
Vyasagita Kurmapurana 12-33

వ్యాసగీతా కూర్మపురాణే అధ్యాయాః ౧౨-౩౩

౧౨
కూర్మపురాణే ఉత్తరభాగే ద్వాదశోఽధ్యాయః
వ్యాస ఉవాచ ।
శ‍ృణుధ్వమృషయః సర్వే వక్ష్యమాణం సనాతనమ్ ।
కర్మయోగం బ్రాహ్మణానామాత్యన్తికఫలప్రదమ్   ॥ ౧౨.౧॥
ఆమ్నాయసిద్ధమఖిలం  బాహ్మణానాం ప్రదర్శితమ్  ।
ఋషీణాం శ‍ృణ్వతాం పూర్వం మనురాహ ప్రజాపతిః  ॥ ౧౨.౨॥
సర్వపాపహరం పుణ్యమృషిసఙ్ఘైర్నిషేవితమ్  ।
సమాహితధియోయూయం శ‍ృణుధ్వం గదతో మమ ॥ ౧౨.౩॥
కృతోపనయనో వేదానధీయీత ద్విజోత్తమాః ।
గర్భాష్టమేఽష్టమే   వాబ్దే స్వసూత్రోక్తవిధానతః   ॥ ౧౨.౪॥
దణ్డీ చ మేఖలీ సూత్రీ కృష్ణాజినధరో  మునిః ।
భిక్షాహారో గురుహితో వీక్షమాణో గురోర్ముఖమ్ ॥ ౧౨.౫॥
కార్పాసముపవీతార్థం  నిర్మితం బ్రహ్మణా  పురా ।
బ్రాహ్మణానాం  త్రివృత్  సూత్రం  కౌశం వా వస్త్రమేవ  వా ॥ ౧౨.౬॥
సదోపవీతీ చైవ  స్యాత్ సదా బద్ధశిఖో  ద్విజః ।
అన్యథా యత్ కృతం కర్మ తద్భవత్యయథాకృతమ్ ॥ ౧౨.౭॥
వసేదవికృతం వాసః కార్పాసం వా కషాయకమ్ ।
తదేవ పరిధానీయం శుక్లమచ్ఛిద్రముత్తమమ్   ॥ ౧౨.౮॥
ఉత్తరం తు సమాఖ్యాతం వాసః కృష్ణాజినం  శుభమ్ ।
అభావే దివ్యమజినం రౌరవం వా విధీయతే ॥ ౧౨.౯॥
ఉద్ధృత్య  దక్షిణం బాహుం సవ్యే బాహౌ సమర్పితమ్ ।
ఉపవీతం భవేన్నిత్యం నివీతం కణ్ఠసజ్జనే   ॥ ౧౨.౧౦॥

సవ్యం బాహుం సముద్ధృత్య  దక్షిణే తు ధృతం ద్విజాః ।
ప్రాచీనావీతమిత్యుక్తం  పైత్రే  కర్మణియోజయేత్ ॥ ౧౨.౧౧॥
అగ్న్యగారే గవాం గోష్ఠే హోమే జప్యే తథైవ  చ ।
స్వాధ్యాయే భోజనే నిత్యం బ్రాహ్మణానాం  చ సన్నిధౌ ॥ ౧౨.౧౨॥
ఉపాసనే గురూణాం చ సన్ధ్యయోః  సాధుసఙ్గమే  ।
ఉపవీతీ భవేన్నిత్యం విధిరేష సనాతనః ॥ ౧౨.౧౩॥
మౌఞ్జీ త్రివృత్  సమా శ్లక్ష్ణా  కార్యా విప్రస్య  మేఖలా ।
ముఞ్జాభావే  కుశేనాహుర్గ్రన్థినైకేన    వా త్రిభిః  ॥ ౧౨.౧౪॥
ధారయేద్బైల్వపాలాశౌ  దణ్డౌ కేశాన్తకౌ ద్విజః ।
యజ్ఞార్హవృక్షజం   వాఽథ సౌమ్యమవ్రణమేవ  చ ॥ ౧౨.౧౫॥
సాయం ప్రాతర్ద్విజః   సన్ధ్యాముపాసీత  సమాహితః ।
కామాల్లోభాద్భయాన్మోహాత్  త్యక్తేన పతితో భవేత్ ॥ ౧౨.౧౬॥
అగ్నికార్యం తతః కుర్యాత్ సాయం ప్రాతః  ప్రసన్నధీః  ।
స్నాత్వా సన్తర్పయేద్దేవానృషీన్  పితృగణాంస్తథా ॥ ౧౨.౧౭॥
దేవతాభ్యర్చనం కుర్యాత్ పుష్పైః  పత్రేణ  చామ్బునా ।
అభివాదనశీలః స్యాన్నిత్యం వృద్ధేషు  ధర్మతః ॥ ౧౨.౧౮॥
అసావహం భో నామేతి సమ్యక్ ప్రణతిపూర్వకమ్  ।
ఆయురారోగ్యసిద్ధ్యర్థం   ద్రవ్యాదిపరివర్జితమ్   ॥ ౧౨.౧౯॥
ఆయుష్ణాన్  భవ సౌమ్యేతి వాచ్యో విప్రోఽభివాదనే  ।
అకారశ్చాస్య నామ్నోఽన్తే వాచ్యః పూర్వాక్షరః ప్లుతః  ॥ ౧౨.౨౦॥
న కుర్యాద్యోఽభివాదస్య ద్విజః ప్రత్యభివాదనమ్  ।
నాభివాద్యః స విదుషా యథా శూద్రస్తథైవ    సః ॥ ౧౨.౨౧॥
విన్యపాణినా కార్యముపసఙ్గ్రహణం  గురోః ।
సవ్యేన సవ్యః స్ప్రష్టవ్యో  దక్షిణేన తు దక్షిణః ॥ ౧౨.౨౨॥
లౌకికం వైదికం  చాపి తథాధ్యాత్మికమేవ వా ।
ఆదదీత యతో జ్ఞానం  తం పూర్వమభివాదయేత్ ॥ ౧౨.౨౩॥

నోదకం ధారయేద్భైక్ష్యం  పుష్పాణి సమిధస్తథా ।
ఏవంవిధాని చాన్యాని న దైవాద్యేషు  కర్మసు ॥ ౧౨.౨౪॥
బ్రాహ్మణం  కుశలం పృచ్ఛేత్ క్షత్రబన్ధుమనామయమ్   ।
వైశ్యం  క్షేమం సమాగమ్య శూద్రమారోగ్యమేవ  తు ॥ ౧౨.౨౫॥
ఉపాధ్యాయః పితా జ్యేష్ఠో భ్రాతా  చైవ  మహీపతిః ।
మాతులః శ్వశురస్త్రాతా  మాతామహపితామహౌ ॥ ౧౨.౨౬॥
వర్ణజ్యేష్ఠః   పితృవ్యశ్చ పుంసోఽత్ర గురవః స్మృతాః ।
మాతామాతామహీ గుర్వీ పితుర్మాతుశ్చ సోదరాః ॥ ౧౨.౨౭॥
శ్వశ్రూః  పితామహీ జ్యేష్ఠా ధాత్రీ చ గురవః స్త్రియః  ।
ఇత్యుక్తో గురువర్గోఽయం  మాతృతః పితృతో ద్విజాః ॥ ౧౨.౨౮॥
అనువర్త్తనమేతేషాం మనోవాక్కాయకర్మభిః ।
గురుం దృష్ట్వా  సముత్తిష్ఠేదభివాద్య  కృతాఞ్జలిః  ॥ ౧౨.౨౯॥
నైతైరుపవిశేత్   సార్ద్ధం  వివదేన్నాత్మకారణాత్ ।
జీవితార్థమపి  ద్వేషాద్గురుభిర్నైవ   భాషణమ్ ॥ ౧౨.౩౦॥
ఉదితోఽపి గుణైరన్యైర్గురుద్వేషీ    పతత్యధః ।
గురూణామపి సర్వేషాం పూజ్యాః పఞ్చ విశేషతః ॥ ౧౨.౩౧॥
తేషామాద్యాస్త్రయః  శ్రేష్ఠాస్తేషాం    మాతా సుపూజితా ।
యోభావయతియాసూతే యేన విద్యోపదిశ్యతే ॥ ౧౨.౩౨॥
జ్యేష్ఠో భ్రాతా  చ భర్త్తా  చ పఞ్చైతే  గురవః స్మృతాః ।
ఆత్మనః సర్వయత్నేన ప్రాణత్యాగేన  వా పునః ॥ ౧౨.౩౩॥
పూజనీయా విశేషేణ పఞ్చైతే  భూతిమిచ్ఛతా ।
యావత్ పితా చ మాతా చ ద్వావేతౌ నిర్వికారిణౌ ॥ ౧౨.౩౪॥
తావత్ సర్వం పరిత్యజ్య పుత్రః  స్యాత్ తత్పరాయణః ।
పితా మాతా చ సుప్రీతౌ  స్యాతాం పుత్రగుణైర్యది   ॥ ౧౨.౩౫॥
స పుత్రః  సకలం ధర్మమాప్నుయాత్ తేన కర్మణా ।
నాస్తి మాతృసమం దైవం  నాస్తి పితృసమో గురుః ॥ ౧౨.౩౬॥
తయోః ప్రత్యుపకారోఽపి  న కథఞ్చన విద్యతే ।
తయోర్నిత్యం ప్రియం  కుర్యాత్ కర్మణా మనసా గిరా ॥ ౧౨.౩౭॥

న తాభ్యామననుజ్ఞాతో  ధర్మమన్యం సమాచరేత్ ।
వర్జయిత్వా  ముక్తిఫలం నిత్యం నైమిత్తికం  తథా ॥ ౧౨.౩౮॥
ధర్మసారః సముద్దిష్టః   ప్రేత్యానన్తఫలప్రదః   ।
సమ్యగారాధ్య వక్తారం విసృష్టస్తదనుజ్ఞయా    ॥ ౧౨.౩౯॥
శిష్యో విద్యాఫలం భుఙ్క్తే ప్రేత్య  వా పూజ్యతే దివి ।
యోభ్రాతరం  పితృసమం జ్యేష్ఠం  మూర్ఖోఽవమన్యతే  ॥ ౧౨.౪౦॥
తేన దోషేణ స ప్రేత్య  నిరయం ఘోరమృచ్ఛతి ।
పుంసా వర్త్మని తిష్టేత  పూజ్యో భర్త్తా  తు సర్వదా ॥ ౧౨.౪౧॥
అపి మాతరి లోకేఽస్మిన్ ఉపకారాద్ధి గౌరవమ్ ।
యే నరా భర్త్తృపిణ్డార్థం   స్వాన్ ప్రాణాన్  సన్త్యజన్తి  హి ॥ ౧౨.౪౨॥
తేషామథాక్షయాఁల్లోకాన్  ప్రోవాచ  భగవాన్ మనుః ।
మాతులాంశ్చ పితృవ్యాంశ్చ శ్వశురానృత్విజో గురూన్ ॥ ౧౨.౪౩॥
అసావహమితి బ్రూయుః  ప్రత్యుత్థాయ   యవీయసః ।
అవాచ్యో దీక్షితో నామ్నా యవీయానపియో భవేత్ ॥ ౧౨.౪౪॥
భోభవత్పూర్వకత్వేనమభిభాషేత ధర్మవిత్ ।
అభివాద్యశ్చ పూజ్యశ్చ శిరసా వన్ద్య  ఏవ చ ॥ ౧౨.౪౫॥
బ్రాహ్మణః  క్షత్రియాద్యైశ్చ   శ్రీకామైః   సాదరం సదా ।
నాభివాద్యాస్తు విప్రేణ  క్షత్రియాద్యాః  కథఞ్చన ॥ ౧౨.౪౬॥
జ్ఞానకర్మగుణోపేతా  యద్యప్యేతే బహుశ్రుతాః  ।
బ్రాహ్మణః  సర్వవర్ణానాం  స్వస్తి కుర్యాదితి శ్రుతిః  ॥ ౧౨.౪౭॥
సవర్ణేషు  సవర్ణానాం  కామ్యమేవాభివాదనమ్ ।
గురురగ్నిర్ద్విజాతీనాం  వర్ణానాం  బ్రాహ్మణో  గురుః ॥ ౧౨.౪౮॥
పతిరేవ గురుః స్త్రీణాం  సర్వత్రాభ్యాగతో  గురుః ।
విద్యా కర్మ వయో బన్ధుర్విత్తం  భవతి పఞ్చమమ్ ॥ ౧౨.౪౯॥
మాన్యస్థానాని  పఞ్చాహుః పూర్వం పూర్వం గురూత్తరాత్ ।
పఞ్చానాం త్రిషు  వర్ణేషు  భూయాంసి బలవన్తి చ ॥ ౧౨.౫౦॥

యత్ర స్యుః సోఽత్ర మానార్హః  శూద్రోఽపి  దశమీం గతః ।
పన్థా దేయో బ్రాహ్మణాయ  స్త్రియై  రాజ్ఞే హ్యచక్షుషే ॥ ౧౨.౫౧॥
వృద్ధాయ  భారమగ్నాయ రోగిణే దుర్బలాయ చ ।
భిక్షామాహృత్య శిష్టానాం  గృహేభ్యః ప్రయతోఽన్వహమ్  ॥ ౧౨.౫౨॥
నివేద్య గురవేఽశ్నీయాద్వాగ్యతస్తదనుజ్ఞయా  ।
భవత్పూర్వం చరేద్భైక్ష్యముపనీతో  ద్విజోత్తమః ॥ ౧౨.౫౩॥
భవన్మధ్యం తు రాజన్యో వైశ్యస్తు  భవదుత్తరమ్ ।
మాతరం వా స్వసారం వా మాతుర్వా భగినీం నిజామ్ ॥ ౧౨.౫౪॥
భిక్షేత భిక్షాం ప్రథమం యా చైనం  న విమానయేత్ ।
సజాతీయగృహేష్వేవ సార్వవర్ణికమేవ  వా ॥ ౧౨.౫౫॥
భైక్ష్యస్య  చరణం ప్రోక్తం   పతితాదిషు వర్జితమ్  ।
వేదయజ్ఞైరహీనానాం  ప్రశస్తానాం  స్వకర్మసు ॥ ౧౨.౫౬॥
బ్రహ్మచారీ  హరేద్భైక్షం  గృహేభ్యః ప్రయతోఽన్వహమ్  ।
గురోః కులే న భిక్షేత న జ్ఞాతికులబన్ధుషు   ॥ ౧౨.౫౭॥
అలాభే త్వన్యగేహానాం పూర్వం పూర్వం వివర్జయేత్  ।
సర్వం వా విచరేద్గ్రామం  పూర్వోక్తానామసమ్భవే ॥ ౧౨.౫౮॥
నియమ్య ప్రయతో  వాచం దిశస్త్వనవలోకయన్ ।
సమాహృత్య తు తద్భైక్షం  యావదర్థమమాయయా  ॥ ౧౨.౫౯॥
భుఞ్జీత  ప్రయతో  నిత్యం వాగ్యతోఽనన్యమానసః ।
భైక్ష్యేణ  వర్త్తయేన్నిత్యమేకాన్నాదీ భవేద్వ్రతీ ॥ ౧౨.౬౦॥
భైక్ష్యేణ  వ్రతినో  వృత్తిరుపవాససమా స్మృతా ।
పూజయేదశనం నిత్యమద్యాచ్చైతదకుత్సయన్  ॥ ౧౨.౬౧॥
దృష్ట్వా  హృష్యేత్ ప్రసీదేచ్చ  తతో భుఞ్జీత  వాగ్యతః ౧౨.౬౨॥
అనారోగ్యమనాయుష్యమస్వర్గ్యం  చాతిభోజనమ్ ।
అపుణ్యం లోకవిద్విష్టం  తస్మాత్ తత్పరివర్జయేత్  ॥ ౧౨.౬౩॥
ప్రాఙ్ముఖోఽన్నాని  భుఞ్జీత  సూర్యాభిముఖ ఏవ వా ।
నాద్యాదుదఙ్ముఖో నిత్యం విధిరేష సనాతనః ॥ ౧౨.౬౪॥

ప్రక్షాల్య  పాణిపాదౌ చ భుఞ్జానో  ద్విరుపస్పృశేత్ ।
శుచౌ దేశే సమాసీనో భుక్త్వా చ ద్విరుపస్పృశేత్ ॥ ౧౨.౬౫॥
ఇతీ శ్రీకూర్మపురాణే  షట్సాహస్ర్యాం  సంహితాయాముపరివిభాగే
ద్వాదశోఽధ్యాయః ॥ ౧౨॥

౧౩
కూర్మపురాణే ఉత్తరభాగే త్రయోదశోఽధ్యాయః  ।
వ్యాస ఉవాచ ।
భుక్త్వా పీత్వా చ సుప్త్వా చ స్నాత్వా రథ్యోపసర్పణే ।
ఓష్ఠావలోమోకౌ  స్పృష్ట్వా  వాసో విపరిధాయ చ ॥ ౧౩.౧
రేతోమూత్రపురీషాణాముత్సర్గేఽయుక్తభాషణే   ।
ష్ఠీవిత్వాఽధ్యయనారమ్భే  కాసశ్వాసాగమే తథా ॥ ౧౩.౨
చత్వరం వా శ్మశానం వా సమాగమ్య ద్విజోత్తమః ।
సన్ధ్యయోరుభయోస్తద్వదాచాన్తోఽప్యాచమేత్  పునః ॥ ౧౩.౩
చణ్డాలమ్లేచ్ఛసమ్భాషే   స్త్రీశూద్రోచ్ఛిష్టభాషణే    ।
ఉచ్ఛిష్టం  పురుషం స్పృష్ట్వా  భోజ్యం చాపి తథావిధమ్ ॥ ౧౩.౪॥
ఆచామేదశ్రుపాతే  వా లోహితస్య తథైవ  చ ।
భోజనే సన్ధ్యయోః  స్నాత్వా పీత్వామూత్రపురీషయోః  ॥ ౧౩.౫॥
ఆచాన్తోఽప్యాచమేత్ సుప్త్వా సకృత్సకృదథాన్యతః ।
అగ్నేర్గవామథాలమ్భే  స్పృష్ట్వా  ప్రయతమేవ  వా ॥ ౧౩.౬॥
స్త్రీణామథాత్మనః  స్పర్శే నీవీం వా పరిధాయ చ
ఉపస్పృశేజ్జలం  వార్ద్రం  తృణం వా భూమిమేవ వా ॥ ౧౩.౭॥
కేశానాం చాత్మనః స్పర్శే వాససోఽక్షాలితస్య చ ।
అనుష్ణాభిరఫేనాభిః  విశుద్ధాద్భిశ్చ  ధర్మతః ॥ ౧౩.౮॥ (విశుద్ధాద్భిశ్చ  వాగ్యతః)
శౌచేప్సుః సర్వదాచామేదాసీనః ప్రాగుదఙ్ముఖః  ।
శిరః ప్రావృత్య  కణ్ఠం  వా ముక్తకచ్ఛశిఖోఽపి వా ॥ ౧౩.౯॥
అకృత్వా పాదయోః శౌచమాచాన్తోఽప్యశుచిర్భవేత్ ।
సోపానత్కో జలస్థో వా నోష్ణీషీ  చాచమేద్బుధః ॥ ౧౩.౧౦॥
న చైవ  వర్షధారాభిర్న  తిష్ఠన్  నోద్ధృతోదకైః   ।

నైకహస్తార్పితజలైర్వినా   సూత్రేణ  వా పునః ॥ ౧౩.౧౧॥
న పాదుకాఽఽసనస్థో వా బహిర్జానురథాపి  వా ।
న జల్పన్ న హసన్ ప్రేక్షన్  శయానః ప్రహ్వ  ఏవ చ
నావీక్షితాభిః ఫేనాద్యైరుపేతాభిరథాపి  వా ।
శూద్రాశుచికరోన్ముక్తైర్న   క్షారాభిస్తథైవ  చ ॥ ౧౩.౧౨॥
న చైవాఙ్గులిభిః   శస్తం  న కుర్వన్ నాన్యమానసః ।
న వర్ణరసదుష్టాభిర్న   చైవ  ప్రదరోదకైః   ॥ ౧౩.౧౩॥
న పాణిక్షుభితాభిర్వా న బహిష్కక్ష ఏవ వా ।
హృద్గాభిః  పూయతే విప్రః  కణ్ఠ్యాభిః  క్షత్రియః  శుచిః ॥ ౧౩.౧౪॥
ప్రాశితాభిస్తథా  వైశ్యః  స్త్రీశూద్రౌ  స్పర్శతోఽన్తతః ।
అఙ్గుష్ఠమూలాన్తరతో   రేఖాయాం బ్రాహ్మముచ్యతే  ॥ ౧౩.౧౫॥
అన్తరాఙ్గుష్ఠదేశిన్యో   పితౄణాం తీర్థముత్తమమ్  ।
కనిష్ఠామూలతః  పశ్చాత్ ప్రాజాపత్యం  ప్రచక్షతే  ॥ ౧౩.౧౬॥
అఙ్గుల్యగ్రే  స్మృతం దైవం  తద్దేవార్థం   ప్రకీర్త్తితః   ।
మూలే వా దైవమాదిష్టం   గ్నేయం మధ్యతః స్మృతమ్ ॥ ౧౩.౧౭॥
తదేవ సౌమికం తీర్థమేతజ్జ్ఞాత్వా   న ముహ్యతి ।
బ్రాహ్మేణైవ   తు తీర్థేన  ద్విజో నిత్యముపస్పృశేత్ ॥ ౧౩.౧౮॥
కాయేన వాఽథ దైవేన  పైత్రేణ   న తు వై ద్విజాః ।
త్రిః  ప్రాశ్నీయాదపః  పూర్వం బ్రాహ్మణః  ప్రయతస్తతః  ॥ ౧౩.౧౯॥
సమ్మృజ్యాఙ్గుష్ఠమూలేన   ముఖం వై సముపస్పృశేత్ ।
అఙ్గుష్ఠానామికాభ్యాం   తు స్పృశేన్నేత్రద్వయం  తతః ॥ ౧౩.౨౦॥
తర్జన్యఙ్గుష్ఠయోగేన    స్పృశేన్నాసాపృటద్వయమ్ ।
కనిష్ఠాఙ్గుష్ఠయోగేన    శ్రవణే  సముపస్పృశేత్ ॥ ౧౩.౨౧॥
సర్వాసామథయోగేన హృదయం తు తలేన వా ।
స్పృశేద్వై  శిరసస్తద్వదఙ్గుష్ఠేనాథవా   ద్వయమ్ ॥ ౧౩.౨౨
త్రిః  ప్రాశ్నీయాద్యదమ్భస్తు  సుప్రీతాస్తేన  దేవతాః ।
బ్రహ్మా  విష్ణుర్మహేశశ్చ  భవన్తీత్యనుశుశ్రుమః  ॥ ౧౩.౨౩
గఙ్గా చ యమునా చైవ  ప్రీయేతే  పరిమార్జనాత్  ।

సంస్పృష్టయోర్లోచనయోః   ప్రీయేతే  శశిభాస్కరౌ ॥ ౧౩.౨౪
నాసత్యదస్రౌ ప్రీయేతే  స్పృష్టే నాసాపుటద్వయే ।
శ్రోత్రయోః   స్పృష్టయోస్తద్వత్  ప్రీయేతే  చానిలానలౌ ॥ ౧౩.౨౫
సంస్పృష్టే హృదయే చాస్య ప్రీయన్తే  సర్వదేవతాః ।
మూర్ధ్ని  సంస్పర్శనాదేవ ప్రీతః  స పురుషో భవేత్ ॥ ౧౩.౨౬
నోచ్ఛిష్టం  కుర్వతే నిత్యం విప్రుషోఽఙ్గం   నయన్తియాః ।
దన్తాన్తర్దన్తలగ్నేషు    జిహ్వోష్టైరశుచిర్భవేత్  ॥ ౧౩.౨౭
స్పృశాన్తి బిన్దవః  పాదౌ య ఆచామయతః పరాన్ ।
భూమికాస్తే సమా జ్ఞేయా  న తైరప్రయతో   భవేత్ ॥ ౧౩.౨౮
మదుపర్కే చ సోమే చ తామ్బూలస్య చ భక్షణే ।
ఫలే మూలే చేక్షుదణ్డే న దోషం ప్రాహ  వై మనుః ॥ ౧౩.౨౯
ప్రచరాన్నోదపానేషు  ద్రవ్యహస్తో  భవేన్నరః । వర్। -యద్యుచ్ఛిష్టో భవేద్ద్విజః
భూమౌ నిక్షిప్య తద్ద్రవ్యమాచమ్యాభ్యుక్షయేత్  తు తత్ ॥ ౧౩.౩౦
తైజసం  వై సమాదాయయద్యుచ్ఛిష్టో భవేద్ద్విజః  ।
భూమౌ నిక్షిప్య తద్ద్రవ్యమాచమ్యాభ్యుక్షయేత్  తు తత్ ॥ ౧౩.౩౧
యద్యమన్త్రం  సమాదాయ భవేదుచ్ఛేషణాన్వితః ।
అనిధాయైవ  తద్ద్రవ్యమాచాన్తః  శుచితామియాత్ ॥ ౧౩.౩౨
వస్త్రాదిషు  వికల్పః స్యాత్ తత్సంస్పృష్ట్వాచమేదిహ  ।
అరణ్యేఽనుదకే రాత్రౌ చౌరవ్యాఘ్రాకులే  పథి ॥ ౧౩.౩౩॥
కృత్వా మూత్రం  పురీషం వా ద్రవ్యహస్తో  న దుష్యతి ।
నిధాయ దక్షిణే కర్ణే బ్రహ్మసూత్రముదఙ్ముఖః   ॥ ౧౩.౩౪॥
అహ్ని కుర్యాచ్ఛకృన్మూత్రం  రాత్రౌ చేద్దక్షిణాముఖః  ।
అన్తర్ధాయ  మహీం కాష్ఠైః  పత్రైర్లోష్టతృణేన    వా ॥ ౧౩.౩౫॥
ప్రావృత్య  చ శిరః కుర్యాద్విణ్మూత్రస్య  విసర్జనమ్  ।
ఛాయాకూపనదీగోష్ఠచైత్యామ్భః   పథి భస్మసు ॥ ౧౩.౩౬॥
అగ్నౌ చైవ  శ్మశానే చ విణ్మూత్రే న సమాచరేత్ ।
న గోమయే న కృష్టే వా మహావృక్షే న శాడ్వలే ॥ ౧౩.౩౭॥
న తిష్ఠన్  వా న నిర్వాసా న చ పర్వతమస్తకే ।
న జీర్ణదేవాయతనే  న వల్మీకే కదాచన ॥ ౧౩.౩౮॥
న ససత్త్వేషు గర్తేషు న గచ్ఛన్ వా సమాచరేత్ ।

తుషాఙ్గారకపాలేషు  రాజమార్గే తథైవ  చ ॥ ౧౩.౩౯॥
న క్షేత్రే న విమలే వాఽపి న తీర్థే న చతుష్పథే ।
నోద్యానే న సమీపే వా నోషరే న పరాశుచౌ ॥ ౧౩.౪౦॥
న సోపానత్పాదుకో వా ఛత్రీ వా నాన్తరిక్షకే ।
న చైవాభిముఖే  స్త్రీణాం  గురుబ్రాహ్మణయోర్గవామ్   ॥ ౧౩.౪౧॥
న దేవదేవాలయయోరపామపి కదాచన ।
నదీం జ్యోతీంషి వీక్షిత్వా న వార్యభిముఖోఽథవా ॥ ౧౩.౪౨॥
ప్రత్యాదిత్యం  ప్రత్యనలం  ప్రతిసోమం  తథైవ  చ ।
ఆహృత్య మృత్తికాం కూలాల్లేపగన్ధాపకర్షణాత్    ॥ ౧౩.౪౩॥
కుర్యాదతన్ద్రితః  శౌచం విశుద్ధైరుద్ధృతోదకైః    ।
నాహరేన్మృత్తికాం విప్రః  పాంశులాన్న చ కర్దమాన్  ॥ ౧౩.౪౪॥
న మార్గాన్నోషరాద్దేశాచ్ఛౌచోచ్ఛిష్టాత్తథైవ      చ ।
న దేవాయతనాత్ కూపాద్గ్రామాన్న  చ జలాత్ తథా ।
ఉపస్పృశేత్ తతో నిత్యం పూర్వోక్తేన విధానతః ॥ ౧౩.౪౫॥
ఇతి శ్రీకూర్మపురాణే  షట్సాహస్ర్యాం  సంహితాయాముపరివిభాగే
త్రయోదశోఽధ్యాయః  ॥ ౧౩॥

౧౪
కూర్మపురాణే ఉత్తరభాగే చతుర్దశోఽధ్యాయః
వ్యాస ఉవాచ ।
ఏవం దణ్డాదిభిర్యుక్తః  శౌచాచారసమన్వితః ।
ఆహూతోఽధ్యయనం కుర్యాద్వీక్షమాణో గురోర్ముఖమ్ ॥ ౧౪.౧॥
నిత్యముద్యతపాణిః స్యాత్ సన్ధ్యాచారః  సమన్వితః ।
ఆస్యతామితి చోక్తః సన్నాసీతాభిముఖం గురోః ॥ ౧౪.౨॥
ప్రతిశ్రవణసమ్భాషే   శయానో న సమాచరేత్ ।
నాసీనో న చ భుఞ్జానో  న తిష్ఠన్న  పరాఙ్ముఖః ॥ ౧౪.౩॥
న చ శయ్యాసనం చాస్య సర్వదా గురుసన్నిధౌ ।
గురోస్తు చక్షుర్విషయే న యథేష్టాసనో  భవేత్ ॥ ౧౪.౪॥

నోదాహరేదస్య నామ పరోక్షమపి కేవలమ్ ।
న చైవాస్యానుకుర్వీత  గతిభాషితచేష్టితమ్  ॥ ౧౪.౫॥
గురోర్యత్ర ప్రతీవాదో  నిన్దా చాపి ప్రవర్త్తతే   ।
కర్ణౌం  తత్ర పిధాతవ్యౌ గన్తవ్యం వా తతోఽన్యతః ॥ ౧౪.౬॥
దూరస్థో నార్చయేదేనం న క్రుద్ధో  నాన్తికే స్త్రియాః  ।
న చైవాస్యోత్తరం  బ్రూయాత్  స్థితే  నాసీత సన్నిధౌ ॥ ౧౪.౭॥
ఉదకుమ్భం కుశాన్ పుష్పం సమిధోఽస్యాహరేత్ సదా ।
మార్జనం  లేపనం నిత్యమఙ్గానాం  వై సమాచరేత్ ॥ ౧౪.౮॥
నాస్య నిర్మాల్యశయనం పాదుకోపానహావపి ।
ఆక్రమేదాసనం  చాస్య ఛాయాదీన్ వా కదాచన ॥ ౧౪.౯॥
సాధయేద్దన్తకాష్ఠాదీన్    లబ్ధం  చాస్మై  నివేదయేత్ ।
అనాపృచ్ఛ్య న గన్తవ్యం భవేత్ ప్రియహితే  రతః ॥ ౧౪.౧౦॥
న పాదౌ సారయేదస్య సన్నిధానే కదాచన ।
జృమ్భహాస్యాదికఞ్చైవ  కణ్ఠప్రావరణం   తథా ॥ ౧౪.౧౧॥
వర్జయేత్  సన్నిధౌ నిత్యమవస్ఫోటతమం వచః ।
యథాకాలమధీయీతయావన్న విమనా గురుః ॥ ౧౪.౧౨॥
ఆసీతాధో గురోరుక్తే ఫలకే వా సమాహితః ।
ఆసనే శయనేయానే నైవ  తిష్ఠేత్  కదాచన ॥ ౧౪.౧౩॥
ధావన్తమనుధావేత్తం గచ్ఛన్తమనుగచ్ఛతి ।
గోఽశ్వోష్ట్రయానప్రాసాదప్రస్తరేషు     కటేషు చ ॥ ౧౪.౧౪॥
నాసీత గురుణా సార్ద్ధం  శిలాఫలకనౌషు చ ।
జితేన్ద్రియః  స్యాత్ సతతం వశ్యాత్మాఽక్రోధనః  శుచిః ॥ ౧౪.౧౫॥
ప్రయుఞ్జీత   సదా వాచం మధురాం హితభాషిణీమ్ ।
గన్ధం  మాల్యం రసం భవ్యం శుక్లం  ప్రాణివిహింసనమ్  ॥ ౧౪.౧౬॥
అభ్యఙ్గం  చాఞ్జనోపానచ్ఛత్రధారణమేవ   చ ।
కామం లోభం భయం నిద్రాం  గీతవాదిత్రనర్త్తనమ్   ॥ ౧౪.౧౭॥

ఆతర్జనం  పరీవాదం స్త్రీప్రేక్షాలమ్భనం   తథా ।
పరోపఘాతం పైశున్యం  ప్రయత్నేన  వివర్జయేత్  ॥ ౧౪.౧౮॥
ఉదకుమ్భం సుమనసో గోశకృన్మృత్తికాం కుశాన్ ।
ఆహరేద్యావదర్థాని  భైక్ష్యం  చాహరహశ్చరేత్ ॥ ౧౪.౧౯॥
కృతం చ లవణం సర్వం వర్జ్యం  పర్యుషితం చ యత్ ।
అనృత్యదర్శీ సతతం భవేద్గీతాదినిఃస్పృహః  ॥ ౧౪.౨౦॥
నాదిత్యం వై సమీక్షేత న చరేద్దన్తధావనమ్   ।
ఏకాన్తమశుచిస్త్రీభిః  శూద్రాన్త్యైరభిభాషణమ్   ॥ ౧౪.౨౧॥
గురూచ్ఛిష్టం  భేషజార్థం  ప్రయుఞ్జీత   న కామతః ।
మలాపకర్షణస్నానం  ఆచరేద్ధి కదాచన ॥ ౧౪.౨౨॥
న కుర్యాన్మానసం విప్రో గురోస్త్యాగే కదాచన ।
మోహాద్వా యది వా లోభాత్ త్యక్తేన పతితో భవేత్ ॥ ౧౪.౨౩॥
లౌకికం వైదికం  చాపి తథాధ్యాత్మికమేవ చ ।
ఆదదీత యతో జ్ఞానం  న తం ద్రుహ్యేత్  కదాచన ॥ ౧౪.౨౪॥
గురోరప్యవలిప్తస్య కార్యాకార్యమజానతః ।
ఉత్పథం ప్రతిపన్నస్య  మనుస్త్యాగం సమబ్రవీత్  ॥ ౧౪.౨౫॥
గురోర్గురౌ  సన్నిహితే గురువద్భక్తిమాచరేత్ ।
న చాతిసృష్టో గురుణా స్వాన్ గురూనభివాదయేత్ ॥ ౧౪.౨౬॥
విద్యాగురుష్వేతదేవ నిత్యా వృత్తిః స్వయోనిషు ।
ప్రతిషేధత్సు  చాధర్మాద్ధితం  చోపదిశత్స్వపి ॥ ౧౪.౨౭॥
శ్రేయస్తు  గురువద్వృత్తిం నిత్యమేవ సమాచరేత్ ।
గురుపుత్రేషు  దారేషు గురోశ్చైవ  స్వబన్ధుషు  ॥ ౧౪.౨౮॥
బాలః సమానజన్మా వా శిష్యో వా యజ్ఞకర్మణి  ।
అధ్యాపయన్ గురుసుతో గురువన్మానమర్హతి  ॥ ౧౪.౨౯॥
ఉత్సాదనం వై గాత్రాణాం  స్నాపనోచ్ఛిష్టభోజనే  ।
న కుర్యాద్గురుపుత్రస్య   పాదయోః శౌచమేవ చ ॥ ౧౪.౩౦॥
గురువత్ పరిపూజ్యాస్తు సవర్ణా గురుయోషితః ।
అసవర్ణాస్తు  సమ్పూజ్యాః ప్రత్యుత్థానాభివాదనైః    ॥ ౧౪.౩౧॥

అభ్యఞ్జనం  స్నాపనం చ గాత్రోత్సాదనమేవ  చ ।
గురుపత్న్యా న కార్యాణి కేశానాం చ ప్రసాధనమ్  ॥ ౧౪.౩౨॥
గురుపత్నీ తుయువతీ నాభివాద్యేహ పాదయోః ।
కుర్వీత వన్దనం  భూమ్యామసావహమితి బ్రువన్  ॥ ౧౪.౩౩॥
విప్రోష్య  పాదగ్రహణమన్వహం  చాభివాదనమ్ ।
గురుదారేషు కుర్వీత సతాం ధర్మమనుస్మరన్ ॥ ౧౪.౩౪॥
మాతృష్వసా మాతులానీ శ్వశ్రూశ్చాథ  పితృష్వసా ।
సమ్పూజ్యా గురుపత్నీ చ సమాస్తా గురుభార్యయా ॥ ౧౪.౩౫॥
భ్రాతుర్భార్యోపసఙ్గ్రాహ్యా   సవర్ణాఽహన్యహన్యపి  ।
విప్రోష్య  తూపసఙ్గ్రాహ్యా  జ్ఞాతిసమ్బన్ధియోషితః   ॥ ౧౪.౩౬॥
పితుర్భగిన్యా మాతుశ్చ జ్యాయస్యాం చ స్వసర్యపి ।
మాతృవద్వృత్తిమాతిష్ఠేన్మాతా  తాభ్యో గరీయసీ ॥ ౧౪.౩౭॥
ఏవమాచారసమ్పన్నమాత్మవన్తమదామ్భికమ్ ।
వేదమధ్యాపయేద్ధర్మం  పురాణాఙ్గాని  నిత్యశః ॥ ౧౪.౩౮॥
సంవత్సరోషితే శిష్యే గురుర్జ్ఞానమనిర్దిశన్   ।
హరతే దుష్కృతం తస్య శిష్యస్య వసతో గురుః ॥ ౧౪.౩౯॥
ఆచార్యపుత్రః  శుశ్రూషుర్జ్ఞానదో   ధార్మికః శుచిః ।
శక్తోఽన్నదోఽర్థదో  సాధుః స్వాధ్యాయ్యాదేశధర్మతః ॥ ౧౪.౪౦॥
కృతజ్ఞశ్చ  తథాఽద్రోహీ  మేధావీ శుభకృన్నరః ।
ఆప్తః ప్రియోఽథ  విధివత్ షడధ్యాప్యా ద్విజాతయః ॥ ౧౪.౪౧॥
ఏతేషు బ్రహ్మణో  దానమన్యత్ర తు యథోదితాన్ ।
ఆచమ్య సంయతో నిత్యమధీయీత ఉదఙ్ముఖః ॥ ౧౪.౪౨॥
ఉపసఙ్గృహ్య  తత్పాదౌ వీక్షమాణో గురోర్ముఖమ్ ।
అధీష్వ భో ఇతి బ్రూయాద్విరామోఽస్త్వితి  నారభేత్ ॥ ౧౪.౪౩॥
ప్రాక్కూలాన్  పర్యుపాసీనః పవిత్రైశ్చైవ   పావితః ।
ప్రాణాయామైస్త్రిభిః    పూతస్తత ఓఙ్కారమర్హతి  ॥ ౧౪.౪౪॥

బ్రాహ్మణః  ప్రణవం  కుర్యాదన్తే చ విధివద్ద్విజః  ।
కుర్యాదధ్యయనం నిత్యం బ్రహ్మాఞ్జలికరస్థితః    ॥ ౧౪.౪౫॥
సర్వేషామేవ భూతానాం వేదశ్చక్షుః సనాతనమ్ ।
అధీయీతాప్యయం నిత్యం బ్రాహ్మణ్యాచ్చ్యవతేఽన్యథా  ॥ ౧౪.౪౬॥
యోఽధీయీత ఋచో నిత్యం క్షీరాహుత్యా స దేవతాః ।
ప్రీణాతి  తర్పయన్త్యేనం కామైస్తృప్తాః   సదైవ  హి ॥ ౧౪.౪౭॥
యజూంష్యధీతే నియతం దధ్నా ప్రీణాతి  దేవతాః ।
సామాన్యధీతే ప్రీణాతి  ఘృతాహుతిభిరన్వహమ్ ॥ ౧౪.౪౮॥
అథర్వాఙ్గిరసో  నిత్యం మధ్వా ప్రీణాతి  దేవతాః ।
ధర్మాఙ్గాని  పురాణాని మాంసైశ్చ  తర్పయేత్సురాన్ ॥ ౧౪.౩౯॥
అపాం సమీపే నియతో నైత్యికం  విధిమాశ్రితః  ।
గాయత్రీమప్యధీయీత  గత్వాఽరణ్యం సమాహితః ॥ ౧౪.౫౦॥
సహస్రపరమాం  దేవీం శతమధ్యాం దశావరామ్ ।
గాయత్రీం  వై జపేన్నిత్యం జపయజ్ఞః  ప్రకీర్త్తితః   ॥ ౧౪.౫౧॥
గాయత్రీం  చైవ  వేదాంస్తు తులయాఽతోలయత్ ప్రభుః  ।
ఏకతశ్చతురో వేదాన్ గాయత్రీం  చ తథైకతః  ॥ ౧౪.౫౨॥
ఓఙ్కారమాదితః కృత్వా వ్యాహృతీస్తదనన్తరమ్ ।
తతోఽధీయీత సావిత్రీమేకాగ్రః   శ్రద్ధయాన్వితః   ॥ ౧౪.౫౩॥
పురాకల్పే సముత్పన్నా భూర్భువఃస్వః సనాతనాః ॥ ౧౪.౫౪॥
మహావ్యాహృతయస్తిస్రః  సర్వాశుభనిబర్హణాః  ॥ ౧౪.౫౫॥
ప్రధానం  పురుషః కాలో విష్ణుర్బ్రహ్మా  మహేశ్వరః ।
సత్త్వం రజస్తమస్తిస్రః  క్రమాద్వ్యాహృతయః  స్మృతాః ॥ ౧౪.౫౬॥
ఓఙ్కారస్తత్ పరం బ్రహ్మ  సావిత్రీ స్యాత్ తదక్షరమ్ ।
ఏష మన్త్రో మహాయోగః సారాత్ సార ఉదాహృతః ॥ ౧౪.౫౭॥
యోఽధీతేఽహన్యహన్యేతాం గాయత్రీం  వేదమాతరమ్ ।
విజ్ఞాయార్థం   బ్రహ్మచారీ  సయాతి పరమాం గతిమ్ ॥ ౧౪.౫౮॥
గాయత్రీ వేదజననీ గాయత్రీ లోకపావనీ ।

న గాయత్ర్యాః  పరం జప్యమేతద్విజ్ఞాయ  ముచ్యతే ॥ ౧౪.౫౯॥
శ్రావణస్య  తు మాసస్య పౌర్ణమాస్యాం  ద్విజోత్తమాః ।
ఆషాఢ్యాం ప్రోష్ఠపద్యాం   వా వేదోపాకరణం స్మృతమ్ ॥ ౧౪.౬౦॥
ఉత్సృజ్య గ్రామనగరం  మాసాన్ విప్రోఽర్ద్ధపఞ్చమాన్   ।
అధీయీత శుచౌ దేశే బ్రహ్మచారీ  సమాహితః ॥ ౧౪.౬౧॥
పుష్యే తు ఛన్దసాం  కుర్యాద్బహిరుత్సర్జనం  ద్విజాః ।
మాఘశుక్లస్య  వా ప్రాప్తే   పూర్వాహ్ణే ప్రథమేఽహని  ॥ ౧౪.౬౨॥
ఛన్దాంస్యూర్ధ్వమథోఽభ్యస్యేచ్ఛుక్లపక్షేషు    వై ద్విజః ।
వేదాఙ్గాని  పురాణాని కృష్ణపక్షే  చ మానవః ॥ ౧౪.౬౩॥
ఇమాన్ నిత్యమనధ్యాయానధీయానో వివర్జయేత్  ।
అధ్యాపనం చ కుర్వాణో హ్యనధ్యాయాన్వివర్జయేత్  ॥ ౧౪.౬౪॥
కర్ణశ్రవేఽనిలే   రాత్రౌ దివా పాంశుసముద్గమే  ।
విద్యుత్స్తనితవర్షేషు   మహోల్కానాం చ సమ్ప్లవే  ॥ ౧౪.౬౫॥
ఆకాలికమనధ్యాయమేతేష్వాహ ప్రజాపతిః

ఏతానభ్యుదితాన్ విద్యాద్యదా ప్రాదుష్కృతాగ్నిషు  ।
తదా విద్యాదనధ్యాయమనృతౌ చాభ్రదర్శనే

నిర్ఘాతే  భూమిచలనే జ్యోతిషాం చోపసర్జనే  ॥ ౧౪.౬౬॥
ఏతానాకాలికాన్ విద్యాదనధ్యాయానృతావపి ।
ప్రాదుష్కృతేష్వగ్నిషు  తు విద్యుత్స్తనితనిస్వనే  ॥ ౧౪.౬౭॥
సజ్యోతిః స్యాదనధ్యాయమనృతౌ చాత్రదర్శనే  ।
నిత్యానధ్యాయ ఏవ స్యాద్గ్రామేషు  నగరేషు చ ॥ ౧౪.౬౮॥
ధర్మనైపుణ్యకామానాం  పూతిగన్ధే చ నిత్యశః ।
అన్తః శవగతే గ్రామే  వృషలస్య చ సన్నిధౌ ॥ ౧౪.౬౯॥
అనధ్యాయో రుద్యమానే సమవాయే జనస్య చ ।
ఉదకే మధ్యరాత్రే చ విణ్మూత్రే చ విసర్జనే  ॥ ౧౪.౭౦॥
ఉచ్ఛిష్టః  శ్రాద్ధభుక్   చైవ  మనసాఽపి న చిన్తయేత్ ।
ప్రతిగృహ్య  ద్విజో విద్వానేకోద్దిష్టస్య   కేతనమ్ ॥ ౧౪.౭౧॥

త్ర్యహం  న కీర్త్తయేద్బ్రహ్మ రాజ్ఞో రాహోశ్చ సూతకే ।
యావదేకాన్నదిష్టస్య  స్నేహో గన్ధశ్చ  తిష్ఠతి  ॥ ౧౪.౭౨॥
విప్రస్య  విదుషో దేహే తావద్బ్రహ్మ న కీర్త్తయేత్ ।
శయానః ప్రౌఢపాదశ్చ  కృత్వా వై చావసిక్థకామ్  ॥ ౧౪.౭౩॥
నాధీయీతామిషం జగ్ధ్వా  సూతకాద్యన్నమేవ చ ।
నీహారే బాణపాతే చ సన్ధ్యయోరుభయోరపి  ॥ ౧౪.౭౪॥
అమావాస్యాం చతుర్దశ్యాం  పౌర్ణమాస్యష్టమీషు   చ ।
ఉపాకర్మణి చోత్సర్గే త్రిరాత్రం   క్షపణం స్మృతమ్ ॥ ౧౪.౭౫॥
అష్టకాసు  త్ర్యహోరాత్రం   ఋత్వన్తాసు చ రాత్రిషు  ।
మార్గశీర్షే  తథా పౌషే మాఘమాసే తథైవ  చ ॥ ౧౪.౭౬॥
తిస్రోఽష్టకాః   సమాఖ్యాతా కృష్ణపక్షేతు  సూరిభిః ।
శ్లేష్మాతకస్య  ఛాయాయాం శాల్మలేర్మధుకస్య చ ॥ ౧౪.౭౭॥
కదాచిదపి నాధ్యేయం కోవిదారకపిత్థయోః  ।
సమానవిద్యే చ మృతే తథా సబ్రహ్మచారిణి  ॥ ౧౪.౭౮॥
ఆచార్యే సంస్థితే  వాఽపి త్రిరాత్రం   క్షపణం స్మృతమ్ ।
ఛిద్రాణ్యేతాని  విప్రాణాం  యేఽనధ్యాయాః ప్రకీర్తితాః   ॥ ౧౪.౭౯॥
హింసన్తి రాక్షసాస్తేషు తస్మాదేతాన్ వివర్జయేత్  ।
నైత్యకే  నాస్త్యనధ్యాయః సన్ధ్యోపాసన  ఏవ చ ॥ ౧౪.౮౦॥
ఉపాకర్మణి కర్మాన్తేహోమమన్త్రేషు  చైవ  హి ।
ఏకామృచమథైకం  వా యజుః సామాథవా పునః ॥ ౧౪.౮౧॥
అష్టకాద్యాస్వధీయీత  మారుతే చాతివాయతి ।
అనధ్యాయస్తు నాఙ్గేషు  నేతిహాసపురాణయోః ॥ ౧౪.౮౨॥
న ధర్మశాస్త్రేష్వన్యేషు  పర్వాణ్యేతాని వర్జయేత్  ।
ఏష ధర్మః సమాసేన కీర్త్తితో బ్రహ్మచారిణామ్  ॥ ౧౪.౮౩॥
బ్రహ్మణాఽభిహితః  పూర్వమృషీణాం భావితాత్మనామ్ ।
యోఽన్యత్ర కురుతే యత్నమనధీత్య శ్రుతిం  ద్విజాః ॥ ౧౪.౮౪॥
స సమ్మూఢో న సమ్భాష్యో వేదబాహ్యో ద్విజాతిభిః ।

న వేదపాఠమాత్రేణ  సన్తుష్టో వై భవేద్ద్విజః  ॥ ౧౪.౮౫॥
పాఠమాత్రావసన్నస్తు  పఙ్కే గౌరివ సీదతి ।
యోఽధీత్య విధివద్వేదం వేదార్థం  న విచారయేత్ ॥ ౧౪.౮౬॥
స చాన్ధః  శూద్రకల్పస్తు  పదార్థం  న ప్రపద్యతే  ।
యది త్వాత్యన్తికం వాసం కర్త్తుమిచ్ఛతి వై గురౌ ॥ ౧౪.౮౭॥
యుక్తః పరిచరేదేనమాశరీరవిమోక్షణాత్ ।
గత్వా వనం వా విధివజ్జుహుయాజ్జాతవేదసమ్   ॥ ౧౪.౮౮॥
అభ్యసేత్స తదా నిత్యం బ్రహ్మనిష్ఠః   సమాహితః ।
సావిత్రీం  శతరుద్రీయం  వేదాన్తాంశ్చ విశేషతః ।
అభ్యసేత్ సతతం యుక్తే భస్మస్నానపరాయణః ॥ ౧౪.౮౯॥
ఏతద్విధానం పరమం పురాణం వేదాగమే సమ్యగిహేరితఞ్చ ।
పురా మహర్షిప్రవరానుపృష్టః    స్వాయమ్భువో యన్మనురాహ దేవః ॥ ౧౪.౯౦॥
ఏవమీశ్వరసమర్పితాన్తరోయోఽనుతిష్ఠతి  విధిం విధానవిత్ ।
మోహజాలమపహాయ సోఽమృతోయాతి తత్ పదమనామయం శివమ్ ॥ ౧౪.౯౧॥
ఇతి శ్రీకూర్మపురాణే  షట్సాహస్ర్యాం  సంహితాయాముపరివిభాగే
చతుర్దశోఽధ్యాయః  ॥ ౧౪॥

౧౫
కూర్మపురాణే ఉత్తరభాగే పఞ్చదశోఽధ్యాయః ।
వ్యాస ఉవాచ ।
వేదం వేదౌ తథా వేదాన్ విద్యాద్వా చతురో ద్విజాః ।
అధీత్య చాభిగమ్యార్థం  తతః స్నాయాద్ద్విజోత్తమాః  ॥ ౧౫.౧॥
గురవే తు ధనం దత్త్వా స్నాయీత తదనుజ్ఞయా  ।
చీర్ణవ్రతోఽథ   యుక్తాత్మా స శక్తః స్నాతుమర్హతి  ॥ ౧౫.౨॥
వైణవీం  ధారయేద్యష్టిమన్తర్వాసస్తథోత్తరమ్  ।
యజ్ఞోపవీతద్వితయం  సోదకం చ కమణ్డలుమ్  ॥ ౧౫.౩॥
ఛత్రం  చోష్ణీషమమలం  పాదుకే చాప్యుపానహౌ ।
రౌక్మే చ కుణ్డలే  వేదం కృత్తకేశనఖః శుచిః ॥ ౧౫.౪॥

స్వాధ్యాయే నిత్యయుక్తః స్యాద్బహిర్మాల్యం న ధారయేత్ ।
అన్యత్ర కాఞ్చనాద్విప్రః  న రక్తాం బిభృయాత్ స్త్రజమ్  ॥ ౧౫.౫॥
శుక్లామ్బరధరో  నిత్యం సుగన్ధః  ప్రియదర్శనః  ।
న జీర్ణమలవద్వాసా  భవేద్వై  వైభవే  సతి ॥ ౧౫.౬॥
న రక్తముల్బణం చాన్యధృతం వాసో న కుణ్డికామ్  ।
నోపానహౌ స్రజం  చాథ పాదుకే న ప్రయోజయేత్  ॥ ౧౫.౭॥
ఉపవీతకరాన్ దర్భాన్ తథా కృష్ణాజినాని  చ ।
నాపసవ్యం పరీదధ్యాద్వాసో న వికృతఞ్చ యత్ ॥ ౧౫.౮॥
ఆహరేద్విధివద్దారాన్  సదృశానాత్మనః శుభాన్ ।
రూపలక్షణసంయుక్తాన్ యోనిదోషవివర్జితాన్  ॥ ౧౫.౯॥
అమాతృగోత్రప్రభవామసమానర్షిగోత్రజామ్     ।
ఆహరేద్బ్రాహ్మణో భార్యాం శీలశౌచసమన్వితామ్ ॥ ౧౫.౧౦॥
ఋతుకాలాభిగామీ స్యాద్యావత్ పుత్రోఽభిజాయతే  ।
వర్జయేత్  ప్రతిషిద్ధాని   ప్రయత్నేన  దినాని తు ॥ ౧౫.౧౧॥
షష్ట్యష్టమీం   పఞ్చదశీం ద్వాదశీం చ చతుర్దశీమ్  ।
బ్రహ్మచారీ  భవేన్నిత్యం తద్వజ్జన్మత్రయాహని   ॥ ౧౫.౧౨॥ (బ్రాహ్మణః
సంయతేన్ద్రియః )
ఆదధీతావసథ్యాగ్నిం జుహుయాజ్జాతవేదసమ్  ।
వ్రతాని  స్నాతకో నిత్యం పావనాని చ పాలయేత్ ॥ ౧౫.౧౩॥
వేదోదితం స్వకం కర్మ నిత్యం కుర్యాదతన్ద్రితః  ।
అకుర్వాణః పతత్యాశు నరకానతిభీషణాన్ ॥ ౧౫.౧౪॥
అభ్యసేత్ ప్రయతో  వేదం మహాయజ్ఞాంశ్చ  భావయేత్ ।
కుర్యాద్గృహ్యాణి  కర్మాణి సన్ధ్యోపాసనమేవ  చ ॥ ౧౫.౧౫॥
సఖ్యం సమాధికైః  కుర్యాదుపేయాదీశ్వరం సదా ।
దైవతాన్యపి  గచ్ఛేత కుర్యాద్భార్యాభిపోషణమ్ ॥ ౧౫.౧౬॥
న ధర్మం ఖ్యాపయేద్విద్వాన్ న పాపం గూహయేదపి ।
కుర్వీతాత్మహితం నిత్యం సర్వభూతానుకమ్పనమ్ ॥ ౧౫.౧౭॥
వయసః కర్మణోఽర్థస్య  శ్రుతస్యాభిజనస్య  చ ।

వేషవాగ్బుద్ధిసారూప్యమాచరన్  విచరేత్ సదా ॥ ౧౫.౧౮॥
శ్రుతిస్మృత్యుదితః  సమ్యక్ సాధుభిర్యశ్చ సేవితః ।
తమాచారం నిషేవేత నేహేతాన్యత్ర కర్హిచిత్  ॥ ౧౫.౧౯॥
యేనాస్య పితరోయాతాయేనయాతాః పితామహాః ।
తేనయాయాత్ సతాం మార్గం  తేన గచ్ఛన్ తరిష్యతి ॥ ౧౫.౨౦॥
నిత్యం స్వాధ్యాయశీలః స్యాన్నిత్యం యజ్ఞోపవీతవాన్  ।
సత్యవాదీ జితక్రోధో  బ్రహ్మభూయాయ  కల్పతే ॥ ౧౫.౨౧॥
సన్ధ్యాస్నానపరో  నిత్యం బ్రహ్మయజ్ఞపరాయణః   ।
అనసూయీ మృదుర్దాన్తో  గృహస్థః  ప్రేత్య  వర్ద్ధతే  ॥ ౧౫.౨౨॥
వీతరాగభయక్రోధో  లోభమోహవివర్జితః  ।
సావిత్రీజాపనిరతః  శ్రాద్ధకృన్ముచ్యతే   గృహీ ॥ ౧౫.౨౩॥
మాతాపిత్రోర్హితే   యుక్తో గోబ్రాహ్మణహితే  రతః ।
దాన్తో యజ్వా దేవభక్తో బ్రహ్మలోకే  మహీయతే ॥ ౧౫.౨౪॥
త్రివర్గసేవీ   సతతం దేవతానాం చ పూజనమ్ ।
కుర్యాదహరహర్నిత్యం నమస్యేత్ ప్రయతః  సురాన్ ॥ ౧౫.౨౫॥
విభాగశీలః సతతం క్షమాయుక్తో దయాలుకః ।
గృహస్థస్తు  సమాఖ్యాతో న గృహేణ గృహీ భవేత్ ॥ ౧౫.౨౬॥
క్షమా దయా చ విజ్ఞానం  సత్యం చైవ  దమః శమః ।
అధ్యాత్మనిరతజ్ఞానమేతద్బ్రాహ్మణలక్షణమ్  ॥ ౧౫.౨౭॥
ఏతస్మాన్న ప్రమాద్యేత  విశేషేణ ద్విజోత్తమః ।
యథాశక్తి చరేత్ కర్మ నిన్దితాని  వివర్జయేత్  ॥ ౧౫.౨౮॥
విధూయమోహకలిలం లబ్ధ్వా  యోగమనుత్తమమ్ ।
గృహస్థో ముచ్యతే బన్ధాత్  నాత్ర కార్యా విచారణా ॥ ౧౫.౨౯॥
విగర్హాతిక్రమాక్షేపహింసాబన్ధవధాత్మనామ్    ।
అన్యమన్యుసముత్థానాం  దోషాణాం మర్షణం  క్షమా ॥ ౧౫.౩౦॥
స్వదుఃఖేష్వివ కారుణ్యం పరదుఃఖేషు సౌహృదాత్ ।
దయేతి మునయః ప్రాహుః  సాక్షాద్ధర్మస్య  సాధనమ్ ॥ ౧౫.౩౧॥

చతుర్దశానాం  విద్యానాం ధారణం హి యథార్థతః  ।
విజ్ఞానమితి  తద్విద్యాద్యత్ర ధర్మో వివర్ద్ధతే  ॥ ౧౫.౩౨॥
అధీత్య విధివద్విద్యామర్థం  చైవోపలభ్య  తు ।
ధర్మకార్యాన్నివృత్తశ్చేన్న తద్విజ్ఞానమిష్యతే  ॥ ౧౫.౩౩॥
సత్యేన లోకాఞ్జయతి  సత్యం తత్పరమం పదమ్ ।
యథాభూతప్రవాదం  తు సత్యమాహుర్మనీషిణః ॥ ౧౫.౩౪॥
దమః శరీరోపరమః శమః ప్రజ్ఞాప్రసాదజః    ।
అధ్యాత్మమక్షరం విద్యాద్యత్ర గత్వా న శోచతి ॥ ౧౫.౩౫॥
యయా స దేవో భగవాన్ విద్యయా వేద్యతే పరః ।
సాక్షాద్దేవో  మహాదేవస్తజ్జ్ఞానమితి  కీర్తితమ్ ॥ ౧౫.౩౬॥
తన్నిష్ఠస్తత్పరో   విద్వాన్నిత్యమక్రోధనః  శుచిః ।
మహాయజ్ఞపరో  విప్రో లభతే తత్త్వముత్తమమ్ ॥ ౧౫.౩౭॥
ధర్మస్యాయతనం యత్నాచ్ఛరీరం పరిపాలయేత్ ।
న హి దేహం వినా రుద్రః  పురుషైర్విద్యతే  పరః ॥ ౧౫.౩౮॥
నిత్యం ధర్మార్థకామేషు యుజ్యేత నియతో ద్విజః ।
న ధర్మవర్జితం  కామమర్థం  వా మనసా స్మరేత్ ॥ ౧౫.౩౯॥
సీదన్నపి హి ధర్మేణ న త్వధర్మం సమాచరేత్ ।
ధర్మో హి భగవాన్ దేవో గతిః సర్వేషు జన్తుషు ॥ ౧౫.౪౦॥
భూతానాం ప్రియకారీ  స్యాత్ న పరద్రోహకర్మధీః  ।
న వేదదేవతానిన్దాం  కుర్యాత్ తైశ్చ  న సంవదేత్ ॥ ౧౫.౪౧॥
యస్త్విమం నియతం విప్రో ధర్మాధ్యాయం పఠేచ్ఛుచిః ।
అధ్యాపయేత్ శ్రావయేద్వా  బ్రహ్మలోకే  మహీయతే ॥ ౧౫.౪౨॥
ఇతి శ్రీకూర్మపురాణే  షట్సాహస్ర్యాం  సంహితాయాముపరివిభాగే
పఞ్చదశోఽధ్యాయః ॥ ౧౫॥

౧౬
కూర్మపురాణే ఉత్తరభాగే షోడశోఽధ్యాయః ।
వ్యాస ఉవాచ ।

న హింస్యాత్ సర్వభూతాని నానృతం వా వదేత్ క్వచిత్ ।
నాహితం నాప్రియం  వాక్యం న స్తేనః స్యాత్కదాచన ॥ ౧౬.౧॥
తృణం వా యది వా శాకం మృదం వా జలమేవ వా ।
పరస్యాపహరఞ్జన్తుర్నరకం  ప్రతిపద్యతే  ॥ ౧౬.౨॥
న రాజ్ఞః  ప్రతిగృహ్ణీయాన్న   శూద్రాత్పతితాదపి  ।
న చాన్యస్మాదశక్తశ్చ నిన్దితాన్  వర్జయేద్బుధః  ॥ ౧౬.౩॥
నిత్యం యాచనకో న స్యాత్ పునస్తం నైవ  యాచయేత్ ।
ప్రాణానపహరత్యేష యాచకస్తస్య దుర్మతిః ॥ ౧౬.౪॥
న దేవద్రవ్యహారీ  స్యాద్విశేషేణ ద్విజోత్తమః ।
బ్రహ్మస్వం  వా నాపహరేదాపద్యపి కదాచన ॥ ౧౬.౫॥
న విషం విషమిత్యాహుర్బ్రహ్మస్వం విషముచ్యతే ।
దేవస్వం చాపి యత్నేన సదా పరిహరేత్ తతః ॥ ౧౬.౬॥
పుష్పే శాకోదకే కాష్ఠే తథామూలే ఫలే తృణే ।
అదత్తాదానమస్తేయం మనుః ప్రాహ  ప్రజాపతిః  ॥ ౧౬.౭॥
గ్రహీతవ్యాని  పుష్పాణి దేవార్చనవిధౌ ద్విజాః ।
నైకస్మాదేవ  నియతమననుజ్ఞాయ  కేవలమ్ ॥ ౧౬.౮॥
తృణం కాష్ఠం  ఫలం పుష్పం ప్రకాశం  వై హరేద్బుధః ।
ధర్మార్థం  కేవలం గ్రాహ్యం  హ్యన్యథా పతితో భవేత్ ॥ ౧౬.౯॥
తిలముద్గయవాదీనాం  ముష్టిర్గ్రాహ్యా   పథి స్థితైః   ।
క్షుధార్తైర్నాన్యథా  విప్రా ధర్మవిద్భిరితి స్థితిః  ॥ ౧౬.౧౦॥
న ధర్మస్యాపదేశేన పాపం కృత్వా వ్రతం  చరేత్ ।
వ్రతేన  పాపం ప్రచ్ఛాద్య  కుర్వన్ స్త్రీశూద్రలమ్భనమ్   ॥ ౧౬.౧౧॥
ప్రేత్యేహ  చేదృశో విప్రో గర్హ్యతే  బ్రహ్మవాదిభిః  ।
ఛద్మనాఽఽచరితం యచ్చ వ్రతం  రక్షాంసి గచ్ఛతి ॥ ౧౬.౧౨॥
అలిఙ్గీ లిఙ్గివేషేణ యో వృత్తిముపజీవతి ।
స లిఙ్గినాం  హరేదేనస్తిర్యగ్యోనౌ చ జాయతే ॥ ౧౬.౧౩॥
బైడాలవ్రతినః   పాపా లోకే ధర్మవినాశకాః ।
సద్యః పతన్తి పాపేన కర్మణస్తస్య తత్ ఫలమ్ ॥ ౧౬.౧౪॥

పాఖణ్డినో  వికర్మస్థాన్  వామాచారాంస్తథైవ  చ ।
పఞ్చరాత్రాన్  పాశుపతాన్ వాఙ్మాత్రేణాపి  నార్చయేత్ ॥ ౧౬.౧౫॥
వేదనిన్దారతాన్  మర్త్యాన్ దేవనిన్దారతాంస్తథా  ।
ద్విజనిన్దారతాంశ్చైవ   మనసాపి న చిన్తయేత్ ॥ ౧౬.౧౬॥
యాజనంయోనిసమ్బన్ధం  సహవాసం చ భాషణమ్ ।
కుర్వాణః పతతే జన్తుస్తస్మాద్యత్నేన  వర్జయేత్  ॥ ౧౬.౧౭॥
దేవద్రోహాద్గురుద్రోహః    కోటికోటిగుణాధికః ।
జ్ఞానాపవాదో  నాస్తిక్యం తస్మాత్ కోటిగుణాధికమ్ ॥ ౧౬.౧౮॥
గోభిశ్చ దైవతైర్విప్రైః    కృష్యా రాజోపసేవయా ।
కులాన్యకులతాంయాన్తియాని హీనాని ధర్మతః ॥ ౧౬.౧౯॥
కువివాహైః  క్రియాలోపైర్వేదానధ్యయనేన   చ ।
కులాన్యకులతాంయాన్తి బ్రాహ్మణాతిక్రమేణ   చ ॥ ౧౬.౨౦॥
అనృతాత్ పారదార్యాచ్చ తథాఽభక్ష్యస్య భక్షణాత్ ।
అశ్రౌతధర్మాచరణాత్  క్షిప్రం  నశ్యతి వై కులమ్ ॥ ౧౬.౨౧॥
అశ్రోత్రియేషు   వై దానాద్వృషలేషు తథైవ  చ ।
విహితాచారహీనేషు క్షిప్రం  నశ్యతి వై కులమ్ ॥ ౧౬.౨౨॥
నాధార్మికైర్వృతే  గ్రామే  న వ్యాధిబహులే భృశమ్ ।
న శూద్రరాజ్యే  నివసేన్న పాఖణ్డజనైర్వృతే   ॥ ౧౬.౨౩॥
హిమవద్విన్ధ్యయోర్మధ్యే  పూర్వపశ్చిమయోః శుభమ్ ।
ముక్త్వా సముద్రయోర్దేశం   నాన్యత్ర నివసేద్ద్విజః  ॥ ౧౬.౨౪॥
కృష్ణో వా యత్ర చరతి మృగో నిత్యం స్వభావతః ।
పుణ్యాశ్చ విశ్రుతా  నద్యస్తత్ర వా నివసేద్ద్విజః  ॥ ౧౬.౨౫॥
అర్ద్ధక్రోశాన్నదీకూలం   వర్జయిత్వా  ద్విజోత్తమః ।
నాన్యత్ర నివసేత్ పుణ్యాం నాన్త్యజగ్రామసన్నిధౌ  ॥ ౧౬.౨౬॥
న సంవసేచ్చ పతితైర్న  చణ్డాలైర్న   పుల్కసైః  ।
న మూర్ఖైర్నావలిప్తైశ్చ   నాన్త్యైర్నాన్త్యావసాయిభిః  ॥ ౧౬.౨౭॥

ఏకశయ్యాఽఽసనం పఙ్క్తిర్భాణ్డపక్వాన్నమిశ్రణమ్    ।
యాజనాధ్యాపనం యోనిస్తథైవ  సహభోజనమ్ ॥ ౧౬.౨౮॥
సహాధ్యాయస్తు దశమః సహయాజనమేవ చ ।
ఏకాదశ సముద్దిష్టా  దోషాః సాఙ్కర్యసఞ్జ్ఞితాః  ॥ ౧౬.౨౯॥
సమీపే వా వ్యవస్థానాత్  పాపం సఙ్క్రమతే నృణామ్ ।
తస్మాత్ సర్వప్రయత్నేన  సాఙ్కర్యం పరివర్జయేత్  ॥ ౧౬.౩౦॥
ఏకపఙ్క్త్యుపవిష్టా  యే న స్పృశన్తి పరస్పరమ్ ।
భస్మనా కృతమర్యాదా న తేషాం సఙ్కరో భవేత్ ॥ ౧౬.౩౧॥
అగ్నినా భస్మనా చైవ  సలిలేన విశేషతః ।
ద్వారేణ స్తమ్భమార్గేణ  షడ్భిః పఙ్క్తిర్విభిద్యతే  ॥ ౧౬.౩౨॥
న కుర్యాచ్ఛుష్కవైరాణి  వివాదం చ న పైశునమ్  ।
పరక్షేత్రే గాం చరన్తీం న చాచక్షీత కస్యచిత్ ॥ ౧౬.౩౩॥
న సంవసేత్ సూతకినా న కఞ్చిన్మర్మణి స్పృశేత్ ।
న సూర్యపరివేషం వా నేన్ద్రచాపం  శవాగ్నికమ్ ॥ ౧౬.౩౪॥
పరస్మై  కథయేద్విద్వాన్ శశినం వా కదాచన ।
న కుర్యాద్బహుభిః సార్ద్ధం  విరోధం బన్ధుభిస్తథా   ॥ ౧౬.౩౫॥
ఆత్మనః ప్రతికూలాని  పరేషాం న సమాచరేత్ ।
తిథిం పక్షస్య న బ్రూయాత్  నక్షత్రాణి  వినిర్దిశేత్  ॥ ౧౬.౩౬॥
నోదక్యామభిభాషేత నాశుచిం వా ద్విజోత్తమః ।
న దేవగురువిప్రాణాం  దీయమానం తు వారయేత్ ॥ ౧౬.౩౭॥
న చాత్మానం ప్రశంసేద్వా  పరనిన్దాం  చ వర్జయేత్  ।
వేదనిన్దాం  దేవనిన్దాం  ప్రయత్నేన  వివర్జయేత్  ॥ ౧౬.౩౮॥
యస్తు దేవానృషీన్ విప్రాన్వేదాన్  వా నిన్దతి  ద్విజః ।
న తస్య నిష్కృతిర్దృష్టా  శాస్త్రేష్విహ  మునీశ్వరాః ॥ ౧౬.౩౯॥
నిన్దయేద్వై   గురుం దేవం వేదం వా సోపబృంహణమ్ ।
కల్పకోటిశతం సాగ్రం  రౌరవే పచ్యతే నరః ॥ ౧౬.౪౦॥
తూష్ణీమాసీత  నిన్దాయాం  న బ్రూయాత్  కిఞ్చిదుత్తరమ్ ।
కర్ణౌ పిధాయ గన్తవ్యం న చైతానవలోకయేత్  ॥ ౧౬.౪౧॥

వర్జయేద్వై   రహస్యఞ్చ పరేషాం గూహయేద్బుధః ।
వివాదం స్వజనైః  సార్ద్ధం  న కుర్యాద్వై  కదాచన ॥ ౧౬.౪౨॥
న పాపం పాపినాం బ్రూయాదపాపం  వా ద్విజోత్తమాః ।
స తేన తుల్యదోషః స్యాన్మిథ్యాది దోషవాన్ భవేత్ ॥ ౧౬.౪౩॥
యాని మిథ్యాభిశస్తానాం పతన్త్యశ్రూణి  రోదనాత్ ।
తాని పుత్రాన్  పశూన్ ఘ్నన్తి తేషాం మిథ్యాభిశంసినామ్ ॥ ౧౬.౪౪॥
బ్రహ్మహత్యాసురాపానే  స్తేయే గుర్వఙ్గనాగమే  ।
దృష్టం  విశోధనం వృద్ధైర్నాస్తి  మిథ్యాభిశంసనే ॥ ౧౬.౪౫॥
నేక్షేతోద్యన్తమాదిత్యం శశినం చానిమిత్తతః ।
నాస్తం యాన్తం న వారిస్థం  నోపసృష్టం  న మఘ్యగమ్ ॥ ౧౬.౪౬॥
తిరోహితం వాససా వా నాదర్శాన్తరగామినమ్ ।
న నగ్నాం స్త్రియమీక్షేత  పురుషం వా కదాచన ॥ ౧౬.౪౭॥
న చ మూత్రం  పురీషం వా న చ సంస్పృష్టమైథునమ్   ।
నాశుచిః సూర్యసోమాదీన్ గ్రహానాలోకయేద్బుధః  ॥ ౧౬.౪౮॥
పతితవ్యఙ్గచణ్డాలానుచ్ఛిష్టాన్    నావలోకయేత్ ।
నాభిభాషేత చ పరముచ్ఛిష్టో వాఽవగుణ్ఠితః  ॥ ౧౬.౪౯॥
న స్పృశేత్ ప్రేతసంస్పర్శం  న క్రుద్ధస్య   గురోర్ముఖమ్ ।
న తైలోదకయోశ్ఛాయాం  న పత్నీం భోజనే సతి ।
నాముక్తబన్ధనాఙ్గాం   వా నోన్మత్తం మత్తమేవ వా ॥ ౧౬.౫౦॥
నాశ్నీయాత్ భార్యయా సార్ద్ధన్నైనామీక్షేత   చాశుచిమ్ ।
క్షువన్తీం జృమ్భమాణాం వా నాసనస్థాం  యథాసుఖమ్ ॥ ౧౬.౫౧॥
నోదకే చాత్మనో రూపం న కూలం శ్వభ్రమేవ  వా ।
న లఙ్ఘయేచ్చ  మూత్రం  వా నాధితిష్ఠేత్  కదాచన ॥ ౧౬.౫౨॥
న శూద్రాయ  మతిం దద్యాత్ కృశరం పాయసం దధి ।
నోచ్ఛిష్టం  వా మధు ఘృతం న చ కృష్ణాజినం  హవిః ॥ ౧౬.౫౩॥
న చైవాస్మై   వ్రతం  దద్యాన్న చ ధర్మం వదేద్బుధః ।
న చ క్రోధవశం  గచ్ఛేద్ద్వేషం  రాగం చ వర్జయేత్  ॥ ౧౬.౫౪॥

లోభం దమ్భం తథా యత్నాదసూయాం జ్ఞానకుత్సనమ్  ।
మానం మోహం తథా క్రోధం  ద్వేషఞ్చ పరివర్జయేత్  ॥ ౧౬.౫౫॥
న కుర్యాత్ కస్యచిత్ పీడాం సుతం శిష్యం చ తాడయేత్ ।
న హీనానుపసేవేత న చ తీక్ష్ణమతీన్  క్వచిత్ ॥ ౧౬.౫౬॥
నాత్మానం చావమన్యేత దైన్యం  యత్నేన వర్జయేత్  ।
న విశిష్టానసత్కుర్య్యాత్  నాత్మానం వా శపేద్బుధః ॥ ౧౬.౫౭॥
న నఖైర్విలిఖేద్భూమిం  గాం చ సంవేశయేన్న హి ।
న నదీషు నదీం బ్రూయాత్  పర్వతేషు చ పర్వతాన్ ॥ ౧౬.౫౮॥
ఆవాసే భోజనే వాఽపి న త్యజేత్ సహయాయినమ్ ।
నావగాహేదపో నగ్నో వహ్నిం నాతివ్రజేత్  పదా ॥ ౧౬.౫౯॥
శిరోఽభ్యఙ్గావశిష్టేన   తైలేనాఙ్గం   న లేపయేత్ ।
న సర్పశస్త్రైః  క్రీడేత  స్వాని ఖాని న సంస్పృశేత్ ॥ ౧౬.౬౦॥
రోమాణి చ రహస్యాని నాశిష్టేన  సహ వ్రజేత్  ।
న పాణిపాదావగ్నౌచ చాపలాని సమాశ్రయేత్  ॥ ౧౬.౬౧॥
న శిశ్నోదరచాపల్యం న చ శ్రవణయోః  క్వచిత్ ।
న చాఙ్గనఖవాద్యం  వై కుర్యాన్నాఞ్జలినా  పిబేత్ ॥ ౧౬.౬౨॥
నాభిహన్యాజ్జలం  పద్భ్యాం పాణినా వా కదాచన ।
న శాతయేదిష్టకాభిః  ఫలాని న ఫలేన చ ॥ ౧౬.౬౩॥
న మ్లేచ్ఛభాషాం  శిక్షేత నాకర్షేచ్చ  పదాసనమ్ ।
న భేదనమధిస్ఫోటం ఛేదనం వా విలేఖనమ్ ॥ ౧౬.౬౪॥
కుర్యాద్విమర్దనం  ధీమాన్ నాకస్మాదేవ నిష్ఫలమ్ ।
నోత్సఙ్గే భక్షయేద్భక్ష్యాన్ వృథా చేష్టాం  చ నాచరేత్ ॥ ౧౬.౬౫॥
న నృత్యేదథవా గాయేన్న వాదిత్రాణి  వాదయేత్ ।
న సంహతాభ్యాం పాణిభ్యాం కణ్డూయేదాత్మనః  శిరః ॥ ౧౬.౬౬॥
న లౌకికైః  స్తవైర్దేవాంస్తోషయేద్బాహ్యజైరపి     ।
నాక్షైః క్రీడేన్న  ధావేత నాప్సు విణ్మూత్రమాచరేత్  ॥ ౧౬.౬౭॥
నోచ్ఛిష్టః  సంవిశేన్నిత్యం న నగ్నః స్నానమాచరేత్ ।
న గచ్ఛేన్న పఠేద్వాఽపి న చైవ  స్వశిరః స్పృశేత్ ॥ ౧౬.౬౮॥

న దన్తైర్నఖరోమాణి  ఛిన్ద్యాత్  సుప్తం న బోధయేత్ ।
న బాలాతపమాసేవేత్ ప్రేతధూమం  వివర్జయేత్  ॥ ౧౬.౬౯॥
నైకః  సుప్యాచ్ఛూన్యగృహే స్వయం నోపానహౌ హరేత్ ।
నాకారణాద్వా నిష్ఠీవేన్న  బాహుభ్యాం నదీం తరేత్ ॥ ౧౬.౭౦॥
న పాదక్షాలనం కుర్యాత్ పాదేనైవ  కదాచన ।
నాగ్నౌ ప్రతాపయేత్  పాదౌ న కాంస్యే ధావయేద్బుధః ॥ ౧౬.౭౧॥
నాతిప్రసారయేద్దేవం   బ్రాహ్మణాన్  గామథాపి వా ।
వాయ్వగ్నిగురువిప్రాన్  వా సూర్యం వా శశినం ప్రతి  ॥ ౧౬.౭౨॥
అశుద్ధః  శయనంయానం స్వాధ్యాయం స్నానభోజనమ్ ।
బహిర్నిష్క్రమణం చైవ  న కుర్వీత కథఞ్చన ॥ ౧౬.౭౩॥
స్వప్నమధ్యయనం స్నానముచ్చారం భోజనం గతిమ్ ।
ఉభయోః సన్ధ్యయోర్నిత్యం  మధ్యాహ్నే చైవ  వర్జయేత్  ॥ ౧౬.౭౪॥
న స్పృశేత్ పాణినోచ్ఛిష్టో విప్రోగోబ్రాహ్మణానలాన్   ।
న చైవాన్నం  పదా వాఽపి న దేవప్రతిమాం  స్పృశేత్ ॥ ౧౬.౭౫॥
నాశుద్ధోఽగ్నిం  పరిచరేన్న దేవాన్ కీర్త్తయేదృషీన్ ।
నావగాహేదగాధామ్బు ధారయేన్నాగ్నిమేకతః ॥ ౧౬.౭౬॥
న వామహస్తేనోద్ధృత్య  పిబేద్వక్త్రేణ  వా జలమ్ ।
నోత్తరేదనుపస్పృశ్య నాప్సు రేతః సముత్సృజేత్ ॥ ౧౬.౭౭॥
అమేధ్యలిప్తమన్యద్వా లోహితం వా విషాణి వా ।
వ్యతిక్రమేన్న  స్రవన్తీం   నాప్సు మైథునమాచరేత్  ॥ ౧౬.౭౮॥
చైత్యం  వృక్షం న వై ఛిన్ద్యాన్నాప్సు  ష్ఠీవనమాచరేత్  ।
నాస్థిభస్మకపాలాని  న కేశాన్న చ కణ్టకాన్  ।
తుషాంఙ్గారకరీషం  వా నాధితిష్ఠేత్  కదాచన ॥ ౧౬.౭౯॥
న చాగ్నిం లఙ్ఘయేద్ధీమాన్   నోపదధ్యాదధః క్వచిత్ ।
న చైనం  పాదతః కుర్యాన్ముఖేన న ధమేద్బుధః ॥ ౧౬.౮౦॥
న కూపమవరోహేత నావేక్షేతాశుచిః క్వచిత్ ।
అగ్నౌ న ప్రక్షిపేదగ్నిం  నాద్భిః ప్రశమయేత్  తథా ॥ ౧౬.౮౧॥

సుహృన్మరణమార్తిం వా న స్వయం శ్రావయేత్  పరాన్ ।
అపణ్యం కూటపణ్యం వా విక్రయే  న ప్రయోజయేత్  ॥ ౧౬.౮౨॥
న వహ్నిం ముఖనిశ్వాసైర్జ్వాలయేన్నాశుచిర్బుధః   ।
పుణ్యస్నానోదకస్థానే  సీమాన్తం వా కృషేన్న తు ॥ ౧౬.౮౩॥
న భిన్ద్యాత్  పూర్వసమయమభ్యుపేతం కదాచన ।
పరస్పరం పశూన్ వ్యాలాన్ పక్షిణో నావబోధయేత్ ॥ ౧౬.౮౪॥
పరబాధాం న కుర్వీత జలవాతాతపాదిభిః ।
కారయిత్వా స్వకర్మాణి కారూన్ పశ్చాన్న వర్జయేత్  ।
సాయమ్ప్రాతర్గృహద్వారాన్  భిక్షార్థం  నావఘాటయేత్ ॥ ౧౬.౮౫॥
బహిర్మాల్యం బహిర్గన్ధం   భార్యయా సహ భోజనమ్ ।
విగృహ్య వాదం కుద్వారప్రవేశం  చ వివర్జయేత్  ॥ ౧౬.౮౬॥
న ఖాదన్బ్రాహ్మణస్తిష్ఠేన్న  జల్పేద్వా హసన్ బుధః ।
స్వమగ్నిం నైవ  హస్తేన స్పృశేన్నాప్సు చిరం వసేత్ ॥ ౧౬.౮౭॥
న పక్షకేణోపధమేన్న శూర్పేణ న పాణినా ।
ముఖేనైవ  ధమేదగ్నిం ముఖాదగ్నిరజాయత ॥ ౧౬.౮౮॥
పరస్త్రియం  న భాషేత నాయాజ్యంయాజయేద్ద్విజః  ।
నైకశ్చరేత్  సభాం విప్రః  సమవాయం చ వర్జయేత్  ।
న దేవాయతనం గచ్ఛేత్ కదాచిద్వాఽప్రదక్షిణమ్  ॥ ౧౬.౮౯॥
న వీజయేద్వా వస్త్రేణ  న దేవాయతనే స్వపేత్ ।
నైకోఽధ్వానం  ప్రపద్యేత  నాధార్మికజనైః  సహ ॥ ౧౬.౯౦॥
న వ్యాధిదూషితైర్వాపి  న శూద్రైః  పతితైర్న  వా ।
నోపానద్వర్జితోఽధ్వానం  జలాదిరహితస్తథా ॥ ౧౬.౯౧॥
న రాత్రౌ వారిణా సార్ద్ధం  న వినా చ కమణ్డలుమ్  ।
నాగ్నిగోబ్రాహ్మణాదీనామన్తరేణ  వ్రజేత్  క్వచిత్ ॥ ౧౬.౯౨॥
నివత్స్యన్తీం  న వనితామతిక్రామేత్  క్వచిద్ద్విజః  ।
న నిన్దేద్యోగినః  సిద్ధాన్  వ్రతినో  వా యతీంస్తథా ॥ ౧౬.౯౩॥
దేవతాయతనం ప్రాజ్ఞో  దేవానాం చైవ  మన్త్రిణామ్  ।

నాక్రామేత్  కామతశ్ఛాయాం బ్రాహ్మణానాం  చ గోరపి ॥ ౧౬.౯౪॥
స్వాం తు నాక్రమయేచ్ఛాయాం  పతితాద్యైర్న  రోగిభిః ।
నాఙ్గారభస్మకేశాదిష్వధితిష్ఠేత్   కదాచన ॥ ౧౬.౯౫॥
వర్జయేన్మార్జనీరేణుం   స్నానవస్త్రఘటోదకమ్  ।
న భక్షయేదభక్ష్యాణి నాపేయం చాపిబేద్ద్విజః  ॥ ౧౬.౯౬॥
ఇతి శ్రీకూర్మపురాణే  షట్సాహస్ర్యాం  సంహితాయాముపరివిభాగే
షోడశోఽధ్యాయః ॥ ౧౬॥

౧౭
కూర్మపురాణే ఉత్తరభాగే సప్తదశోఽధ్యాయః ।
వ్యాస ఉవాచ ।
నాద్యాచ్ఛూద్రస్య  విప్రోఽన్నం  మోహాద్వా యది వాఽన్యతః ।
స శూద్రయోనిం  వ్రజతి  యస్తు భుఙ్క్తే హ్యనాపది ॥ ౧౭.౧॥
షణ్మాసాన్యో ద్విజో భుఙ్క్తే శూద్రస్యాన్నం  విగర్హితమ్  ।
జీవన్నేవ భవేచ్ఛూద్రో మృతః శ్వా చాభిజాయతే ॥ ౧౭.౨॥
బ్రాహ్మణక్షత్రియవిశాం   శూద్రస్య  చ మునీశ్వరాః ।
యస్యాన్నేనోదరస్థేన  మృతస్తద్యోనిమాప్నుయాత్ ॥ ౧౭.౩॥
రాజాన్నం నర్త్తకాన్నం చ తక్ష్ణోఽన్నం  కర్మకారిణః ।
గణాన్నం గణికాన్నం చ షణ్ఢాన్నం  చైవ  వర్జయేత్  ॥ ౧౭.౪॥
చక్రోపజీవిరజకతస్కరధ్వజినాం  తథా ।
గాన్ధర్వలోహకారాన్నం  సూతకాన్నం చ వర్జయేత్  ॥ ౧౭.౫॥
కులాలచిత్రకర్మాన్నం  వార్ధుషేః  పతితస్య చ ।
సువర్ణకారశైలూషవ్యాధబద్ధాతురస్య    చ ॥ ౧౭.౬॥
సువర్ణకారశైలూషవ్యాధబద్ధాతురస్య    చ ।
చికిత్సకస్య చైవాన్నం  పుంశ్చల్యా దణ్డికస్య  చ ।
స్తేననాస్తికయోరన్నం దేవతానిన్దకస్య  చ ॥ ౧౭.౭॥
సోమవిక్రయిణశ్చాన్నం  శ్వపాకస్య విశేషతః ।
భార్యాజితస్య చైవాన్నం  యస్య చోపపతిర్గృహే  ॥ ౧౭.౮॥

vyAsagItAkUrmapurANa.pdf 27



వ్యాసగీతా కూర్మపురాణే అధ్యాయాః ౧౨-౩౩

ఉత్సృష్టస్య  కదర్యస్య తథైవోచ్ఛిష్టభోజినః   ।
అపాఙ్క్త్యాన్నం  చ సఙ్ఘాన్నం  శస్త్రజీవస్య  చైవ  హి ॥ ౧౭.౯॥
క్లీబసంన్యాసినోశ్చాన్నం  మత్తోన్మత్తస్య చైవ  హి ।
భీతస్య రుదితస్యాన్నమవక్రుష్టం   పరిక్షుతమ్ ॥ ౧౭.౧౦॥
బ్రహ్మద్విషః  పాపరుచేః శ్రాద్ధాన్నం   సూతకస్య చ ।
వృథాపాకస్య చైవాన్నం  శావాన్నం శ్వశురస్య చ ॥ ౧౭.౧౧॥
అప్రజానాం  తు నారీణాం భృతకస్య తథైవ  చ ।
కారుకాన్నం విశేషేణ శస్త్రవిక్రయిణస్తథా   ॥ ౧౭.౧౨॥
శౌణ్డాన్నం  ఘాటికాన్నం చ భిషజామన్నమేవ చ ।
విద్ధప్రజననస్యాన్నం   పరివేత్రన్నమేవ  చ ॥ ౧౭.౧౩॥
పునర్భువో విశేషేణ తథైవ  దిధిషూపతేః ।
అవజ్ఞాతం  చావధూతం సరోషం విస్మయాన్వితమ్ ॥ ౧౭.౧౪॥
గురోరపి న భోక్తవ్యమన్నం సంస్కారవర్జితమ్  ।
దుష్కృతం హి మనుష్యస్య సర్వమన్నే వ్యవస్థితమ్  ॥ ౧౭.౧౫॥
యోయస్యాన్నం సమశ్నాతి స తస్యాశ్నాతి కిల్బిషమ్ ।
ఆర్ద్ధికః  కులమిత్రశ్చ  స్వగోపాలశ్చ నాపితః ॥ ౧౭.౧౬॥
కుశీలవః కుమ్భకారః క్షేత్రకర్మక  ఏవ చ
ఏతే శూద్రేషు  భోజ్యాన్నం దత్వా స్వల్పం పణం బుధైః  ।
పాయసం స్నేహపక్వం యద్గోరసం  చైవ  సక్తవః  ॥ ౧౭.౧౭॥
పిణ్యాకం చైవ  తైలం  చ శూద్రాద్గ్రాహ్యం   ద్విజాతిభిః ।
వృన్తాకం నాలికాశాకం కుసుమ్భాశ్మన్తకం తథా ॥ ౧౭.౧౮॥
పలాణ్డుం  లసునం శుక్తం నిర్యాసం చైవ  వర్జయేత్  ।
ఛత్రాకం  విడ్వరాహం చ శేళం పీయూషమేవ చ ॥ ౧౭.౧౯॥
విలయం సుముఖం చైవ  కవకాని చ వర్జయేత్  ।
గృఞ్జనం  కింశుకం చైవ  కకుభఞ్చ తథైవ  చ ॥ ౧౭.౨౦॥
ఉదుమ్బరమలాబుం చ జగ్ధ్వా  పతతి వై ద్విజః ।
వృథా కృశరసంయావం పాయసాపూపమేవ చ ॥ ౧౭.౨౧॥
అనుపాకృతమాంసం చ దేవాన్నాని హవీంషి చ ।

యవాగూం మాతులిఙ్గం  చ మత్స్యానప్యనుపాకృతాన్ ॥ ౧౭.౨౨॥
నీపం కపిత్థం  ప్లక్షం  చ ప్రయత్నేన  వివర్జయేత్  ।
పిణ్యాకం చోద్ధృతస్నేహం  దేవధాన్యం తథైవ  చ ॥ ౧౭.౨౩॥
రాత్రౌ చ తిలసమ్బద్ధం  ప్రయత్నేన  దధి త్యజేత్ ।
నాశ్నీయాత్ పయసా తక్రం  న బీజాన్యుపజీవయేత్ ॥ ౧౭.౨౪॥
క్రియాదుష్టం   భావదుష్టమసత్సఙ్గం   వివర్జయేత్  ।
కేశకీటావపన్నం చ సుహృల్లేఖం  చ నిత్యశః ॥ ౧౭.౨౫॥
శ్వాఘ్రాతం  చ పునః సిద్ధం  చణ్డాలావేక్షితం  తథా ।
ఉదక్యయా చ పతితైర్గవా   చాఘ్రాతమేవ  చ ॥ ౧౭.౨౬॥
అనర్చితం పుర్యుషితం పర్యాభ్రాన్తం   చ నిత్యశః ।
కాకకుక్కుటసంస్పృష్టం  కృమిభిశ్చైవ  సంయుతమ్ ॥ ౧౭.౨౭॥
మనుష్యైరథవాఽఽఘ్రాతం   కుష్ఠినా  స్పృష్టమేవ  చ ।
న రజస్వలయా దత్తం న పుంశ్చాల్యా సరోషయా ॥ ౧౭.౨౮॥
మలబద్వాససా వాపి పరవాసోఽథ వర్జయేత్  ।
వివత్సాయాశ్చ గోః క్షీరమౌష్ట్రం  వానిర్దశం  తథా ॥ ౧౭.౨౯॥
ఆవికం సన్ధినీక్షీరమపేయం  మనురబ్రవీత్  ।
బలాకం హంసదాత్యూహం కలవిఙ్కం శుకం తథా ॥ ౧౭.౩౦॥
కురరఞ్చ చకారఞ్చ జాలపాదం చ కోకిలమ్ ।
చాషాంశ్చ ఖఞ్జరీటాంశ్చ  శ్యేనం గృధ్రం  తథైవ  చ ॥ ౧౭.౩౧॥
ఉలూకం చక్రవాకం  చ భాసం పారావతం తథా ।
కపోతం టిట్టిభం  చైవ  గ్రామకుక్కుటమేవ  చ ॥ ౧౭.౩౨॥
సింహం వ్యాఘ్రం  చ మార్జారం  శ్వానం కుక్కురమేవ చ ।
శ‍ృగాలం మర్కటం చైవ  గర్దభం  చ న భక్షయేత్ ।
న భక్షయేత్ సర్వమృగాన్ పక్షిణోఽన్యాన్ వనేచరాన్ ॥ ౧౭.౩౩॥
జలేచరాన్ స్థలచరాన్  ప్రాణినశ్చేతి  ధారణా ।
గోధా కూర్మః శశః శ్వావిత్ సల్లకీ  చేతి సత్తమాః ॥ ౧౭.౩౪॥
భక్ష్యాః పఞ్చనఖా నిత్యం మనురాహ ప్రిజాపతిః  ।

మత్స్యాన్ సశల్కాన్ భుఞ్జీయాన్మాంసం  రౌరవమేవ చ ॥ ౧౭.౩౫॥
నివేద్య దేవతాభ్యస్తు బ్రాహ్మణేభ్యస్తు  నాన్యథా ।
మయూరం తిత్తిరం చైవ  కపోతం చ కపిఞ్జలమ్  ॥ ౧౭.౩౬॥
వాధ్రీణసం  ద్వీపినఞ్చ భక్ష్యానాహ ప్రజాపతిః  ।
శఫరం సింహతుణ్డం  చ తథా పాఠీనరోహితౌ ॥ ౧౭.౩౭॥
మత్స్యేష్వేతే సముద్దిష్టా  భక్షణాయా ద్విజోత్తమాః ।
ప్రోక్షితం  భక్షయేదేషాం మాంసం చ ద్విజకామ్యయా ॥ ౧౭.౩౮॥
యథావిధి నియుక్తం చ ప్రాణానామపి  చాత్యయే ।
భక్షయేదేవ మాంసాని శేషభోజీ న లిప్యతే ॥ ౧౭.౩౯॥
ఔషధార్థమశక్తౌ  వా నియోగాద్యం న కారయేత్ ।
ఆమన్త్రితస్తు  యః శ్రాద్ధే  దైవే  వా మాంసముత్సృజేత్ ।
యావన్తి పశురోమాణి తావతో నరకాన్ వ్రజేత్  ॥ ౧౭.౪౦॥
అదేయం చాప్యపేయం చ తథైవాస్పృశ్యమేవ  చ ।
ద్విజాతీనామనాలోక్యం నిత్యం మద్యమితి స్థితిః  ॥ ౧౭.౪౧॥
తస్మాత్ సర్వప్రకారేణ  మద్యం నిత్యం వివర్జయేత్  ।
పీత్వా పతతి కర్మభ్యస్త్వసమ్భాష్యో భవేద్ద్విజైః   ॥ ౧౭.౪౨॥
భక్షయిత్వా హ్యభక్ష్యాణి పీత్వాఽపేయాన్యపి ద్విజః ।
నాధికారీ భవేత్ తావద్యావత్తన్న వ్రజత్యధః  ॥ ౧౭.౪౩॥
తస్మాత్ పరిహరేన్నిత్యమభక్ష్యాణి ప్రయత్నతః  ।
అపేయాని చ విప్రో వై తథా చేద్యాతి రౌరవమ్ ॥ ౧౭.౪౪॥
ఇతి శ్రీకూర్మపురాణే  షట్సాహస్ర్యాం  సంహితాయాముపరివిభాగే
సప్తదశోఽధ్యాయః ॥ ౧౭॥

౧౮
కూర్మపురాణే ఉత్తరభాగే అష్టాదశోఽధ్యాయః  ।
ఋషయ ఊచుః ।
అహన్యహని కర్త్తవ్యం బ్రాహ్మణానాం  మహామునే ।
తదాచక్ష్వాఖిలం కర్మ యేన ముచ్యేత బన్ధనాత్  ॥ ౧౮.౧॥

వ్యాస ఉవాచ ।
వక్ష్యే సమాహితాయూయం శ‍ృణుధ్వం గదతో మమ ।
అహన్యహని కర్తవ్యం బ్రాహ్మణానాం  క్రమాద్విధిమ్  ॥ ౧౮.౨॥
బ్రాహ్మే  ముహూర్తేతూత్థాయ  ధర్మమర్థం  చ చిన్తయేత్ ।
కాయక్లేశం  తదుద్భూతం ధ్యాయేత మనసేశ్వరమ్ ॥ ౧౮.౩॥
ఉషః కాలేఽచ సమ్ప్రాప్తే కృత్వా చావశ్యకం బుధః ।
స్నాయాన్నదీషు శుద్ధాసు  శౌచం కృత్వా యథావిధి ॥ ౧౮.౪॥
ప్రాతః  స్నానేన పూయన్తే యేఽపి పాపకృతో జనాః ।
తస్మాత్ సర్వప్రయత్నేన  ప్రాతః  స్నానం సమాచరేత్ ॥ ౧౮.౫॥
ప్రాతః  స్నానం ప్రశంసన్తి  దృష్టాదృష్టకరం   శుభమ్ ।
ఋషీణామృషితా నిత్యం ప్రాతః  స్నానాన్న సంశయః ॥ ౧౮.౬॥
ముఖే సుప్తస్య సతతం లాలాయాః సంస్రవన్తి   హి ।
తతో నైవాచరేత్  కర్మ అకృత్వా స్నానమాదితః ॥ ౧౮.౭॥
అలక్ష్మీః కాలకర్ణీ చ దుఃస్వప్నం దుర్విచిన్తితమ్ ।
ప్రాతః  స్నానేన పాపాని పూయన్తే నాత్ర సంశయః ॥ ౧౮.౮॥
అతః స్నానం వినా పుంసాం పావనం కర్మ సంస్మృతమ్ ।
హోమే జప్యే విశేషేణ తస్మాత్ స్నానం సమాచరేత్ ॥ ౧౮.౯॥
అశక్తావశిరస్కం వా స్నానమస్య విధీయతే ।
ఆర్ద్రేణ  వాససా వాఽథ మార్జనం  కాపిలం స్మృతమ్ ॥ ౧౮.౧౦॥
అసామర్థ్యే  సముత్పన్నే స్నానమేవం సమాచరేత్ ।
బ్రహ్మాదీనామథాశక్తౌ  స్నానాన్యాహుర్మనీషిణః ॥ ౧౮.౧౧॥
బ్రాహ్మమాగ్నేయముద్దిష్టం    వాయవ్యం దివ్యమేవ చ ।
వారుణంయౌగికం తద్వత్ షోఢా స్నానం ప్రకీర్తితమ్   ॥ ౧౮.౧౨॥
బ్రాహ్మం  తు మార్జనం  మన్త్రైః  కుశైః  సోదకబిన్దుభిః  ।
ఆగ్నేయం భస్మనా పాదమస్తకాద్దేహధూలనమ్  ॥ ౧౮.౧౩॥
గవాం హి రజసా ప్రోక్తం   వాయవ్యం స్నానముత్తమమ్ ।
యత్తు సాతపవర్షేణ  స్నానం తద్దివ్యముచ్యతే  ॥ ౧౮.౧౪॥

vyAsagItAkUrmapurANa.pdf 31



వ్యాసగీతా కూర్మపురాణే అధ్యాయాః ౧౨-౩౩

వారుణం చావగాహస్తు మానసం స్వాత్మవేదనమ్ ।
యౌగికం స్నానమాఖ్యాతం యోగే విష్ణ్వాదిచిన్తనమ్  ॥ ౧౮.౧౫॥
ఆత్మతీర్థమితి  ఖ్యాతం సేవితం బ్రహ్మవాదిభిః  ।
మనః శుచికరం పుంసాం నిత్యం తత్ స్నానమాచరేత్ ॥ ౧౮.౧౬॥
శక్తశ్చేద్వారుణం  విద్వాన్ ప్రాయశ్చిత్తే  తథైవ  చ ।
ప్రక్షాల్య  దన్తకాష్ఠం  వై భక్షయిత్వా విధానతః ॥ ౧౮.౧౭॥
ఆచమ్య ప్రయతో  నిత్యం స్నానం ప్రాతః  సమాచరేత్ ।
మధ్యాఙ్గులిసమస్థౌల్యం   ద్వాదశాఙ్గులసమ్మితమ్  ॥ ౧౮.౧౮॥
సత్వచం దన్తకాష్ఠం  స్యాత్ తదగ్రేణ  తు ధావయేత్ ।
క్షీరవృక్షసముద్భూతం మాలతీసమ్భవం శుభమ్ ।
అపామార్గం  చ బిల్వం చ కరవీరం విశేషతః ॥ ౧౮.౧౯॥
వర్జయిత్వా  నిన్దితాని  గృహీత్వైకం  యథోదితమ్ ।
పరిహృత్య దినం పాపం భక్షయేద్వై  విధానవిత్ ॥ ౧౮.౨౦॥
నోత్పాటయేద్దన్తకాష్టన్నాఙ్గుల్యా     ధారయేత్ క్వచిత్ ।
ప్రక్షాల్య  భఙ్క్త్వా  తజ్జహ్యాచ్ఛుచౌదేశే  సమాహితః ॥ ౧౮.౨౧॥
స్నాత్వా సన్తర్పయేద్దేవానృషీన్  పితృగణాంస్తథా ।
ఆచమ్య మన్త్రవిన్నిత్యం  పునరాచమ్య వాగ్యతః ॥ ౧౮.౨౨॥
సమ్మార్జ్య  మన్త్రైరాత్మానం  కుశైః  సోదకబిన్దుభిః  ।
ఆపో హిష్ఠా వ్యాహృతిభిః సావిత్ర్యా  వారుణైః  శుభైః  ॥ ౧౮.౨౩॥
ఓఙ్కారవ్యాహృతియుతాం గాయత్రీం  వేదమాతరమ్ ।
జప్త్వా జలాఞ్జలిం  దద్యాద్భాస్కరం ప్రతి  తన్మనాః ॥ ౧౮.౨౪॥
ప్రాక్కూలేషు  సమాసీనో దర్భేషు సుసమాహితః ।
ప్రాణాయామత్రయం   కృత్వా ధ్యాయేత్ సన్ధ్యామితి  శ్రుతిః  ॥ ౧౮.౨౫॥
యాసన్ధ్యా  సా జగత్సూతిర్మాయాతీతా హి నిష్కలా ।
ఐశ్వరీ తు పరాశక్తిస్తత్త్వత్రయసముద్భవా    ॥ ౧౮.౨౬॥
ధ్యాత్వాఽర్కమణ్డలగతాం  సావిత్రీం  వై జపన్ బుధః ।
ప్రాఙ్ముఖః  సతతం విప్రః  సన్ధ్యోపాసనమాచరేత్  ॥ ౧౮.౨౭॥

సన్ధ్యాహీనోఽశుచిర్నిత్యమనర్హః   సర్వకర్మసు ।
యదన్యత్ కురుతే కిఞ్చిన్న తస్య ఫలమాప్నుయాత్ ॥ ౧౮.౨౮॥
అనన్యచేతసః శాన్తా బ్రాహ్మణా  వేదపారగాః ।
ఉపాస్య విధివత్ సన్ధ్యాం  ప్రాప్తాః  పూర్వేఽపరాం గతిమ్ ॥ ౧౮.౨౯॥
యోఽన్యత్ర కురుతే యత్నం ధర్మకార్యే ద్విజోత్తమః ।
విహాయ సన్ధ్యాప్రణతిం   స యాతి నరకాయుతమ్ ॥ ౧౮.౩౦॥
తస్మాత్ సర్వప్రయత్నేన  సన్ధ్యోపాసనమాచరేత్  ।
ఉపాసితో భవేత్ తేన దేవోయోగతనుః పరః ॥ ౧౮.౩౧॥
సహస్రపరమాం  నిత్యం శతమధ్యాం దశావరామ్ ।
సావిత్రీం  వై జపేద్విద్వాన్ ప్రాఙ్ముఖః  ప్రయతః  స్థితః  ॥ ౧౮.౩౨॥
అథోపతిష్ఠేదాదిత్యముదయన్తం  సమాహితః ।
మన్త్రైస్తు  వివిధైః  సౌరై ఋగ్యజుఃసామసమ్భవైః  ॥ ౧౮.౩౩॥
ఉపస్థాయ  మహాయోగం దేవదేవం దివాకరమ్ ।
కుర్వీత ప్రణతిం  భూమౌమూర్ధ్నా  తేనైవ  మన్త్రతః  ॥ ౧౮.౩౪॥
ఓం ఖద్యోతాయ చ శాన్తాయ కారణత్రయహేతవే  ।
నివేదయామి చాత్మానం నమస్తే జ్ఞానరూపిణే  ॥ ౧౮.౩౫॥
నమస్తే ఘృణినే తుభ్యం సూర్యాయ బ్రహ్మరూపిణే  ।
త్వమేవ బ్రహ్మ  పరమమాపో జ్యోతీ రసోఽమృతమ్ ।
భూర్భువః స్వస్త్వమోఙ్కారః శర్వో రుద్రః  సనాతనః ॥ ౧౮.౩౬॥
పురుషః సన్మహోఽన్తస్థం  ప్రణమామి  కపర్దినమ్  ।
త్వమేవ విశ్వం బహుధా జాతో యజ్జాయతే  చ యత్ ।
నమో రుద్రాయ  సూర్యాయ త్వామహం శరణం గతః ॥ ౧౮.౩౭॥
ప్రచేతసే  నమస్తుభ్యం నమో మీఢుష్టమాయ  తే ।
నమో నమస్తే రుద్రాయ  త్వామహం శరణం గతః ।
హిరణ్యబాహవే తుభ్యం హిరణ్యపతయే నమః ॥ ౧౮.౩౮॥
అమ్బికాపతయే తుభ్యముమాయాః పతయే నమః ।
నమోఽస్తు నీలగ్రీవాయ  నమస్తుభ్యం పినాకినే ॥ ౧౮.౩౯॥
విలోహితాయ భర్గాయ  సహస్రాక్షాయ  తే నమః ।

నమో హంసాయ తే నిత్యమాదిత్యాయ నమోఽస్తు తే ॥ ౧౮.౪౦॥
నమస్తే వజ్రహస్తాయ  త్ర్యమ్బకాయ  నమో నమః ।
ప్రపద్యే  త్వాం విరూపాక్షం మహాన్తం పరమేశ్వరమ్ ॥ ౧౮.౪౧॥
హిరణ్మయే గృహే గుప్తమాత్మానం సర్వదేహినామ్ ।
నమస్యామి పరం జ్యోతిర్బ్రహ్మాణం త్వాం పరాం గతిమ్ ॥ ౧౮.౪౨॥
విశ్వం పశుపతిం భీమం నరనారీశరీరిణమ్ ।
నమః సూర్యాయ రుద్రాయ  భాస్వతే పరమేష్ఠినే  ॥ ౧౮.౪౩॥
ఉగ్రాయ  సర్వభక్షాయ త్వాం ప్రపద్యే  సదైవ  హి ।
ఏతద్వై  సూర్యహృదయం జప్త్వా స్తవమనుత్తమమ్  ॥ ౧౮.౪౪॥
ప్రాతః  కాలేఽథ మధ్యాహ్నే నమస్కుర్యాద్దివాకరమ్  ।
ఇదం పుత్రాయ  శిష్యాయ ధార్మికాయ ద్విజాతయే ।
ప్రదేయం  సూర్యహృదయం బ్రహ్మణా  తు ప్రదర్శితమ్  ॥ ౧౮.౪౫॥
సర్వపాపప్రశమనం  వేదసారసముద్భవమ్ ।
బ్రాహ్మణానాం  హితం పుణ్యమృషిసఙ్ఘైర్నిషేవితమ్  ॥ ౧౮.౪౬॥
అథాగమ్య గృహం విప్రః  సమాచమ్య యథావిధి ।
ప్రజ్వాల్య  విహ్నిం విధివజ్జుహుయాజ్జాతవేదసమ్   ॥ ౧౮.౪౭॥
ఋత్విక్పుత్రోఽథ  పత్నీ వా శిష్యో వాఽపి సహోదరః ।
ప్రాప్యానుజ్ఞాం   విశేషేణ జుహుయుర్వా యతావిధి ॥ ౧౮.౪౮॥
పవిత్రపాణిః  పూతాత్మా శుక్లామ్బరధరః  శుచిః ।
అనన్యమానసో వహ్నిం జుహుయాత్ సంయతేన్ద్రియః  ॥ ౧౮.౪౯॥
వినా దర్భేణ యత్కర్మ వినా సూత్రేణ  వా పునః ।
రాక్షసం తద్భవేత్ సర్వం నాముత్రేహ  ఫలప్రదమ్  ॥ ౧౮.౫౦॥
దైవతాని  నమస్కుర్యాద్దేయసారాన్నివేదయేత్  ।
దద్యాత్ పుష్పాదికం తేషాం వృద్ధాంశ్చైవాభివాదయేత్   ॥ ౧౮.౫౧॥
గురుం చైవాప్యుపాసీత  హితం చాస్య సమాచరేత్ ।
వేదాభ్యాసం తతః కుర్యాత్ ప్రయత్నాచ్ఛక్తితో  ద్విజః ॥ ౧౮.౫౨॥
జపేదధ్యాపయేచ్ఛిష్యాన్ ధారయేచ్చ విచారయేత్ ।
అవేక్ష్య తచ్చ శాస్త్రాణి  ధర్మాదీని ద్విజోత్తమః ॥ ౧౮.౫౩॥

వైదికాంశ్చైవ   నిగమాన్ వేదాఙ్గాని  వేశిషతః ।
ఉపేయాదీశ్వరం చాథయోగక్షేమప్రసిద్ధయే   ॥ ౧౮.౫౪॥
సాధయేద్వివిధానర్థాన్  కుటుమ్బార్థే తతో ద్విజః
తతో మధ్యాహ్నసమయే స్నానార్థం  మృదమాహరేత్ ॥ ౧౮.౫౫॥
పుష్పాక్షతాన్ కుశతిలాన్ గోమయం శుద్ధమేవ  చ ।
నదీషు దేవఖాతేషు తడాగేషు సరస్సు చ ।
స్నానం సమాచరేన్నిత్యం గర్తప్రస్రవణేషు   చ ॥ ౧౮.౫౬॥
పరకీయనిపానేషు న స్నాయాద్వై  కదాచన ।
పఞ్చపిణ్డాన్  సముద్ధృత్య  స్నాయాద్వాఽసమ్భవే పునః ॥ ౧౮.౫౭॥
మృదైకయా  శిరః క్షాల్యం ద్వాభ్యాం నాభేస్తథోపరి ।
అధశ్చ తిసృభిః కార్యః పాదౌ షడ్భిస్తథైవ  చ ॥ ౧౮.౫౮॥
మృత్తికా చ సముద్దిష్టా  సార్ద్రామలకమాత్రికా   ।
గోమయస్య ప్రమాణం  తత్ తేనాఙ్గం  లేపయేత్ తతః ॥ ౧౮.౫౯॥
లేపయిత్వా తు తీరస్థస్తల్లిఙ్గైరేవ     మన్త్రతః  ।
ప్రక్షాల్యాచమ్య  విధివత్ తతః స్నాయాత్ సమాహితః ॥ ౧౮.౬౦॥
అభిమన్త్ర్య  జలం మన్త్రైస్తల్లిఙ్గైర్వారుణైః      శుభైః  ।
భావపూతస్తదవ్యక్తం  ధ్యాయన్ వై విష్ణుమవ్యయమ్  ॥ ౧౮.౬౧॥
ఆపో నారాయణోద్భూతాస్తా ఏవాస్యాయనం పునః ।
తస్మాన్నారాయణం దేవం స్నానకాలే స్మరేద్బుధః ॥ ౧౮.౬౨॥
ప్రేక్ష్య  సోఙ్కారమాదిత్యం త్రిర్నిమజ్జేజ్జలాశయే    ॥ ౧౮.౬౩॥
ఆచాన్తః పునరాచామేన్మన్త్రేణానేన  మన్త్రవిత్  ॥ ౧౮.౬౪॥
అన్తశ్చరసి భూతేషు గుహాయాం విశ్వతోముఖః ।
త్వం యజ్ఞస్త్వం   వషట్కార ఆపో జ్యోతీ రసోఽమృతమ్ ॥ ౧౮.౬౫॥
ద్రుపదాం  వా త్రిరభ్యస్యేద్వ్యాహృతిం  ప్రణవాన్వితామ్  ।
సావిత్రీం  వా జపేద్విద్వాన్ తథా చైవాఘమర్షణమ్   ॥ ౧౮.౬౬॥
తతః సమ్మార్జనం  కుర్యాదాపో హిష్ఠా మయో భువః ।

ఇదమాపః ప్రవహత  వ్యాహృతిభిస్తథైవ  చ ॥ ౧౮.౬౭॥
తతోఽభిమన్త్ర్య  తత్ తోయమాపో హిష్ఠాదిమన్త్రకైః    ।
అన్తర్జలగతో  మగ్నో జపేత్ త్రిరఘమర్షణమ్   ॥ ౧౮.౬౮॥
త్రిపదాం  వాఽథ సావిత్రీం  తద్విష్ణోః  పరమం పదమ్ ।
ఆవర్త్తయేద్వా ప్రణవం  దేవం వా సంస్మరేద్ధరిమ్  ॥ ౧౮.౬౯॥
ద్రుపదాదివ యో మన్త్రో యజుర్వేదే ప్రతిష్ఠితః   ।
అన్తర్జలే  త్రిరావర్త్య  సర్వపాపైః  ప్రముచ్యతే  ॥ ౧౮.౭౦॥
అపః పాణౌ సమాదాయ జప్త్వా వై మార్జనే  కృతే ।
విన్యస్య మూర్ధ్ని  తత్ తోయం ముచ్యతే సర్వపాతకైః  ॥ ౧౮.౭౧॥
యథాఽశ్వమేధః క్రతురాట్  సర్వపాపాపనోదనః ।
తథాఽఘమర్షణం  సూక్తం సర్వపాపాపనోదనమ్ ॥ ౧౮.౭౨॥
అథోపతిష్ఠేదాదిత్యం  మూర్ధ్ని  పుష్పాన్వితాఞ్జలిమ్  ।
ప్రక్షిప్యాలోకయేద్దేవమూర్ధ్వం    యస్తమసః పరః ॥ ౧౮.౭౩॥
ఉదుత్యం చిత్రమిత్యేతే  తచ్చక్షురితి మన్త్రతః  ।
హంసః శుచిషదేతేన సావిత్ర్యా  సవిశేషతః ॥ ౧౮.౭౪॥
అన్యైశ్చ  వైదికైర్మన్త్రైః    సౌరైః  పాపప్రణాశనైః   ।
సావిత్రీం  వై జపేత్ పశ్చాజ్జపయజ్ఞః   స వై స్మృతః ॥ ౧౮.౭౫॥
వివిధాని పవిత్రాణి  గుహ్యవిద్యాస్తథైవ  చ ।
శతరుద్రీయమథర్వశిరః  సౌరాన్ మన్త్రాంశ్చ  సర్వతః ॥ ౧౮.౭౬॥
ప్రాక్కూలేషు  సమాసీనః కుశేషు ప్రాఙ్ముఖః  శుచిః ।
తిష్ఠంశ్చ  వీక్ష్యమాణోఽర్కం జప్యం కుర్యాత్ సమాహితః ॥ ౧౮.౭౭॥
స్ఫాటికేన్ద్రాక్షరుద్రాక్షైః   పుత్రజీవసముద్భవైః   ।
కర్తవ్యా త్వక్షమాలా స్యాదుత్తరాదుత్తమా స్మృతా ॥ ౧౮.౭౮॥
జపకాలే న భాషేత నాన్యాని ప్రేక్షయేద్బుధః  ।
న కమ్పయేచ్ఛిరోగ్రీవాం  దన్తాన్నైవ  ప్రకాశయేత్  ॥ ౧౮.౭౯॥
గుహ్యకా రాక్షసా సిద్ధా హరన్తి ప్రసభం  యతః ।
ఏకాన్తే సుశుభే దేశే తస్మాజ్జప్యం  సమాచరేత్ ॥ ౧౮.౮౦॥

చణ్డాలాశౌచపతితాన్  దృష్ట్వా  చైవ  పునర్జపేత్  ।
తైరేవ  భాషణం కృత్వా స్నాత్వా చైవ  జపేత్ పునః ॥ ౧౮.౮౧॥
ఆచమ్య ప్రయతో  నిత్యం జపేదశుచిదర్శనే ।
సౌరాన్ మన్త్రాన్  శక్తితో  వై పావమానీస్తు కామతః ॥ ౧౮.౮౨॥
యది స్యాత్ క్లిన్నవాసా  వై వారిమధ్యగతో జపేత్ ।
అన్యథా తు శుచౌభూమ్యాం దర్భేషు సుసమాహితః ॥ ౧౮.౮౩॥
ప్రదక్షిణం  సమావృత్య నమస్కృత్య తతః క్షితౌ ।
ఆచమ్య చ యథాశాస్త్రం  శక్త్యా స్వాధ్యాయమాచరేత్ ॥ ౧౮.౮౪॥
తతః సన్తర్పయేద్దేవానృషీన్  పితృగణాంస్తథా ।
ఆదావోఙ్కారముచ్చార్య నామాన్తే తర్పయామి వః ॥ ౧౮.౮౫॥
దేవాన్ బ్రహ్మఋషీంశ్చైవ   తర్పయేదక్షతోదకైః  ।
తిలోదకైః  పితౄన్ భక్త్యా స్వసూత్రోక్తవిధానతః   ॥ ౧౮.౮౬॥
అన్వారబ్ధేన  సవ్యేన పాణినా దక్షిణేన తు ।
దేవర్షీంస్తర్పయేద్ధీమానుదకాఞ్జలిభిః     పితౄన్ ।
యజ్ఞోపవీతీ  దేవానాం నివీతీ ఋషీతర్పణే ॥ ౧౮.౮౭॥
ప్రాచీనావీతీ  పిత్ర్యే  తు స్వేన తీర్థేన  భావితః ।
నిష్పీడ్య స్నానవస్త్రం  తు సమాచమ్య చ వాగ్యతః ।
స్వైర్మన్త్రైరర్చయేద్దేవాన్    పుష్పైః  పత్రైరథామ్బుభిః  ॥ ౧౮.౮౮॥
బ్రహ్మాణం  శఙ్కరం సూర్యం తథైవ  మధుసూదనమ్ ।
అన్యాంశ్చాభిమతాన్ దేవాన్ భక్త్యాచారో నరోత్తమః ॥ ౧౮.౮౯॥
ప్రదద్యాద్వాఽథ  పుష్పాణి సూక్తేన పౌరుషేణ తు ।
ఆపో వా దేవతాః సర్వాస్తేన సమ్యక్ సమర్చితాః ॥ ౧౮.౯౦॥
ధ్యాత్వా ప్రణవపూర్వం  వై దైవతాని  సమాహితః ।
నమస్కారేణ పుష్పాణి విన్యసేద్వై  పృథక్ పృథక్ ॥ ౧౮.౯౧॥
విష్ణ్వారాధనాత్  పుణ్యం విద్యతే కర్మ వైదికమ్  ।
తస్మాదనాదిమధ్యాన్తం నిత్యమారాధయేద్ధరిమ్  ॥ ౧౮.౯౨॥
తద్విష్ణోరితి  మన్త్రేణ  సూక్తేన పురుషేణ తు ।
న తాభ్యాం సదృశో మన్త్రో వేదేషూక్తశ్చతుర్ష్వపి  ।

తదాత్మా తన్మనాః శాన్తస్తద్విష్ణోరితి   మన్త్రతః  ॥ ౧౮.౯౩॥
అథవా దేవమీశానం భగవన్తం సనాతనమ్ ।
ఆరాధయేన్మహాదేవం భావపూతో మహేశ్వరమ్ ॥ ౧౮.౯౪॥
మన్త్రేణ  రుద్రగాయత్ర్యా   ప్రణవేనాథ  వా పునః ।
ఈశానేనాథ వా రుద్రైస్త్ర్యమ్బకేన   సమాహితః ॥ ౧౮.౯౭॥
పుష్పైః  పత్రైరథాద్భిర్వా  చన్దనాద్యైర్మహేశ్వరమ్   ।
ఉక్త్వా నమః శివాయేతి మన్త్రేణానేన  వా జపేత్ ॥ ౧౮.౯౬॥
నమస్కుర్యాన్మహాదేవం ఋతం సత్యమితీశ్వరమ్ ।
నివేదయీత స్వాత్మానం యో బ్రహ్మాణమితీశ్వరమ్  ॥ ౧౮.౯౭॥
ప్రదక్షిణం  ద్విజః కుర్యాత్ పఞ్చబ్రహ్మాణి  వై జపన్ ।
ధ్యాయీత దేవమీశానం వ్యోమమధ్యగతం శివమ్ ॥ ౧౮.౯౮॥
అథావలోకయేదర్కం హంసః సుచిషదిత్యృచా ।
కుర్యాత్ పఞ్చ మహాయజ్ఞాన్  గృహం గత్వా సమాహితః ॥ ౧౮.౯౯॥
దేవయజ్ఞం  పితృయజ్ఞం  భూతయజ్ఞం  తథైవ  చ ।
మానుష్యం బ్రహ్మయజ్ఞం   చ పఞ్చ యజ్ఞాన్  ప్రచక్షతే  ॥ ౧౮.౧౦౦॥
యది స్యాత్ తర్పణాదర్వాక్ బ్రహ్మయజ్ఞః   కృతో న హి ।
కృత్వా మనుష్యయజ్ఞం  వై తతః స్వాధ్యాయమాచరేత్ ॥ ౧౮.౧౦౧॥
అగ్నేః పశ్చిమతో దేశే భూతయజ్ఞాన్త   ఏవ వా ।
కుశపుఞ్జే సమాసీనః కుశపాణిః సమాహితః ॥ ౧౮.౧౦౨॥
శాలాగ్నౌ లౌకికే వాఽథ జలే భూభ్యామథాపివా ।
వైశ్వదేవశ్చ  కర్తవ్యో దేవయజ్ఞః  స వై స్మృతః ॥ ౧౮.౧౦౩॥
యది స్యాల్లౌకికే  పక్షే తతోఽన్నం తత్ర హూయతే ।
శాలాగ్నౌ తత్పచేదన్నం విధిరేష సనాతనః ॥ ౧౮.౧౦౪॥
దేవేభ్యస్తు హుతాదన్నాచ్ఛేషాద్భూతబలిం హరేత్ ।
భూతయజ్ఞః  స వై జ్ఞేయో భూతిదః సర్వదేహినామ్ ॥ ౧౮.౧౦౫॥
శ్వభ్యశ్చ శ్వపచేభ్యశ్చ పతితాదిభ్య ఏవ చ ।
దద్యాద్భూమౌ బలిం త్వన్నం పక్షిభ్యో ద్విజసత్తమాః ॥ ౧౮.౧౦౬॥

సాయం చాన్నస్య సిద్ధస్య  పత్న్యమన్త్రం  బలిం హరేత్ ।
భూతయజ్ఞస్త్వయం   నిత్యం సాయం ప్రాతర్విధీయతే  ॥ ౧౮.౧౦౭॥
ఏకం తు భోజయేద్విప్రం  పితౄనుద్దిశ్య  సన్తతమ్ ।
నిత్యశ్రాద్ధం   తదుద్దిష్టం   పితృయజ్ఞో గతిప్రదః  ॥ ౧౮.౧౦౮॥
ఉద్ధృత్య  వా యథాశక్తి కిఞ్చిదన్నం సమాహితః ।
వేదతత్త్వార్థవిదుషే  ద్విజాయైవోపపాదయేత్  ॥ ౧౮.౧౦౯॥
పూజయేదతిథిం నిత్యం నమస్యేదర్చ్చయేద్ద్విజమ్  ।
మనోవాక్కర్మభిః శాన్తమాగతం స్వగృహం తతః ॥ ౧౮.౧౧౦॥
అన్వారబ్ధేన  సవ్యేన పాణినా దక్షిణేన తు ।
హన్తకారమథాగ్రం  వా భిక్షాం వా శక్తితో ద్విజః ॥ ౧౮.౧౧౧॥
దద్యాదతిథయే నిత్యం బుధ్యేత పరమేశ్వరమ్ ।
భిక్షామాహుర్గ్రాసమాత్రమగ్రం    తత్స్యాచ్చతుర్గుణమ్  ॥ ౧౮.౧౧౨॥
పుష్కలం హన్తకారం తు తచ్చతుర్గుణముచ్యతే  ।
గోదోహమాత్రం  కాలం వై ప్రతీక్ష్యో  హ్యతిథిః స్వయమ్ ॥ ౧౮.౧౧౩॥
అభ్యాగతాన్ యథాశక్తి పూజయేదతిథీన్ సదా ।
భిక్షాం వై భిక్షవే దద్యాద్విధివద్బ్రహ్మచారిణే ।
దద్యాదన్నం యథాశక్తి త్వర్థిభ్యో  లోభవర్జితః  ॥ ౧౮.౧౧౪॥
సర్వేషామప్యలాభే హి త్వన్నం గోభ్యో నివేదయేత్ ।
భుఞ్జీత  బన్ధుభిః  సార్ద్ధం  వాగ్యతోఽన్నమకుత్సయన్ ॥ ౧౮.౧౧౫॥
అకృత్వా తు ద్విజః పఞ్చ మహాయజ్ఞాన్  ద్విజోత్తమాః ।
భృఞ్జీత  చేత్ స మూఢాత్మా తిర్యగ్యోనిం స గచ్ఛతి ॥ ౧౮.౧౧౬॥
వేదాభ్యాసోఽన్వహం శక్త్యా మహాయజ్ఞక్రియాక్షమాః   ।
నాశయత్యాశు పాపాని దేవానామర్చనం తథా ॥ ౧౮.౧౧౭॥
యోమోహాదథవాఽఽలస్యాదకృత్వా దేవతార్చనమ్ ।
భుఙ్క్తే స యాతి నరకం శూకరేష్వభిజాయతే ॥ ౧౮.౧౧౮॥
తస్మాత్ సర్వప్రయత్నేన  కృత్వా కర్మాణి వై ద్విజాః ।
భుఞ్జీత  స్వజనైః  సార్ద్ధం  స యాతి పరమాం గతిమ్ ॥ ౧౮.౧౧౯॥

ఇతి శ్రీకూర్మపురాణే  షట్సాహస్ర్యాం  సంహితాయాముపరివిభాగే
అష్టాదశోఽధ్యాయః  ॥ ౧౮॥

౧౯
కూర్మపురాణే ఉత్తరభాగే ఏకోనవింశతితమోఽధ్యాయః
వ్యాస ఉవాచ ।
ప్రాఙ్ముఖోఽన్నాని  భుఞ్జీత  సూర్యాభిముఖ ఏవ వా ।
ఆసీనస్వాసనే శుద్ధే భూమ్యాం పాదౌ నిధాయ తు ॥ ౧౯.౧॥
ఆయుష్యం ప్రాఙ్ముఖో  భుఙ్క్తే యశస్యం దక్షిణాముఖః ।
శ్రియం  ప్రత్యఙ్ముఖో  భుఙ్క్తే ఋతం భుఙ్క్తే ఉదఙ్ముఖః ॥ ౧౯.౨॥
పఞ్చార్ద్రో  భోజనం కుర్యాద్భూమౌ పాత్రం  నిధాయ తు ।
ఉపవాసేన తత్తుల్యం మనురాహ ప్రజాపతిః  ॥ ౧౯.౩॥
ఉపలిప్తే శుచౌ దేశే పాదౌ ప్రక్షాల్య  వై కరౌ ।
ఆచమ్యార్ద్రాననోఽక్రోధః   పఞ్చార్ద్రో  భోజనం చరేత్ ॥ ౧౯.౪॥
మహావ్యాహృతిభిస్త్వన్నం పరిధాయోదకేన తు ।
అమృతోపస్తరణమసీత్యాపోశానక్రియాం  చరేత్ ॥ ౧౯.౫॥
స్వాహాప్రణవసంయుక్తాం  ప్రాణాయాద్యాహుతిం  తతః ।
అపానాయ తతో భుక్త్వా వ్యానాయ తదనన్తరమ్ ॥ ౧౯.౬॥
ఉదానాయ తతః కుర్యాత్ సమానాయేతి పఞ్చమమ్ ।
విజ్ఞాయ  తత్త్వమేతేషాం జుహుయాదాత్మని ద్విజః ॥ ౧౯.౭॥
శేషమన్నం యథాకామం భుఞ్జీత  వ్యఞ్జనైర్యుతమ్   ।
ధ్యాత్వా తన్మనసా దేవమాత్మానం వై ప్రజాపతిమ్  ॥ ౧౯.౮॥
అమృతాపిధానమసీత్యుపరిష్టాదపః  పిబేత్ ।
ఆచాన్తః పునరాచామేదయం గౌరితి మన్త్రతః  ॥ ౧౯.౯॥
ద్రుపదాం  వా త్రిరావర్త్య  సర్వపాపప్రణాశనీమ్  ।
ప్రాణానాం  గ్రన్థిరసీత్యాలభేదుదరం   తతః ॥ ౧౯.౧౦॥
ఆచమ్యాఙ్గుష్ఠమాత్రేణ    పాదాఙ్గుష్ఠేన   దక్షిణే ।
నిఃస్రావయేద్ధస్తజలమూర్ద్ధ్వహస్తః     సమాహితః ॥ ౧౯.౧౧॥

కృతానుమన్త్రణం  కుర్యాత్ సన్ధ్యాయామితి  మన్త్రతః  ।
అథాక్షరేణ స్వాత్మానం యోజయేద్బ్రహ్మణేతి హి ॥ ౧౯.౧౨॥
సర్వేషామేవయాగానామాత్మయోగః పరః స్మృతః ।
యోఽనేన విధినా కుర్యాత్ సయాతి బ్రహ్మణః  క్షయమ్ ॥ ౧౯.౧౩॥
యజ్ఞోపవీతీ  భుఞ్జీత  స్త్రగ్గన్ధాలఙ్కృతః    శుచిః ।
సాయమ్ప్రాపర్నాన్తరా వై సన్ధ్యాయాం  తు విశేషతః ॥ ౧౯.౧౪॥
నాద్యాత్ సూర్యగ్రహాత్  పూర్వం ప్రతి  సాయం శశిగ్రహాత్  ।
గ్రహకాలే  చ నాశ్నీయాత్ స్నాత్వాఽశ్నీయాద్విముక్తయోః ॥ ౧౯.౧౫॥
ముక్తే శశిని భుఞ్జీత  యది న స్యాన్మహానిశా ।
అముక్తయోరస్తఙ్గతయోరద్యాద్దృష్ట్వా    పరేఽహని ॥ ౧౯.౧౬॥
నాశ్నీయాత్ ప్రేక్షమాణానామప్రదాయైవ    దుర్మతిః ।
యజ్ఞావశిష్టమద్యాద్వా   న క్రుద్ధో  నాన్యమానసః ॥ ౧౯.౧౭॥
ఆత్మార్థం  భోజనం యస్య రత్యర్థం  యస్య మైథునమ్  ।
వృత్యర్థం  యస్య చాధీతం నిష్ఫలం తస్య జీవితమ్ ॥ ౧౯.౧౮॥
యద్భుఙ్క్తే వేష్టితశిరా  యచ్చ భుఙ్క్తే ఉదఙ్ముఖః ।
సోపానత్కశ్చ యద్భుఙ్క్తే సర్వం విద్యాత్ తదాసురమ్ ॥ ౧౯.౧౯॥
నార్ద్ధరాత్రే  న మధ్యాహ్నే నాజీర్ణే నార్ద్రవస్త్రధృక్   ।
న చ భిన్నాసనగతో న శయానః స్థితోఽపి  వా ॥ ౧౯.౨౦॥
న భిన్నభాజనే చైవ  న భూమ్యాం న చ పాణిషు ।
నోచ్ఛిష్టో ఘృతమాదద్యాన్న మూర్ద్ధానం  స్పృశేదపి ॥ ౧౯.౨౧॥
న బ్రహ్మ  కీర్తయన్ వాపి న నిఃశేషం న భార్యయా ।
నాన్ధకారే  న చాకాశే న చ దేవాలయాదిషు ॥ ౧౯.౨౨॥
నైకవస్త్రస్తు   భుఞ్జీత  న యానశయనస్థితః  ।
న పాదుకానిర్గతోఽథ  న హసన్ విలపన్నపి ॥ ౧౯.౨౩॥
భుక్త్వా వై సుఖమాస్థాయ  తదన్నం పరిణామయేత్ ।
ఇతిహాసపురాణాభ్యాం వేదార్థానుపబృంహయేత్  ॥ ౧౯.౨౪॥
తతః సన్ధ్యాముపాసీత  పూర్వోక్తవిధినా ద్విజః ।

ఆసీనస్తు జపేద్దేవీం  గాయత్రీం  పశ్చిమాం ప్రతి  ॥ ౧౯.౨౫॥
న తిష్ఠతి  తు యః పుర్వాం ఆస్తే సన్ధ్యాం  తు పశ్చిమామ్ ।
స శూద్రేణ  సమో లోకే సర్వధర్మవివర్జితః  ॥ ౧౯.౨౬॥
హుత్వాఽగ్నిం విధివన్మన్త్రైర్భుక్త్వా  యజ్ఞావశిష్టకమ్   ।
సభృత్యబాన్ధవజనః  స్వపేచ్ఛుష్కపదో నిశి ॥ ౧౯.౨౭॥
నోత్తరాభిముఖః స్వప్యాత్ పశ్చిమాభిముఖో న చ ।
న చాకాశే న నగ్నో వా నాశుచిర్నాసనే క్వచిత్ ॥ ౧౯.౨౮॥
న శీర్ణాయాం  తు ఖట్వాయాం శూన్యాగారే న చైవ  హి ।
నానువంశే న పాలాశే శయనే వా కదాచన ॥ ౧౯.౨౯॥
ఇత్యేతదఖిలేనోక్తమహన్యహని వై మయా ।
బ్రాహ్మణానాం  కృత్యజాతమపవర్గఫలప్రదమ్   ॥ ౧౯.౩౦॥
నాస్తిక్యాదథవాఽఽలస్యాత్ బ్రాహ్మణో  న కరోతి యః ।
సయాతి నరకాన్ ఘోరాన్ కాకయోనౌ చ జాయతే ॥ ౧౯.౩౧॥
నాన్యో విముక్తయే పన్థా ముక్త్వాశ్రమవిధిం  స్వకమ్ ।
తస్మాత్ కర్మాణి కుర్వీత తుష్టయే  పరమేష్ఠినః  ॥ ౧౯.౩౨॥
ఇతి శ్రీకూర్మపురాణే  షట్సాహస్ర్యాం  సంహితాయాముపరివిభాగే
ఏకోనవింశోఽధ్యాయః ॥ ౧౯॥

౨౦
కూర్మపురాణే ఉత్తరభాగే వింశతితమోఽధ్యాయః ।
వ్యాస ఉవాచ ।
అథ శ్రాద్ధమమావాస్యాం   ప్రాప్య  కార్యం ద్విజోత్తమైః  ।
పిణ్డాన్వాహార్యకం  భక్త్యా భుక్తిముక్తిఫలప్రదమ్  ॥౨౦.౧॥
పిణ్డాన్వాహార్యకం  శ్రాద్ధం   క్షీణే రాజని శస్యతే ।
అపరాహ్ణే ద్విజాతీనాం ప్రశస్తేనామిషేణ   చ ॥౨౦.౨॥
ప్రతిపత్ప్రభృతి  హ్యన్యాస్తిథయః కృష్ణపక్షకే  ।
చతుర్దశీం  వర్జయిత్వా  ప్రశస్తా  హ్యుత్తరోత్తరే ॥౨౦.౩॥

అమావాస్యాష్టకాస్తిస్రః   పౌషమాసాదిషు త్రిషు  ।
తిస్రస్తాస్త్వష్టకాః    పుణ్యా మాఘీ పఞ్చదశీ తథా ॥౨౦.౪॥
త్రయోదశీ  మఘాయుక్తా వర్షాసు  తు విశేషతః ।
శస్యాపాకశ్రాద్ధకాలా   నిత్యాః ప్రోక్తా  దినే దినే ॥౨౦.౫॥
నైమిత్తికం  తు కర్తవ్యం గ్రహణే  చన్ద్రసూర్యయోః  ।
బాన్ధవానాం  చ మరణే నారకీ స్యాదతోఽన్యథా ॥౨౦.౬॥
కామ్యాని చైవ  శ్రాద్ధాని   శస్యన్తే  గ్రహణాదిషు  ।
అయనే విషువే చైవ  వ్యతీపాతేఽప్యనన్తకమ్ ॥౨౦.౭॥
సఙ్క్రాన్త్యామక్షయం శ్రాద్ధం   తథా జన్మదినేష్వపి ।
నక్షత్రేషు  చ సర్వేషు కార్యం కాలే విశేషతః ॥౨౦.౮॥
స్వర్గం  చ లభతే కృత్వా కృత్తికాసు ద్విజోత్తమాః ।
అపత్యమథ రోహిణ్యాం సౌమ్యే తు బ్రహ్మవర్చసమ్  ॥౨౦.౯॥
రౌద్రాణాం  కర్మణాం సిద్ధిమార్ద్రాయాం   శౌర్యమేవ చ ।
పునర్వసౌ తథా భూమిం శ్రియం  పుష్యే తథైవ  చ ॥౨౦.౧౦॥
సర్వాన్ కామాంస్తథా సర్ప్యే పిత్ర్యే  సౌభాగ్యమేవ చ ।
అర్యమ్ణే తు ధనం విన్ద్యాత్  ఫాల్గున్యాం  పాపనాశనమ్ ॥౨౦.౧౧॥
జ్ఞాతిశ్రైష్ఠ్యం    తథా హస్తే చిత్రాయాం  చ బహూన్ సుతాన్ ।
వాణిజ్యసిద్ధిం  స్వాతౌ తు విశాఖాసు సువర్ణకమ్  ॥౨౦.౧౨॥
మైత్రే  బహూని మిత్రాణి  రాజ్యం శాక్రే తథైవ  చ ।
మూలే కృషిం లభేత్ జ్ఞానం  సిద్ధిమాప్నోతి  శ్రాద్ధతః   ॥౨౦.౧౩॥
సర్వాన్ కామాన్ వైశ్వదేవే  శ్రైష్ఠ్యం   తు శ్రవణే  పునః ।
శ్రవిష్ఠాయాం   తథా కామాన్ వారుణే చ పరం బలమ్ ॥౨౦.౧౪॥
అజైకపాదే  కుప్యం స్యాదహిర్బుధ్నే గృహం శుభమ్ ।
రేవత్యాం బహవో గావో హ్యశ్విన్యాం తురగాంస్తథా ।
యామ్యేఽథ జీవితన్తు స్యాద్యది శ్రాద్ధం   ప్రయచ్ఛతి  ॥౨౦.౧౫॥
ఆదిత్యవారే త్వారోగ్యం చన్ద్రే  సౌభాగ్యమేవ చ ।
కౌజే సర్వత్ర విజయం సర్వాన్ కామాన్ బుధస్య తు ॥౨౦.౧౬॥

విద్యామభీష్టాం  జీవే తు ధనం వై భార్గవే  పునః ।
శనైశ్చరే  లభేదాయుః ప్రతిపత్సు  సుతాన్ శుభాన్ ॥౨౦.౧౭॥
కన్యకా వై ద్వితీయాయాం తృతీయాయాం తు వేదినః ।
పశూన్క్షుద్రాంశ్చతుర్థ్యాం    తు పఞ్చమ్యాం శోభనాన్ సుతాన్ ॥౨౦.౧౮॥
షష్ట్యాం  ద్యుతిం కృషిం చాపి సప్తమ్యాం చ ధనం నరః ।
అష్టమ్యామపి  వాణిజ్యం లభతే శ్రాద్ధదః   సదా ॥౨౦.౧౯॥
స్యాన్నవమ్యామేకఖురం దశమ్యాం ద్విఖురం బహు ।
ఏకాదశ్యాం తథా రూప్యం బ్రహ్మవర్చస్వినః  సుతాన్ ॥౨౦.౨౦॥
ద్వాదశ్యాం జాతరూపం చ రజతం కుప్యమేవ చ ।
జ్ఞాతిశ్రైష్ఠ్యం    త్రయోదశ్యాం  చతుర్దశ్యాం  తు క్రుప్రజాః   ।
పఞ్చదశ్యాం సర్వకామానాప్నోతి శ్రాద్ధదః   సదా ॥౨౦.౨౧॥
తస్మాచ్ఛ్రాద్ధం  న కర్త్తవ్యం చతుర్దశ్యాం  ద్విజాతిభిః ।
శస్త్రేణ  తు హతానాం వై తత్ర శ్రాద్ధం   ప్రకల్పయేత్  ॥౨౦.౨౨॥
ద్రవ్యబ్రాహ్మణసమ్పత్తౌ   న కాలనియమః కృతః ।
తస్మాద్భోగాపవర్గార్థం   శ్రాద్ధం   కుర్యుర్ద్విజాతయః  ॥౨౦.౨౩॥
కర్మారమ్భేషు సర్వేషు కుర్యాదభ్యుదయం పునః ।
పుత్రజన్మాదిషు  శ్రాద్ధం   పార్వణం పర్వసు స్మృతమ్ ॥౨౦.౨౪॥
అహన్యహని నిత్యం స్యాత్ కామ్యం నైమిత్తికం  పునః ।
ఏకోద్దిష్టాది   విజ్ఞేయం  వృద్ధిశ్రాద్ధం    తు పార్వణమ్ ॥౨౦.౨౫॥
ఏతత్ పఞ్చవిధం శ్రాద్ధం   మనునా పరికీర్తితమ్ ।
యాత్రాయాం  షష్ఠమాఖ్యాతం  తత్ప్రయత్నేన పాలయేత్ ॥౨౦.౨౬॥
శుద్ధయే  సప్తమం శ్రాద్ధం   బ్రహ్మణా  పరిభాషితమ్ ।
దైవికం  చాష్టమం  శ్రాద్ధం   యత్కృత్వా ముచ్యతే భయాత్ ॥౨౦.౨౭॥
సన్న్ధ్యారాత్రౌ  న కర్త్తవ్యం రాహోరన్యత్ర దర్శనాత్ ।
దేశానాం చ విశేషేణ భవేత్ పుణ్యమనన్తకమ్ ॥౨౦.౨౮॥
గఙ్గాయామక్షయం  శ్రాద్ధం   ప్రయాగేఽమరకణ్టకే   ।
గాయన్తి పితరో గాథాం కీర్త్తయన్తి మనీషిణః ॥౨౦.౨౯॥

ఏష్టవ్యా  బహవః పుత్రాః  శీలవన్తో గుణాన్వితాః ।
తేషాం తు సమవేతానాం యద్యేకోఽపి గాయాం వ్రజేత్  ॥౨౦.౩౦॥
గయాం ప్రాప్యానుషఙ్గేణ   యది శ్రాద్ధం   సమాచరేత్ ।
తారితాః పితరస్తేన స యాతి పరమాం గతిమ్ ॥౨౦.౩౧॥
వరాహపర్వతే చైవ  గఙ్గాయాం  వై విశేషతః ।
వారాణస్యాం విశేషేణ యత్ర దేవః స్వయం హరః ॥౨౦.౩౨॥
గఙ్గాద్వారే  ప్రభాసే  చ బిల్వకే నీలపర్వతే ।
కురుక్షేత్రే చ కుబ్జామ్రే  భృగుతుఙ్గే మహాలయే ॥౨౦.౩౩॥
కేదారే ఫల్గుతీర్థే  చ నైమిషారణ్య  ఏవ చ ।
సరస్వత్యాం విశేషేణ పుష్కరేషు విశేషతః ॥౨౦.౩౪॥
నర్మదాయాం కుశావర్త్తే శ్రీశైలే   భద్రకర్ణకే   ।
వేత్రవత్యాం  విశాఖాయాం గోదావర్యాం విశేషతః ॥౨౦.౩౫॥
ఏవమాదిషు చాన్యేషు తీర్థేషు  పులినేషు చ ।
నదీనాం చైవ  తీరేషు తుష్యన్తి పితరః సదా ॥౨౦.౩౬॥
వ్రీహిభిశ్చ  యవైర్మాషైరద్భిర్మూలఫలేన   వా ।
శ్యామాకైశ్చ  యవైః  శాకైర్నీవారైశ్చ   ప్రియఙ్గుభిః   ।
గౌధూమైశ్చ  తిలైర్ముద్గైర్మాసం   ప్రీణయతే  పితౄన్ ॥౨౦.౩౭॥
ఆమ్రాన్  పానే రతానిక్షూన్ మృద్వీకాంశ్చ సదాడిమాన్ ।
విదారీశ్చ భరుణ్డాంశ్చ  శ్రాద్ధకాలే   ప్రదాపయేత్  ॥౨౦.౩౮॥
లాజాన్ మధుయుతాన్ దద్యాత్ సక్తూన్  శర్కరయా సహ ।
దద్యాచ్ఛ్రాద్ధే ప్రయత్నేన  శ‍ృఙ్గాటకకశేరుకాన్  ॥౨౦.౩౯॥
ద్వౌ మాసౌ మత్స్యమాంసేన త్రీన్  మాసాన్ హారిణేన తు ।
ఔరభ్రేణాథ  చతురః శాకునేనేహ పఞ్చ తు ।
షణ్మాసాంశ్ఛాగమాంసేన పార్షతేనాథ  సప్త వై ॥౨౦.౪౦॥
అష్టావేణస్య  మాంసేన రౌరవేణ నవైవ  తు ।
దశమాసాంస్తు తృప్యన్తి  వరాహమహిషామిషైః  ॥౨౦.౪౧॥
శశకూర్మర్యోర్మాంసేన మాసానేకాదశైవ  తు ।
సంవత్సరం తు గవ్యేన పయసా పాయసేన తు ।

వార్ధ్రీణసస్య  మాంసేన తృప్తిర్ద్వాదశవార్షికీ   ॥౨౦.౪౨॥
కాలశాకం మహాశల్కః ఖడ్గలోహామిషం  మధు ।
ఆనన్త్యాయైవ  కల్పన్తే మున్యన్నాని చ సర్వశః ॥౨౦.౪౩॥
క్రీత్వా  లబ్ధ్వా  స్వయం వాఽథ మృతానాదృత్య వై ద్విజః ।
దద్యాచ్ఛ్రాద్ధే ప్రయత్నేన  తదస్యాక్షయముచ్యతే ॥౨౦.౪౪॥
పిప్పలీం క్రముకం  చైవ  తథా చైవ  మసూరకమ్ ।
కూష్మాణ్డాలాబువార్త్తాకం  భూతృణం సురసం తథా ॥౨౦.౪౫॥
కుసుమ్భపిణ్డమూలం  వై తణ్డులీయకమేవ  చ ।
రాజమాషాంస్తథా క్షీరం మాహిషాజం వివర్జయేత్  ॥౨౦.౪౬॥
ఆఢక్యః కోవిదారాంశ్చ పాలక్యా మరిచాంస్తథా ।
వర్జయేత్  సర్వయత్నేన శ్రాద్ధకాలే   ద్విజోత్తమః ॥౨౦.౪౭॥
ఇతి శ్రీకూర్మపురాణే  షట్సాహస్ర్యాం  సంహితాయాముపరివిభాగే విశోఽధ్యాయః ॥
౨౦॥

౨౧
కూర్మపురాణే ఉత్తరభాగే ఏకవింశతితమోఽధ్యాయః ।
వ్యాస ఉవాచ ।
స్నాత్వా యథోక్తం సన్తర్ప్య  పితౄంశ్చన్ద్రక్షయే  ద్విజః ।
పిణ్డాన్వాహార్యకం  శ్రాద్ధం   కుర్యాత్ సౌమ్యమనాః శుచిః ॥౨౧.౧॥
పూర్వమేవ పరీక్షేత బ్రాహ్మణం  వేదపారగమ్ ।
తీర్థం  తద్ధవ్యకవ్యానాం  ప్రదానే  చాతిథిః స్మృతః ॥౨౧.౨॥
యే సోమపా విరజసో ధర్మజ్ఞాః  శాన్తచేతసః ।
వ్రతినో  నియమస్థాశ్చ  ఋతుకాలాభిగామినః ॥౨౧.౩॥
పఞ్చాగ్నిరప్యధీయానో యజుర్వేదవిదేవ చ ।
బహ్వృచశ్చ త్రిసౌపర్ణస్త్రిమధుర్వాఽథ   యోఽభవత్ ॥౨౧.౪॥
త్రిణాచికేతచ్ఛన్దోగో   జ్యేష్ఠసామగ  ఏవ చ ।
అథర్వశిరసోఽధ్యేతా రుద్రాధ్యాయీ  విశేషతః ॥౨౧.౫॥
అగ్నిహోత్రపరో  విద్వాన్ న్యాయవిచ్చ షడఙ్గవిత్  ।

మన్త్రబ్రాహ్మణవిచ్చైవ    యశ్చ స్యాద్ధర్మపాఠకః  ॥౨౧.౬॥
ఋషివ్రతీ  ఋషీకశ్చ తథా ద్వాదశవార్షికః  ।
బ్రహ్మదేయానుసన్తానో  గర్భశుద్ధః  సహస్రదః  ॥౨౧.౭॥
చాన్ద్రాయణవ్రతచరః   సత్యవాదీ పురాణవిత్ ।
గురుదేవాగ్నిపూజాసు ప్రసక్తో  జ్ఞానతత్పరః  ॥౨౧.౮॥
విముక్తః సర్వతో ధీరో బ్రహ్మభూతో  ద్విజోత్తమః ।
మహాదేవార్చనరతో వైష్ణవః   పఙ్క్తిపావనః  ॥౨౧.౯॥
అహింసానిరతో నిత్యమప్రతిగ్రహణస్తథా   ।
సత్రీ చ దాననిరతా విజ్ఞేయః  పఙ్క్తిపావనః  ॥౨౧.౧౦॥
యువానః శ్రోత్రియాః   స్వస్థా మహాయజ్ఞపరాయణాః  ।
సావిత్రీజాపనిరతా  బ్రాహ్మణాః  పఙ్క్తిపావనాః  ।
కులానాం శ్రుతవన్తశ్చ  శీలవన్తస్తపస్వినః  ।
అగ్నిచిత్స్నాతకా విప్రాః  విజ్ఞేయాః  పఙ్క్తిపావనాః  ।
మాతాపిత్రోర్హితే   యుక్తః ప్రాతః  స్నాయీ తథా ద్విజః ।
అధ్యాత్మవిన్మునిర్దాన్తో  విజ్ఞేయః  పఙ్క్తిపావనః  ॥౨౧.౧౧॥
జ్ఞాననిష్ఠో  మహాయోగీ వేదాన్తార్థవిచిన్తకః  ।
శ్రద్ధాలుః   శ్రాద్ధనిరతో   బ్రాహ్మణః  పఙ్క్తిపావనః  ॥౨౧.౧౨॥
వేదవిద్యారతః స్నాతో బ్రహ్మచర్యపరః  సదా ।
అథర్వణో ముముక్షుశ్చ బ్రాహ్మణః  పఙ్క్తిపావనః  ॥౨౧.౧౩॥
అసమానప్రవరకో  హ్యసగోత్రస్తథైవ    చ ।
అసమ్బన్ధీ చ విజ్ఞేయో  బ్రాహ్మణః  పఙ్క్తిపావనః  ॥౨౧.౧౪॥
భోజయేద్యోగినం శాన్తం తత్త్వజ్ఞానరతం  యతః ।
అలాభే నైష్ఠికం   దాన్తముపకుర్వాణకం తథా ॥౨౧.౧౫॥
తదలాభే గృహస్థం  తు ముముక్షుం సఙ్గవర్జితమ్   ।
సర్వాలాభే సాధకం వా గృహస్థమపి  భోజయేత్ ॥౨౧.౧౬॥
ప్రకృతేర్గుణతత్త్వజ్ఞో   యస్యాశ్నాతి యతిర్హవిః  ।
ఫలం వేదవిదాం తస్య సహస్రాదతిరిచ్యతే  ॥౨౧.౧౭॥
తస్మాద్యత్నేనయోగీన్ద్రమీశ్వరజ్ఞానతత్పరమ్   ।

భోజయేద్ధవ్యకవ్యేషు  అలాభాదితరాన్ ద్విజాన్ ॥౨౧.౧౮॥
ఏష వై ప్రథమః  కల్పః ప్రదానే  హవ్యకవ్యయోః ।
అనుకల్పస్త్వయం జ్ఞేయః  సదా సద్భిరనుష్ఠితః  ॥౨౧.౧౯॥
మాతామహం మాతులం చ స్వస్రీయం  శ్వశురం గురుమ్ ।
దౌహిత్రం  విట్పతిం బన్ధుమృత్విగ్యాజ్యౌ  చ భోజయేత్ ॥౨౧.౨౦॥
న శ్రాద్ధే  భోజయేన్మిత్రం  ధనైః  కార్యోఽస్య సఙ్గ్రహః  ।
పైశాచీ  దక్షిణాశా హి నైవాముత్ర  ఫలప్రదా  ॥౨౧.౨౧॥
కామం శ్రాద్ధేఽర్చ్చయేన్మిత్రం    నాభిరూపమపి త్వరిమ్ ।
ద్విషతా హి హవిర్భుక్తం భవతి ప్రేత్య  నిష్ఫలమ్ ॥౨౧.౨౨॥
బ్రాహ్మణో  హ్యనధీయానస్తృణాగ్నిరివ శామ్యతి ।
తస్మై  హవ్యం న దాతవ్యం న హి భస్మనిహూయతే ॥౨౧.౨౩॥
యథోషరే బీజముప్త్వా న వప్తా లభతే ఫలమ్ ।
తథాఽనృచే హవిర్దత్త్వా  న దాతా లభతే ఫలమ్ ॥౨౧.౨౪॥
యావతో గ్రసతే  పిణ్డాన్  హవ్యకవ్యేష్వమన్త్రవిత్  ।
తావతో గ్రసతే  ప్రేత్య  దీప్తాన్ స్థూలాంస్త్వయోగుడాన్  ॥౨౧.౨౫॥
అపి విద్యాకులైర్యుక్తా  హీనవృత్తా నరాధమాః
యత్రైతే  భుఞ్జతే  హవ్యం తద్భవేదాసురం ద్విజాః ॥౨౧.౨౬॥
యస్య వేదశ్చ వేదీ చ విచ్ఛిద్యేతే త్రిపూరుషమ్  ।
స వై దుర్బ్రాహ్మణో నార్హః  శ్రాద్ధాదిషు   కదాచన ॥౨౧.౨౭॥
శూద్రప్రేష్యో   భృతో రాజ్ఞో వృషలగ్రామయాజకః  ।
వధబన్ధోపజీవీ  చ షడేతే బ్రహ్మబన్ధవః   ॥౨౧.౨౮॥
దత్తానుయోగో ద్రవ్యార్థం   పతితాన్ మనురబ్రవీత్  ।
వేదవిక్రయిణో  హ్యేతే శ్రాద్ధాదిషు   విగర్హితాః  ॥౨౧.౨౯॥
సుతవిక్రయిణో  యే తు పరపూర్వాసముద్భవాః ।
అసామాన్యాన్ యజన్తే యే పతితాస్తే ప్రకీర్తితాః   ॥౨౧.౩౦॥
అసంస్కృతాధ్యాపకా యే భృత్యా వాఽధ్యాపయన్తి యే ।
అధీయతే తథా వేదాన్ పతితాస్తే ప్రకీర్తితాః   ॥౨౧.౩౧॥

వృద్ధశ్రావకనిర్గ్రన్థాః     పఞ్చరాత్రవిదో  జనాః ।
కాపాలికాః పాశుపతాః పాషణ్డా యే చ తద్విధాః ॥౨౧.౩౨॥
యస్యాశ్నన్తి హవీంష్యేతే దురాత్మానస్తు తామసాః ।
న తస్య తద్భవేచ్ఛ్రాద్ధం  ప్రేత్య  చేహ ఫలప్రదమ్  ॥౨౧.౩౩॥
అనాశ్రమీ  ద్విజో యః స్యాదాశ్రమీ  వా నిరర్థకః  ।
మిథ్యాశ్రమీ  చ తే విప్రా విజ్ఞేయాః  పఙ్క్తిదూషకాః  ॥౨౧.౩౪॥
దుశ్చర్మా కునఖీ కుష్ఠీ శ్విత్రీ చ శ్యావదన్తకః ।
విద్ధప్రజననశ్చైవ    స్తేనః  క్లీబోఽథ  నాస్తికః ॥౨౧.౩౫॥
మద్యపో వృషలీసక్తో వీరహా దిధిషూపతిః ।
ఆగారదాహీ కుణ్డాశీ  సోమవిక్రయిణో  ద్విజాః ॥౨౧.౩౬॥
పరివేత్తా చ హింస్రశ్చ  పరివిత్తిర్నిరాకృతిః ।
పౌనర్భవః కుసీదశ్చ తథా నక్షత్రదర్శకః  ॥౨౧.౩౭॥
గీతవాదిత్రనిరతో  వ్యాధితః కాణ ఏవ చ ।
హీనాఙ్గశ్చాతిరిక్తాఙ్గో  హ్యవకీర్ణీ తథైవ  చ ॥౨౧.౩౮॥
కాన్తాదూషీ కుణ్డగోలౌ  అభిశస్తోఽథ దేవలః
మిత్రధ్రుక్   పిశునశ్చైవ  నిత్యం భార్యానువర్త్తితః ॥౨౧.౩౯॥
మాతాపిత్రోర్గురోస్త్యాగీ   దారత్యాగీ తథైవ  చ
గోత్రస్పృక్  భ్రష్టశౌచశ్చ   కాణ్డస్పృష్టస్తథైవ     చ ॥౨౧.౪౦॥
అనపత్యః కూటసాక్షీయాచకో రఙ్గజీవకః  ।
సముద్రయాయీ  కృతహా తథా సమయభేదకః ॥౨౧.౪౧॥
దేవనిన్దాపరశ్చైవ   వేదనిన్దారతస్తథా  ।
ద్విజనిన్దారతశ్చైతే   వర్జ్యాః  శ్రాద్ధాదికర్మసు   ॥౨౧.౪౨॥
కృతఘ్నః పిశునః క్రూరో  నాస్తికో వేదనిన్దకః  ।
మిత్రధ్రుక్   కుహకశ్చైవ  విశేషాత్ పఙ్క్తిదూషకాః  ॥౨౧.౪౩॥
సర్వే పునరభోజ్యాన్నః తదానార్హాశ్చ  కర్మసు ।
బ్రహ్మభావనిరస్తాశ్చ  వర్జనీయాః  ప్రయత్నతః  ॥౨౧.౪౪॥
శూద్రాన్నరసపుష్టాఙ్గః    సన్ధ్యోపాసనవర్జితః   ।

మహాయజ్ఞవిహీనశ్చ  బ్రాహ్మణః  పఙ్క్తిదూషకః  ॥౨౧.౪౫॥
అధీతనాశనశ్చైవ  స్నానహోమవివర్జితః  ।
తామసో రాజసశ్చైవ  బ్రాహ్మణః  పఙ్క్తిదూషకః  ॥౨౧.౪౬॥
బహునాఽత్ర కిముక్తేన విహితాన్ యే న కుర్వతే ।
నిన్దితానాచరన్త్యేతే  వర్జ్యాః  శ్రాద్ధే  ప్రయత్నతః  ॥౨౧.౪౭॥
ఇతి శ్రీకూర్మపురాణే  షట్సాహస్ర్యాం  సంహితాయాముపరివిభాగే
ఏకవిశోఽధ్యాయః ॥౨౧॥

౨౨
కూర్మపురాణే ఉత్తరభాగే ద్వావింశతితమోఽధ్యాయః
వ్యాస ఉవాచ ।
గోమయేనోదకైర్భూమిం  శోధయిత్వా సమాహితః ।
సన్నిమన్త్ర్య  ద్విజాన్ సర్వాన్ సాధుభిః సన్నిమన్త్రయేత్  ॥౨౨.౧॥
శ్వో భవిష్యతి మే శ్రాద్ధం   పూర్వేద్యురభిపూజ్య చ ।
అసమ్భవే పరేద్యుర్వా యథోక్తైర్లక్షణైర్యుతాన్    ॥౨౨.౨॥
తస్య తే పితరః శ్రుత్వా  శ్రాద్ధకాలముపస్థితమ్    ।
అన్యోన్యం మనసా ధ్యాత్వా సమ్పతన్తి మనోజవాః ॥౨౨.౩॥
బ్రాహ్మణైస్తై   సహాశ్నన్తి పితరో హ్యన్తరిక్షగాః ।
వాయుభూతాస్తు తిష్ఠన్తి   భుక్త్వా యాన్తి పరాం గతిమ్ ॥౨౨.౪॥
ఆమన్త్రితాశ్చ  తే విప్రాః  శ్రాద్ధకాల   ఉపస్థితే  ।
వసేయుర్నియతాః సర్వే బ్రహ్మచర్యపరాయణాః  ॥౨౨.౫॥
అక్రోధనోఽత్వరోఽమత్తః  సత్యవాదీ సమాహితః ।
భారం మైథునమధ్వానం  శ్రాద్ధకృద్వర్జయేద్ధ్రువమ్     ॥౨౨.౬॥
ఆమన్త్రితో  బ్రాహ్మణో  వాయోఽన్యస్మై  కురుతే క్షణమ్ ।
సయాతి నరకం ఘోరం సూకరత్వాం ప్రాయాతి  చ ॥౨౨.౭॥
ఆమన్త్రయిత్వా యోమోహాదన్యం చామన్త్రయేద్ద్విజః   ।
స తస్మాదధికః పాపీ విష్ఠాకీటోఽభిజాయతే  ॥౨౨.౮॥

శ్రాద్ధే  నిమన్త్రితో  విప్రో మైథునం  యోఽధిగచ్ఛతి ।
బ్రహ్మహత్యామవాప్నోతి  తిర్యగ్యోనౌ చ జాయతే ॥౨౨.౯॥
నిమన్త్రితస్తు  యో విప్రో హ్యధ్వానం యాతి దుర్మతిః ।
భవన్తి పితరస్తస్య తన్మాసం పాపభోజనాః ॥౨౨.౧౦॥
నిమన్త్రితస్తు  యః శ్రాద్ధే  ప్రకుర్యాత్  కలహం ద్విజః ।
భవన్తి తస్య తన్మాసం పితరో మలభోజనాః ॥౨౨.౧౧॥
తస్మాన్నిమన్త్రితః  శ్రాద్ధే  నియతాత్మా భవేద్ద్విజః  ।
అక్రోధనః  శౌచపరః కర్తా చైవ  జితేన్ద్రియః  ॥౨౨.౧౨॥
శ్వోభూతే దక్షిణాం గత్వా దిశం దర్భాన్ సమాహితః ।
సమూలానాహరేద్వారి దక్షిణాగ్రాన్  సునిర్మలాన్ ॥౨౨.౧౩॥
దక్షిణాప్రవణం  స్నిగ్ధం  విభక్తం శుభలక్షణమ్ ।
శుచిం దేశం వివిక్తం చ గోమయేనోపలేపయేత్ ॥౨౨.౧౪॥
నదీతీరేషు తీర్థేషు  స్వభూమౌ చైవ  నామ్బుషు ।
వివిక్తేషు చ తుష్యన్తి దత్తేన  పితరః సదా ॥౨౨.౧౫॥
పారక్యే భూమిభాగే తు పితౄణాం నైవ  నిర్వపేత్ ।
స్వామిభిస్తద్విహన్యేత మోహాద్యత్ క్రియతే  నరైః  ॥౨౨.౧౬॥
అటవ్యః పర్వతాః పుణ్యాస్తీర్థాన్యాయతనాని  చ ।
సర్వాణ్యస్వామికాన్యాహుర్న హ్యేతేషు పరిగ్రహః  ॥౨౨.౧౭॥
తిలాన్ ప్రవికిరేత్తత్ర  సర్వతో బన్ధయేదజామ్  ।
అసురోపహతం శ్రాద్ధం   తిలైః  శుద్ధ్యత్యజేన  వా ॥౨౨.౧౮॥
తతోఽన్నం బహుసంస్కారం నైకవ్యఞ్జనమచ్యుతమ్   ।
చోష్యం పేయం సమృద్ధం  చ యథాశక్త్యా ప్రకల్పయేత్  ॥౨౨.౧౯॥
తతో నివృత్తే మధ్యాహ్నే లుప్తరోమనఖాన్ ద్విజాన్ ।
అభిగమ్య యథామార్గం  ప్రయచ్ఛేద్దన్తధావనమ్    ॥౨౨.౨౦॥
తైలమభ్యఞ్జనం   స్నానం స్నానీయం చ పృథగ్విధమ్ ।
పాత్రైరౌదుమ్బరైర్దద్యాద్వైశ్వదైవత్యపూర్వకమ్      ॥౨౨.౨౧॥
తతఃస్నానాన్నివృత్తేభ్యః ప్రత్యుత్థాయ   కృతాఞ్జలిః  ।

పాద్యమాచమనీయం చ సమ్ప్రయచ్ఛేద్యథాక్రమమ్  ॥౨౨.౨౨॥
యే చాత్ర విశ్వేదేవానాం విప్రాః  పూర్వం నిమన్త్రితాః  ।
ప్రాఙ్ముఖాన్యాసనాన్యేషాం  త్రిదర్భోపహితాని  చ ॥౨౨.౨౩॥
దక్షిణాముఖముక్తాని పితౄణామాసనాని చ ।
దక్షిణాగ్రేషు  దర్భేషు ప్రోక్షితాని  తిలోదకైః  ॥౨౨.౨౪॥
తేషూపవేశయేదేతానాసనం సంస్పృశన్నపి ।
ఆసధ్వమితి సఞ్జల్పన్నాసీరంస్తే  పృథక్ పృథక్ ॥౨౨.౨౫॥
ద్వౌ దైవే  ప్రాఙ్ముఖౌ  పిత్ర్యే  త్రయశ్చోదఙ్ముఖాస్తథా  ।
ఏకైకం  వా భవేత్ తత్ర దేవమాతామహేష్వపి ॥ ౨౨.౨౬॥ (ఏకైకం  తత్ర దైవన్తు
పితృమాతామహేష్వపి)
సత్క్రియాం దేశకాలౌ చ శౌచం బ్రాహ్మణసమ్పదమ్  ।
పఞ్చైతాన్  విస్తరో హన్తి తస్మాన్నేహేత విస్తరమ్ ॥౨౨.౨౭॥
అపి వా భోజయేదేకం బ్రాహ్మణం  వేదపారగమ్ ।
శ్రుతశీలాదిసమ్పన్నమలక్షణవివర్జితమ్   ॥౨౨.౨౮॥
ఉద్ధృత్య  పాత్రే చాన్నం తత్ సర్వస్మాత్ ప్రకృతాత్  పునః ।
దేవతాయతనే వాసౌ నివేద్యాన్యత్ప్రవర్త్తయేత్ ॥౨౨.౨౯॥
ప్రాస్యేదగ్నౌ  తదన్నం తు దద్యాద్వా బ్రహ్మచారిణే  ।
తస్మాదేకమపి శ్రేష్ఠం   విద్వాంసం భోజయేద్ద్విజమ్  ॥౨౨.౩౦॥
భిక్షుకో బ్రహ్మచారీ  వా భోజనార్థముపస్థితః   ।
ఉపవిష్టేషు  యః శ్రాద్ధే  కామం తమపి భోజయేత్ ॥౨౨.౩౧॥
అతిథిర్యస్య నాశ్నాతి న తచ్ఛ్రాద్ధం  ప్రశస్యతే  ।
తస్మాత్ ప్రయత్నాచ్ఛ్రాద్ధేషు   పూజ్యా హ్యతిథయో ద్విజైః  ॥౨౨.౩౨॥
ఆతిథ్యరహితే శ్రాద్ధే  భుఞ్జతే  యే ద్విజాతయః ।
కాకయోనిం వ్రజన్త్యేతే   దాతా చైవ  న సంశయః ॥౨౨.౩౩॥
హీనాఙ్గః  పతితః కుష్ఠీ వ్రణీ  పుల్కసనాస్తికౌ ।
కుక్కుటాః శూకరాః శ్వానో వర్జ్యాః  శ్రాద్ధేషు   దూరతః ॥౨౨.౩౪॥
బీభత్సుమశుచిం నగ్నం మత్తం ధూర్తం రజస్వలామ్ ।

నీలకాషాయవసనపాషణ్డాంశ్చ  వివర్జయేత్  ॥౨౨.౩౫॥
యత్ తత్ర క్రియతే  కర్మ పైతృకం  బ్రాహ్మణాన్  ప్రతి  ।
తత్సర్వమేవ కర్త్తవ్యం వైశ్వదైవత్యపూర్వకమ్   ॥౨౨.౩౬॥
యథోపవిష్టాన్  సర్వాంస్తానలఙ్కుర్యాద్విభూషణైః  ।
స్రగ్దామభిః   శిరోవేష్టైర్ధూపవాసోఽనులేపనైః    ॥౨౨.౩౭॥
తతస్త్వావాహయేద్దేవాన్  బ్రాహ్మణానామనుజ్ఞయా   ।
ఉదఙ్ముఖో యథాన్యాయం విశ్వేదేవాస ఇత్యృచా ॥౨౨.౩౮॥
ద్వే పవిత్రే గృహీత్వాఽథ భాజనే క్షాలితే పునః ।
శన్నో దేవీ జలం క్షిప్త్వా యవోఽసీతి యవాంస్తథా ॥౨౨.౩౯॥
యాదివ్యా ఇతి మన్త్రేణ  హస్తే త్వర్ఘం  వినిక్షిపేత్ ।
ప్రదద్యాద్గన్ధమాల్యాని    ధూపాదీని చ శక్తితః ॥౨౨.౪౦॥
అపసవ్యం తతః కృత్వా పితౄణాం దక్షిణాముఖః ।
ఆవాహనం తతః కుర్యాదుశన్తస్త్వేత్యృచా  బుధః ॥౨౨.౪౧॥
ఆవాహ్య తదనుజ్ఞాతో  జపేదాయన్తు నస్తతః ।
శన్నో దేవ్యోదకం పాత్రే తిలోఽసీతి తిలాంస్తథా ॥౨౨.౪౨॥
క్షిప్త్వా చార్ఘం  యథాపూర్వం దత్త్వా హస్తేషు వై పునః ।
సంస్రవాంశ్చ  తతః సర్వాన్ పాత్రే కుర్యాత్ సమాహితః ॥౨౨.౪౩॥
పితృభ్యః స్థానమేతచ్చ  న్యుబ్జపాత్రం   నిధాపయేత్ ।
అగ్నౌ కరిష్యన్నాదాయ పృచ్ఛేదన్నం ఘృతప్లుతమ్  ।
కురుష్వేత్యభ్యనుజ్ఞాతో  జుహుయాదుపవీతవాన్ ॥౨౨.౪౪॥
యజ్ఞోపవీతినా  హోమః కర్త్తవ్యః కుశపాణినా ।
ప్రాచీనావీతినా  పిత్ర్యం  వైశ్వదేవం  తు హోమవిత్ ॥౨౨.౪౫॥
దక్షిణం పాతయేజ్జానుం  దేవాన్ పరిచరన్ సదా ।
పితౄణాం పరిచర్యాసు పాతయేదితరం తథా ॥౨౨.౪౬॥
సోమాయ వై పితృమతే స్వధా నమ ఇతి బ్రువన్  ।
అగ్నయే కవ్యవాహాయ స్వధేతి జుహుయాత్ తతః ॥౨౨.౪౭॥
అగ్న్యభావే తు విప్రస్య  పాణావేవోపపాదయేత్ ।

మహాదేవాన్తికే వాఽథ గోష్ఠే వా సుసమాహితః ॥౨౨.౪౮॥
తతస్తైరభ్యనుజ్ఞాతో   గత్వా వై దక్షిణాం దిశమ్ ।
గోమయేనోపలిప్యోర్వీం స్థానం  కుర్యాత్ససైకతమ్  ॥౨౨.౪౯॥
మణ్డలం  చతురస్రం  వా దక్షిణాప్రవణం  శుభమ్ ।
త్రిరుల్లిఖేత్తస్య   మధ్యం దర్భేణైకేన  చైవ  హి ॥౨౨.౫౦॥
తతః సంస్తీర్య  తత్స్థానే  దర్భాన్వై  దక్షిణాగ్రకాన్  ।
త్రీన్  పిణ్డాన్  నిర్వపేత్ తత్ర హవిః శేషాత్సమాహితః ॥౨౨.౫౧॥
లుప్తపిణ్డాంస్తు  తం హస్తం నిమృజ్యాల్లేపభాగినామ్  ।
తేషు దర్భేష్వథాచమ్య త్రిరాచమ్య  శనైరసూన్  ।
తదన్నం తు నమస్కుర్యాత్ పితౄనేవ చ మన్త్రవిత్  ॥౨౨.౫౨॥
ఉదకం నినయేచ్ఛేషం శనైః  పిణ్డాన్తికే   పునః ।
అవజిఘ్రేచ్చ  తాన్ పిణ్డాన్  యథాన్యుప్త్వా సమాహితః ॥౨౨.౫౩॥
అథ పిణ్డాచ్చ  శిష్టాన్నం  విధినా భోజయేద్ద్విజాన్  ।
మాంసాన్యపూపాన్ వివిధాన్ దద్యాత్ కృశరపాయసమ్ ॥౨౨.౫౪॥
Next verse comes after 16 verses as

verse no.70 in another version.

తతోఽన్నముత్సృజేద్భుక్తేష్వగ్రతో  వికిరన్భువి ।
పృష్ట్వా  తదన్నమిత్యేవ తృప్తానాచామయేత్తతః ॥౨౨.౫౫॥
ఆచాన్తాననుజానీయాదభితో రమ్యతామితి ।
స్వధాస్త్వితి చ తే బ్రూయుర్బ్రాహ్మణాస్తదనన్తరమ్  ॥౨౨.౫౬॥
తతో భుక్తవతాం తేషాం అన్నశేషం నివేదయేత్ ।
యథాబ్రూయుస్తథా  కుర్యాత్ అనుజ్ఞాతస్తు  తైర్ద్విజైః    ॥౨౨.౫౭॥
పిత్రే స్వదితమిత్యేవ వాచ్యం గోష్టేషు  సుశ్రితమ్  ।
సమ్పన్నమిత్యభ్యుదయే దేవే సేవితమిత్యపి ॥౨౨.౫౮॥ (దైవే  రుచితమిత్యపి)
విసృజ్య బ్రాహ్మణాన్  తాన్వై  పితృపూర్వన్తు వాగ్యతః ।
దక్షిణాం దిశమాకాఙ్క్షన్యాచేతేమాన్వరాన్  పితౄన్ ॥౨౨.౫౯॥
దాతారో నోఽభివర్ధన్తాం  వేదాః సన్తతిరేవ చ ।
శ్రద్ధా  చ నో మా విగమద్బహుదేయఞ్చ నోఽస్త్వితి ॥౨౨.౬౦॥

పిణ్డాంస్తు  గోఽజవిప్రేభ్యః  దద్యాదగ్నౌ జలేఽపి వా ।
మధ్యమన్తు తతః పిణ్డమద్యాత్పత్నీ  సుతార్థినీ  ॥౨౨.౬౧॥
ప్రక్షాల్య  హస్తావాచమ్య జ్ఞాతిం  శేషేణ తోషయేత్ ।
సూపశాకఫలానీక్షూన్ పయో దధి ఘృతం మధు ॥౨౨.౬౨॥
అన్నం చైవ  యథాకామం వివిధం భోజ్యపేయకమ్ ।
యద్యదిష్టం  ద్విజేన్ద్రాణాం  తత్సర్వం వినివేదయేత్ ॥౨౨.౬౩॥
ధాన్యాంస్తిలాంశ్చ వివిధాన్ శర్కరా వివిధాస్తథా ।
ఉష్ణమన్నం  ద్విజాతిభ్యో దాతవ్యం శ్రేయ  ఇచ్ఛతా ।
అన్యత్ర ఫలమూలేభ్యః పానకేభ్యస్తథైవ  చ ॥౨౨.౬౪॥
న భూమౌ పాతయేజ్జానుం  న కుప్యేన్నానృతం వదేత్ ।
న పాదేన స్పృశేదన్నం న చైవమవధూనయేత్  ॥౨౨.౬౫॥
క్రోధేనైవ   చ యత్భుక్తం యద్భుక్తం త్వయథావిధి ।
యాతుధానా విలుమ్పన్తి జల్పతా చోపపాదితమ్ ॥౨౨.౬౬॥
స్విన్నగాత్రో న తిష్ఠేత  సన్నిధౌ తు ద్విజోత్తమాః ।
న చ పశ్యేత కాకాదీన్ పక్షిణః ప్రతిలోమగాన్  ।
తద్రూపాః  పితరస్తత్ర సమాయాన్తి బుభుక్షవః ॥౨౨.౬౭॥
న దద్యాత్ తత్ర హస్తేన ప్రత్యక్షం  లవణం తథా ।
న చాయసేన పాత్రేణ  న చైవాశ్రద్ధయా    పునః ॥౨౨.౬౮॥
కాఞ్చనేన తు పాత్రేణ  రాజతోదుమ్బరేణ వా
దత్తమక్షయతాంయాతి ఖడ్గేన  చ విశేషతః ॥౨౨.౬౯॥
పాత్రే తు మృణ్మయేయో వై శ్రాద్ధే  భోజయతే ద్విజాన్ ।
సయాతి నరకం ఘోరం భోక్తా చైవ  పురోధసః ॥౨౨.౭౦॥
న పఙ్క్త్యాం  విషమం దద్యాన్నయాచేన్న చ దాపయేత్ ।
యాచితా దాపితా దాతా నరకాన్యాన్తి దారుణాన్ ॥౨౨.౭౧॥
భుఞ్జీరన్  వాగ్యతాః శిష్టా న బ్రూయుః  ప్రాకృతాన్  గుణాన్ ।
తావద్ధి పితరోఽశ్నన్తియావన్నోక్తా హవిర్గుణాః  ॥౨౨.౭౨॥
నాగ్రాసనోపవిష్టస్తు   భుఞ్జీత  ప్రథమం  ద్విజః ।
బహూనాం పశ్యతాం సోఽన్యః పఙ్క్త్యా  హరతి కిల్బిషమ్ ॥౨౨.౭౩॥

న కిఞ్చిద్వర్జయేచ్ఛ్రాద్ధే  నియుక్తస్తు ద్విజోత్తమః ।
న మాంసం ప్రతిషేధేత  న చాన్యస్యాన్నమీక్షయేత్ ॥౨౨.౭౪॥
యోనాశ్నాతి ద్విజో మాంసం నియుక్తః పితృకర్మణి ।
స ప్రేత్య  పశుతాంయాతి సమ్భవానేకవింశతిమ్ ॥౨౨.౭౫॥
స్వాధ్యాయాఞ్చ్ఛ్రావయేదేషాం ధర్మశాస్త్రాణి  చైవ  హి ।
ఇతిహాసపురాణాని శ్రాద్ధకల్పాంశ్చ   శోభనాన్ ॥౨౨.౭౬॥
In the original, verses 77 to 84 are repetitions

of verses 55 to 62. So not included.

పశ్చాత్ స్వయం చ పత్నీభిః శేషమన్నం సమాచరేత్ ।
నోద్వాసయేత్ తదుచ్ఛిష్టం  యావన్నాస్తఙ్గతో  రవిః ॥౨౨.౮౫॥ ౭౭
బ్రహ్మచారీ  భవేతాం తు దమ్పతీ రజనీం తు తామ్ ।
దత్త్వా శ్రాద్ధం   తథా భుక్త్వా సేవతే యస్తు మైథునమ్  ॥౨౨.౮౬॥ ౭౮
మహారౌరవమాసాద్య కీటయోనిం వ్రజేత్  పునః ॥౨౨.౮౭॥ ౭౯
శుచిరక్రోధనః  శాన్తః సత్యవాదీ సమాహితః ।
స్వాధ్యాయం చ తథాఽధ్వానం కర్త్తా  భోక్తా చ వర్జయేత్  ॥౨౨.౮౮॥౮౦
శ్రాద్ధం   భుక్త్వా పరశ్రాద్ధం   భుఞ్జతే  యే ద్విజాతయః ।
మహాపాతికిభిస్తుల్యా యాన్తి తే నరకాన్ బహూన్ ॥౨౨.౮౯॥౮౧
ఏష వో విహితః సమ్యక్ శ్రాద్ధకల్పః   సనాతనః ।
ఆనేన వర్ద్ధయేన్నిత్యం  బ్రాహ్మణో  వ్యసనాన్వితః ॥౨౨.౯౦॥౮౨
ఆమశ్రాద్ధం   ద్విజః కుర్యాద్విధిజ్ఞః  శ్రద్ధయాన్వితః   ।
తేనాగ్నౌ కరణం కుర్యాత్ పిణ్డాంస్తేనైవ    నిర్వపేత్ ॥౨౨.౯౧॥౮౩
యోఽనేన విధినా శ్రాద్ధం   కుర్యాద్వై  శాన్తమానసః ।
వ్యపేతకల్మషో నిత్యం యోగినాం వర్త్తతే పదమ్ ॥౨౨.౯౨॥౮౪
తస్మాత్ సర్వప్రయత్నేన  శ్రాద్ధం   కుర్యాద్ద్విజోత్తమః  ।
ఆరాధితో భవేదీశస్తేన సమ్యక్ సనాతనః ॥౨౨.౯౩॥౮౫
అపిమూలైర్ఫలైర్వాఽపి   ప్రకుర్యాన్నిర్ధనో   ద్విజః ।
తిలోదకైస్తర్పయిత్వా   పితౄన్ స్నాత్వా సమాహితః ॥౨౨.౯౪॥౮౬

న జీవత్పితృకో దద్యాద్ధోమాన్తం  వా విధీయతే ।
యేషాం వాపి పితా దద్యాత్ తేషాం చైకే  ప్రచక్షతే  ॥౨౨.౯౫॥౮౭
పితా పితామహశ్చైవ  తథైవ  ప్రపితామహః  ।
యోయస్య ప్రీయతే  తస్మై  దేయం నాన్యస్య తేన తు ॥౨౨.౯౬॥౮౮
భోజయేద్వాపి జీవన్తం యథాకామం తు భక్తితః ।
న జీవన్తమతిక్రమ్య  దదాతి ప్రయతః  శుచిః ॥౨౨.౯౭॥౮౯
ద్వ్యాముఖ్యాయణికో దద్యాద్బీజిక్షేత్రికయోః  సమమ్ ।
అధికారీ భవేత్సోఽథ నియోగోత్పాదితో యది ॥౨౨.౯౮॥౯౦
అనియుక్తః సుతో యశ్చ శుక్రతో  జాయతే త్విహ ।
ప్రదద్యాద్బీజినే  పిణ్డం  క్షేత్రిణే  తు తతోఽన్యథా ॥౨౨.౯౯॥౯౧
ద్వౌ పిణ్డౌ నిర్వపేత్ తాభ్యాం క్షేత్రిణే  బీజినే తథా ।
కీర్త్తయేదథ చైకస్మిన్  బీజినం క్షేత్రిణం  తతః ।
మృతాహని తు కర్త్తవ్యమేకోద్దిష్టం   విధానతః ॥౨౨.౧౦౦॥౯౨
అశౌచే స్వే పరిక్షీణే కామ్యం వై కామతః పునః ।
పూర్వాహ్ని చైవ  కర్త్తవ్యం శ్రాద్ధమభ్యుదయార్థినా    ॥౨౨.౧౦౧॥౯౩
దేవవత్సర్వమేవ స్యాద్యవైః  కార్యాః తిలైః  క్రియా  ।
దర్భాశ్చ ఋజవః కార్యా యుగ్మాన్ వై భోజయేద్ద్విజాన్  ॥౨౨.౧౦౧॥౯౪
నాన్దీముఖాస్తు  పితరః ప్రీయన్తామితి  వాచయేత్ ।
మాతృశ్రాద్ధం   తు పూర్వం స్యాత్ పితౄణాం తదనన్తరమ్ ॥౨౨.౧౦౩॥౯౫
తతో మాతామహానాం తు వృద్ధౌ శ్రాద్ధత్రయం    స్మృతమ్ ।
దైవపూర్వం  ప్రదద్యాద్వై   న కుర్యాదప్రదక్షిణమ్  ॥౨౨.౧౦౪॥౯౬
ప్రాఙ్ముఖో  నిర్వపేత్ పిణ్డానుపవీతీ  సమాహితః ।
పూర్వం తు మాతరః పూజ్యా భక్త్యా వై సగణేశ్వరాః ॥౨౨.౧౦౫॥౯౭
స్థణ్డిలేషు   విచిత్రేషు  ప్రతిమాసు  ద్విజాతిషు ।
పుష్పైర్ధూపైశ్చ    నైవేద్యైర్గన్ధాద్యైర్భూషణైరపి       ॥౨౨.౧౦౬॥౯౮
పూజయిత్వా మాతృగణం కూర్యాచ్ఛ్రాద్ధత్రయం   ద్విజః ।
అకృత్వా మాతృయోగం తు యః శ్రాద్ధం   పరివేషయేత్ ।
తస్య క్రోధసమావిష్టా  హింసామిచ్ఛన్తి మాతరః ॥౨౨.౧౦౭॥౯౯

ఇతి శ్రీకూర్మపురాణే  షట్సాహస్ర్యాం  సంహితాయాముపరివిభాగే
ద్వావిశోఽధ్యాయః ॥౨౨॥

౨౩
కూర్మపురాణే ఉత్తరభాగే త్రయోవింశతితమోఽధ్యాయః  ।
వ్యాస ఉవాచ ।
దశాహం ప్రాహురాశౌచం  సపిణ్డేషు  విధీయతే ।
మృతేషు వాఽథ జాతేషు బ్రాహ్మణానాం  ద్విజోత్తమాః ॥౨౩.౧॥
నిత్యాని చైవ  కర్మాణి కామ్యాని చ విశేషతః ।
న కుర్యాద్విహితం కిఞ్చిత్ స్వాధ్యాయం మనసాఽపి చ ॥౨౩.౨॥
శుచీనక్రోధనాన్  శాన్తాన్ శాలాగ్నౌ భావయేద్ద్విజాన్  ।
శుష్కాన్నేన ఫలైర్వాపి  వైతానాన్  జుహుయాత్ తథా ॥౨౩.౩॥
న స్పృశేయురిమానన్యే న చ తేభ్యః సమాహరేత్ ।
చతుర్థే పఞ్చమే వాఽహ్ని సంస్పర్శః కథితో బుధైః  ॥౨౩.౪॥
సూతకే తు సపిణ్డానాం  సంస్పర్శో న ప్రదుష్యతి  ।
సూతకం సూతికాం చైవ  వర్జయిత్వా  నృణాం పునః ॥౨౩.౫॥
అధీయానస్తథా వేదాన్ వేదవిచ్చ పితా భవేత్ ।
సంస్పృశ్యాః సర్వ ఏవైతే  స్నానాన్మాతా దశాహతః ॥౨౩.౬॥
దశాహం నిర్గుణే  ప్రోక్తమశౌచం   చాతినిర్గుణే  ।
ఏకద్విత్రిగుణైర్యుక్తః    చతుస్త్ర్యేకదినైః   శుచిః ॥౨౩.౭॥
దశాహ్నాదపరం సమ్యగధీయీత జుహోతి చ ।
చతుర్థే తస్య సంస్పర్శం మనురాహ ప్రజాపతిః  ॥౨౩.౮॥
క్రియాహీనస్య  మూర్ఖస్య  మహారోగిణ ఏవ చ ।
యథేష్టాచరణస్యేహ  మరణాన్తమశౌచకమ్ ॥౨౩.౯॥
త్రిరాత్రం   దశరాత్రం  వా బ్రాహ్మణానామశౌచకమ్  ।
ప్రాక్సంవత్సరాత్  త్రిరాత్రం   స్యాత్ తస్మాదూర్ధ్వం  దశాహకమ్ ॥౨౩.౧౦॥
ఊనద్వివార్షికే  ప్రేతే  మాతాపిత్రోస్తదిష్యతే 

త్రిరాత్రేణ   శుచిస్త్వన్యో యది హ్యత్యన్తనిర్గుణః  ।
అదన్తజాతమరణే పిత్రోరేకాహమిష్యతే

జాతదన్తే త్రిరాత్రం   స్యాద్యది స్యాతాం తు నిర్గుణౌ  ॥౨౩.౧౧॥
ఆ దన్తజననాత్ సద్య ఆ చౌలాదేకరాత్రకమ్  ।
త్రిరాత్రమౌపనయనాత్   సపిణ్డానాముదాహృతమ్  ॥౨౩.౧౨॥
జాతమాత్రస్య  బాలస్య యది స్యాన్మరణం పితుః ।
మాతుశ్చ సూతకం తత్ స్యాత్ పితా స్యాత్ స్పృశ్య ఏవ చ ॥౨౩.౧౩॥
సదాశౌచం సపిణ్డానాం  కర్త్తవ్యం సోదరస్య చ ।
ఊర్ధ్వం  దశాహాదేకాహం సోదరో యది నిర్గుణః  ॥౨౩.౧౪॥
అథోర్ధ్వం  దన్తజననాత్ సపిణ్డానామశౌచకమ్  ।
ఏకరాత్రం  నిర్గుణానాం  చౌలాదూర్ధ్వం  త్రిరాత్రకమ్   ॥౨౩.౧౫॥
అదన్తజాతమరణం సమ్భవేద్యది సత్తమాః ।
ఏకరాత్రం  సపిణ్డానాం  యది తేఽత్యన్తనిర్గుణాః  ॥౨౩.౧౬॥
వ్రతాదేశాత్  సపిణ్డానాం  గర్భస్రావాత్  స్వపాతతః ।
(సర్వేషామేవ గుణినామూర్ధ్వం  తు విషమం పునః ।
అర్వాక్ షణ్మాసతః స్త్రీణాం  యది స్యాద్గర్భసంస్రవః   ।
తదా మాససమైస్తాసామశౌచం  దివసైః  స్మృతమ్ ।
తత ఊర్ధ్వం  తు పతనే స్త్రీణాం  ద్వాదశరాత్రికమ్  ।
సద్యః శౌచం సపిణ్డానాం  గర్భస్రావాచ్చ  ధాతుతః ।
గర్భచ్యుతాదహోరాత్రం  సపిణ్డేఽత్యన్తనిర్గుణే   ।)
యథేష్టాచరణే  జ్ఞాతౌ  త్రిరాత్రమితి   నిశ్చయః ॥౨౩.౧౭॥
యది స్యాత్ సూతకే సూతిర్మరణే వా మృతిర్భవేత్ ।
శేషేణైవ  భవేచ్ఛుద్ధిరహః  శేషే త్రిరాత్రకమ్   ॥౨౩.౧౮॥
మరణోత్పత్తియోగేన మరణేన సమాప్యతే ।
ఆద్యం వృద్ధిమదాశౌచమూర్ఘ్వం   చేత్తు న శుధ్యతి ॥౨౩.౧౯॥
అథ చేత్ పఞ్చమీరాత్రిమతీత్య  పరతో భవేత్
అఘవృద్ధిమదాశౌచం  తదా పూర్వేణ శుధ్యతి ।
దేశాన్తరగతం శ్రుత్వా  సూతకం శావమేవ తు
తావదప్రయతో  మర్త్యో యావచ్ఛేషః సమాప్యతే ॥౨౩.౨౦॥

అతీతే సూతకే ప్రోక్తం   సపిణ్డానాం  త్రిరాత్రకమ్   ।
(అథైవ  మరణే స్నానమూర్ధ్వం  సంవత్సరాద్యది ॥
వేదాన్తవిచ్చాధీయానోయోఽగ్నిమాన్ వృత్తికర్షితః  ।
సద్యః శౌచం భవేత్ తస్య సర్వావస్థాసు  సర్వదా ॥
స్త్రీణామసంస్కృతానాం  తు ప్రదానాత్  పరతః సదా ।
సపిణ్డానాం  త్రిరాత్రం   స్యాత్ సంస్కారే భర్త్తురేవ హి ।
అహస్త్వదత్తకన్యానామశౌచం మరణే స్మృతమ్ ।
ఊనద్వివర్షాన్మరణే  సద్యః శౌచముదాహృతమ్ ॥
ఆదన్తాత్ సోదరే సద్య ఆచౌలాదేకరాత్రకమ్  ।)
ఆప్రదానాత్  త్రిరాత్రం   స్యాద్దశరాత్రం   తతః పరమ్ ॥౨౩.౨౧॥
మాతామహానాం మరణే త్రిరాత్రం   స్యాదశౌచకమ్ ।
ఏకోదకానాం మరణే సూతకే చైతదేవ  హి ॥౨౩.౨౨॥
పక్షిణీయోనిసమ్బన్ధే బాన్ధవేషు  తథైవ  చ ।
ఏకరాత్రం  సముద్దిష్టం   గురౌ సబ్రహ్మచారిణి  ॥౨౩.౨౩॥
ప్రేతే  రాజని సజ్యోతిర్యస్య స్యాద్విషయే స్థితిః  ।
గృహే మృతాసు సర్వాసు కన్యాసు త్ర్యహం  పితుః ॥౨౩.౨౪॥
పరపూర్వాసు భార్యాసు పుత్రేషు  కృతకేషు చ ।
త్రిరాత్రం   స్యాత్ తథాచార్యే స్వభార్యాస్వన్యగాసు చ ॥౨౩.౨౫॥
ఆచార్యపుత్రే పత్న్యాం చ అహోరాత్రముదాహృతమ్  ।
ఏకాహం స్యాదుపాధ్యాయే స్వగ్రామే  శ్రోత్రియేఽపి   చ ॥౨౩.౨౬॥
త్రిరాత్రమసపిణ్డేషు    స్వగృహే సంస్థితేషు  చ ।
ఏకాహం చాస్వవర్యే స్యాదేకరాత్రం  తదిష్యతే ॥౨౩.౨౭॥
త్రిరాత్రం   శ్వశ్రూమరణాత్  శ్వశురే వై తదేవ హి ।
సద్యః శౌచం సముద్దిష్టం   స్వగోత్రే సంస్థితే  సతి ॥౨౩.౨౮॥
శుద్ధ్యేద్విప్రో  దశాహేన ద్వాదశాహేన భూమిపః ।
వైశ్యః  పఞ్చదశాహేన శూద్రో మాసేన శుద్ధ్యతి  ॥౨౩.౨౯॥
క్షత్రవిట్శూద్రదాయాదా   యే స్యుర్విప్రస్య  బాన్ధవాః  ।
తేషామశౌచే విప్రస్య  దశాహాచ్ఛుద్ధిరిష్యతే  ॥౨౩.౩౦॥

రాజన్యవైశ్యావప్యేవం  హీనవర్ణాసు యోనిషు ।
తమేవ శౌచం కుర్యాతాం విశుద్ధ్యర్థమసంశయమ్   ॥౨౩.౩౧॥
సర్వే తూత్తరవర్ణానామశౌచం  కుర్యురాదృతాః ।
తద్వర్ణవిధిదృష్టేన   స్వం తు శౌచం స్వయోనిషు ॥౨౩.౩౨॥
షడ్రాత్రం   వా త్రిరాత్రం   స్యాదేకరాత్రం  క్రమేణ  హి ।
వైశ్యక్షత్రియవిప్రాణాం    శూద్రేష్వాశౌచమేవ  తు ॥౨౩.౩౩॥
అర్ద్ధమాసోఽథ  షడ్రాత్రం   త్రిరాత్రం   ద్విజపుఙ్గవాః  ।
శూద్రక్షత్రియవిప్రాణాం    వైశ్యేష్వాశౌచమిష్యతే  ॥౨౩.౩౪॥
షడ్రాత్రం   వై దశాహం చ విప్రాణాం  వైశ్యశూద్రయోః   ।
అశౌచం క్షత్రియే  ప్రోక్తం   క్రమేణ  ద్విజపుఙ్గవాః  ॥౨౩.౩౫॥
శూద్రవిట్క్షత్రియాణాం    తు బ్రాహ్మణే  సంస్థితే  సతి ।
దశరాత్రేణ  శుద్ధిః  స్యాదిత్యాహ కమలోద్భవః ॥౨౩.౩౬॥
అసపిణ్డం  ద్విజం ప్రేతం  విప్రో నిర్ధృత్య  బన్ధువత్  ।
అశిత్వా చ సహోషిత్వా దశరాత్రేణ  శుధ్యతి ॥౨౩.౩౭॥
యద్యన్నమత్తి తేషాం తు త్రిరాత్రేణ   తతః శుచిః ।
అనదంస్త్వన్నమహ్నా తు న చ తస్మిన్ గృహే వసేత్ ॥౨౩.౩౮॥
సోదకేష్వేతదేవ స్యాన్మాతురాప్తేషు బన్ధుషు  ।
దశాహేన శవస్పర్శీ సపిణ్డశ్చైవ   శుధ్యతి ॥౨౩.౩౯॥
యది నిర్హరతి  ప్రేతం  ప్రలోభాక్రాన్తమానసః    ।
దశాహేన ద్విజః శుధ్యేద్ద్వాదశాహేన  భూమిపః ॥౨౩.౪౦॥
అర్ద్ధమాసేన  వైశ్యస్తు  శూద్రో మాసేన శుధ్యతి ।
షడ్రాత్రేణాథవా   సర్వే త్రిరాత్రేణాథవా   పునః ॥౨౩.౪౧॥
అనాథం చైవ  నిర్ధృత్య  బ్రాహ్మణం  ధనవర్జితమ్  ।
స్నాత్వా సమ్ప్రాశ్య తు ఘృతం శుధ్యన్తి బ్రాహ్మణాదయః  ॥౨౩.౪౨॥
అపరశ్చేత్పరం వర్ణమపరం  వా పరో యది ।
అశౌచే సంస్పృశేత్ స్నేహాత్ తదాశౌచేన శుధ్యతి ॥౨౩.౪౩॥

ప్రేతీభూతం  ద్విజం విప్రో యోఽనుగచ్ఛేత కామతః ।
స్నాత్వా సచైలం  స్పృష్ట్వాఽగ్నిం  ఘృతం ప్రాశ్య  విశుధ్యతి ॥౨౩.౪౪॥
ఏకాహాత్ క్షత్రియే  శుద్ధిర్వైశ్యే   స్యాచ్చ ద్వ్యహేన తు ।
శూద్రే దినత్రయం  ప్రోక్తం   ప్రాణాయామశతం  పునః ॥౨౩.౪౫॥
అనస్థిసఞ్చితే  శూద్రే రౌతి చేద్బ్రాహ్మణః స్వకైః  ।
త్రిరాత్రం   స్యాత్ తథాశౌచమేకాహం త్వన్యథా స్మృతమ్ ॥౨౩.౪౬॥
అస్థిసఞ్చయనాదర్వాగేకాహం  క్షత్రవైశ్యయోః   ।
అన్యథా చైవ  సజ్యోతిర్బ్రాహ్మణే స్నానమేవ తు ॥౨౩.౪౭॥
అనస్థిసఞ్చితే  విప్రో బ్రాహ్మణో  రౌతి చేత్ తదా ।
స్నానేనైవ  భవేచ్ఛుద్ధిః  సచైలేనాత్ర  సంశయః ॥౨౩.౪౮॥
యస్తైః  సహాశనం కుర్యాచ్ఛయనాదీని చైవ  హి ।
బాన్ధవో  వాఽపరో వాఽపి స దశాహేన శుధ్యతి ॥౨౩.౪౯॥
యస్తేషాం సమమశ్నాతి సకృదేవాపి కామతః ।
తదాశౌచే నివృత్తేఽసౌ స్నానం కృత్వా విశుధ్యతి ॥౨౩.౫౦॥
యావత్తదన్నమశ్నాతి దుర్భిక్షోపహతో నరః ।
తావన్త్యహాన్యశౌచం స్యాత్ ప్రాయశ్చిత్తం  తతశ్చరేత్ ॥౨౩.౫౧॥
దాహాద్యశౌచం కర్త్తవ్యం ద్విజానామగ్నిహోత్రిణామ్  ।
సపిణ్డానాం  తు మరణే మరణాదితరేషు చ ॥౨౩.౫౨॥
సపిణ్డతా  చ పురుషే సప్తమే వినివర్త్తతే ।
సమానోదకభావస్తు జన్మనామ్నోరవేదనే ॥౨౩.౫౩॥
పితా పితామహశ్చైవ  తథైవ  ప్రపితామహః  ।
లేపభాజస్త్రయో  జ్ఞేయాః  సాపిణ్డ్యం  సాప్తపౌరుషమ్ ॥౨౩.౫౪॥
అప్రత్తానాం  తథా స్త్రీణాం  సాపిణ్డ్యం  సాప్తపౌరుషమ్ ।
తాసాన్తు భర్త్తృసాపిణ్డ్యం  ప్రాహ  దేవః పితామహః ॥౨౩.౫౫॥
యే చైకజాతా  బహవో భిన్నయోనయ ఏవ చ ।
భిన్నవర్ణాస్తు  సాపిణ్డ్యం  భవేత్ తేషాం త్రిపూరుషమ్  ॥౨౩.౫౬॥
కారవః శిల్పినో వైద్యా  దాసీదాసాస్తథైవ  చ ।

దాతారో నియమాచ్చైవ  బ్రహ్మవిద్బ్రహ్మచారిణౌ  ।
సత్రిణో  వ్రతినస్తావత్  సద్యః శౌచం ఉదాహృతమ్ ॥౨౩.౫౭॥
రాజా చైవాభిషిక్తశ్చ  అన్నసత్రిణ  ఏవ చ ।
యజ్ఞే వివాహకాలే చ దైవయాగే  తథైవ  చ ।
సద్యః శౌచం సమాఖ్యాతం దుర్భిక్షే చాప్యుపప్లవే  ॥౨౩.౫౮॥
డిమ్బాహవహతానాం చ విద్యుతా పార్థివైర్ద్విజైః     ।
సద్యః శౌచం సమాఖ్యాతం సర్పాదిమరణే తథా ॥౨౩.౫౯॥
అగ్నిమరుత్ప్రపతనే వీరాధ్వన్యప్యనాశకే ।
గోబ్రాహ్మణార్థే  చ సంన్యస్తే  సద్యః శౌచం విధీయతే ॥౨౩.౬౦॥
నైష్ఠికానాం   వనస్థానాం  యతీనాం బ్రహ్మచారిణామ్  ।
నాశౌచం కీర్త్యతే సద్భిః పతితే చ తథా మృతే ॥౨౩.౬౧॥
పతితానాం న దాహః స్యాన్నాన్త్యేష్టిర్నాస్థిసఞ్చయః   ।
నాశ్రుపాతో  నపిణ్డౌ వా కార్యం శ్రాద్ధాది   కఙ్క్వచిత్ ॥౨౩.౬౨॥
వ్యాపాదయేత్ తథాత్మానం స్వయంయోఽగ్నివిషాదిభిః ।
విహితం తస్య నాశౌచం నాగ్నిర్నాప్యుదకాదికమ్ ॥౨౩.౬౩॥
అథ కశ్చిత్ ప్రమాదేన  మ్రియతేఽగ్నివిషాదిభిః  ।
తస్యాశౌచం విధాతవ్యం కార్యం చైవోదకాదికమ్  ॥౨౩.౬౪॥
జాతే కుమారే తదహః కామం కుర్యాత్ ప్రతిగ్రహమ్   ।
హిరణ్యధాన్యగోవాసస్తిలాశ్చ గుడసర్పిషా ॥౨౩.౬౫॥
ఫలాని పుష్పం శాకం చ లవణం కాష్ఠమేవ  చ ।
తక్రం  దధి ఘృతం తైలమౌషధం  క్షీరమేవ చ ।
ఆశౌచినో గృహాద్గ్రాహ్యం  శుష్కాన్నం చైవ  నిత్యశః ॥౨౩.౬౬॥
ఆహితాగ్నిర్యథాన్యాయం దగ్ధవ్యస్త్రిభిరగ్నిభిః   ।
అనాహితాగ్నిర్గృహ్యేణ  లౌకికేనేతరో జనః ॥౨౩.౬౭॥
దేహాభావాత్ పలాశైస్తు  కృత్వా ప్రతికృతిం  పునః ।
దాహః కార్యో యథాన్యాయం సపిణ్డైః  శ్రద్ధయాఽన్వితైః    ॥౨౩.౬౮॥
సకృత్ప్రసిఞ్చేదుదకం నామగోత్రేణ  వాగ్యతాః ।
దశాహం బాన్ధవైః   సార్ధం  సర్వే చైవార్ద్రవాససః   ॥౨౩.౬౯॥

పిణ్డం  ప్రతిదినం  దద్యుః సాయం ప్రాతర్యథావిధి  ।
ప్రేతాయ  చ గృహద్వారి చతుర్థే భోజయేద్ద్విజాన్  ॥౨౩.౭౦॥
ద్వితీయేఽహని కర్త్తవ్యం క్షురకర్మ సబాన్ధవైః   ।
చతుర్థే బాన్ధవైః   సర్వైరస్థ్నాం   సఞ్చయనం భవేత్ ।
పూర్వం తు భోజయేద్విప్రానయుగ్మాన్  సుశ్రద్ధయా   శుచీన్ ॥౨౩.౭౧॥
పఞ్చమే నవమే చైవ  తథైవైకాదశేఽహని   ।
అయుగ్మాన్ భోజయేద్విప్రాన్  నవశ్రాద్ధం   తు తద్విజాః ॥౨౩.౭౨॥
ఏకాదశేఽహ్ని కుర్వీత ప్రేతముద్దిశ్య   భావతః ।
ద్వాదశే వాహ్ని కర్త్తవ్యం నవమే త్వథవాఽహని ।
ఏకం పవిత్రమేకోఽర్ఘః   పిణ్డపాత్రం   తథైవ  చ ॥౨౩.౭౩॥
ఏవం మృతాహ్ని కర్త్తవ్యం ప్రతిమాసం  తు వత్సరమ్ ।
సపిణ్డీకరణం  ప్రోక్తం   పూర్ణే సంవత్సరే పునః ॥౨౩.౭౪॥
కుర్యాచ్చత్వారి పాత్రాణి  ప్రేతాదీనాం  ద్విజోత్తమాః ।
ప్రేతార్థం   పితృపాత్రేషు  పాత్రమాసేచయేత్తతః  ॥౨౩.౭౫॥
యే సమానా ఇతి ద్వాభ్యాం పిణ్డానప్యేవమేవ  హి ।
సపిణ్డీకరణశ్రాద్ధం    దేవపూర్వం విధీయతే ॥౨౩.౭౬॥
పితౄనావాహయేత్ తత్ర పునః ప్రేతం  వినిర్దిశేత్  ।
యే సపిణ్డీకృతాః  ప్రేతా  న తేషాం స్యాత్ పృథక్క్రియాః ।
యస్తు కుర్యాత్ పృథక్ పిణ్డం  పితృహా సోఽభిజాయతే ॥౨౩.౭౭॥
మృతే పితరి వై పుత్రః  పిణ్డమబ్దం   సమాచరేత్ ।
దద్యాచ్చాన్నం సోదకుమ్భం ప్రత్యహం  ప్రేతధర్మతః  ॥౨౩.౭౮॥
పార్వణేన విధానేన సంవత్సరికమిష్యతే ।
ప్రతిసంవత్సరం  కార్యం విధిరేష సనాతనః ॥౨౩.౭౯॥
మాతాపిత్రోః  సుతైః  కార్యం పిణ్డదానాదికం  చ యత్ ।
పత్నీ కుర్యాత్ సుతాభావే పత్న్యభావే తు సోదరః ॥౨౩.౮౦॥
అనేనైవ  విధానేన జీవః శ్రాద్ధం   సమాచరేత్ ।
కృత్వా దానాదికం సర్వం శ్రద్ధాయుక్తః   సమాహితః ॥౨౩.౮౧॥

ఏష వః కథితః సమ్యగ్ గృహస్థానాం  క్రియావిధిః  ।
స్త్రీణాం  భర్త్తృషు శుశ్రూషా  ధర్మో నాన్య ఇహోచ్యతే ॥౨౩.౮౨॥
స్వధర్మతత్పరా నిత్యమీశ్వరార్పితమానసాః ।
ప్రాప్నువన్తి  పరం స్థానం  యదుక్తం వేదవాదిభిః ॥౨౩.౮౩॥
ఇతి శ్రీకూర్మపురాణే  షట్సాహస్ర్యాం  సంహితాయాముపరివిభాగే
త్రయోవింశోఽధ్యాయః  ॥౨౩॥

౨౪
కూర్మపురాణే ఉత్తరభాగే చతుర్వింశతితమోఽధ్యాయః ।
వ్యాస ఉవాచ ।
అగ్నిహోత్రం  తు జుహుయాదాద్యన్తేఽహర్నిశోః సదా ।
దర్శేన చైవ  పక్షాన్తే పౌర్ణమాసేన  చైవ  హి ॥౨౪.౧॥
సస్యాన్తే నవసస్యేష్ట్యా  తథర్త్వన్తే  ద్విజోఽధ్వరైః  ।
పశునా త్వయనస్యాన్తే సమాన్తే సోఽగ్నికైర్మఖైః   ॥౨౪.౨॥
నానిష్ట్వా  నవసస్యేష్ట్యా  పశునా వాఽగ్నిమాన్ ద్విజః ।
న చాన్నమద్యాన్మాంసం వా దీర్ఘమాయుర్జిజీవిషుః   ॥౨౪.౩॥
నవేనాన్నేన చానిష్ట్వా  పశుహవ్యేన చాగ్నయః ।
ప్రాణానేవాత్తుమిచ్ఛన్తి  నవాన్నామిషగృహ్ణినః  ॥౨౪.౪॥
సావిత్రాన్  శాన్తిహోమాంశ్చ కుర్యాత్ పర్వసు నిత్యశః ।
పితౄంశ్చైవాష్టకాః   సర్వే నిత్యమన్వష్టకాసు  చ ॥౨౪.౫॥
ఏష ధర్మః పరో నిత్యమపధర్మోఽన్య ఉచ్యతే ।
త్రయాణామిహ  వర్ణానాం  గృహస్థాశ్రమవాసినామ్   ॥౨౪.౬॥
నాస్తిక్యాదథవాఽఽలస్యాద్యోఽగ్నీన్ నాధాతుమిచ్ఛతి ।
యజేత వా న యజ్ఞేన  స యాతి నరకాన్ బహూన్ ॥౨౪.౭॥
తామిస్రమన్ధతామిస్రం    మహారౌరవరౌరవౌ ।
కుమ్భీపాకం వైతరణీమసిపత్రవనం   తథా ।
అన్యాంశ్చ నరకాన్ ఘోరాన్ సమ్ప్రాప్యాన్తే సుదుర్మతిః ।
అన్త్యజానాం కులే విప్రాః  శూద్రయోనౌ  చ జాయతే ।

vyAsagItAkUrmapurANa.pdf 65



వ్యాసగీతా కూర్మపురాణే అధ్యాయాః ౧౨-౩౩

తస్మాత్ సర్వప్రయత్నేన  బ్రాహ్మణో  హి విశేషతః ।
ఆథాయాగ్నిం విశుద్ధాత్మా  యజేత పరమేశ్వరమ్ ॥౨౪.౮॥
అగ్నిహోత్రాత్  పరో ధర్మో ద్విజానాం నేహ విద్యతే ।
తస్మాదారాధయేన్నిత్యమగ్నిహోత్రేణ  శాశ్వతమ్ ॥౨౪.౯॥
యస్త్వాధాయాగ్నిమాలస్యాన్న యష్టుం  దేవమిచ్ఛతి ।
స సమ్మూఢో న సమ్భాష్యః కిం పునర్నాస్తికో జనః ॥౨౪.౧౦॥
యస్య త్రైవార్షికం   భక్తం  పర్యాప్తం భృత్యవృత్తయే ।
అధికం చాపి విద్యేత స సోమం పాతుమర్హతి  ॥౨౪.౧౧॥
ఏష వై సర్వయజ్ఞానాం  సోమః ప్రథమ  ఇష్యతే ।
సోమేనారాధయేద్దేవం  సోమలోకమహేశ్వరమ్ ॥౨౪.౧౨॥
న సోమయాగాదధికో మహేశారాధనాత్తతః ।
న సోమో విద్యతే తస్మాత్ సోమేనాభ్యర్చయేత్ పరమ్ ॥౨౪.౧౩॥
పితామహేన విప్రాణామాదావభిహితః  శుభః ।
ధర్మో విముక్తయే సాక్షాచ్ఛ్రౌతః స్మార్త్తో  ద్విధా పునః ॥౨౪.౧౪॥
శ్రౌతస్త్రేతాగ్నిసమ్బన్ధాత్    స్మార్త్తః పూర్వం మయోదితః ।
శ్రేయస్కరతమః  శ్రౌతస్తస్మాచ్ఛ్రౌతం   సమాచరేత్ ॥౨౪.౧౫॥
ఉభావభిహితౌ ధర్మౌ వేదావేదవినిఃసృతౌ ।
శిష్టాచారస్తృతీయః  స్యాచ్ఛ్రుతిస్మృత్యోరలాభతః ॥౨౪.౧౬॥
ధర్మేణాధిగతో యైస్తు  వేదః సపరిబృంహణః ।
తే శిష్టా బ్రాహ్మణాః  ప్రోక్తా  నిత్యమాత్మగుణాన్వితాః ॥౨౪.౧౭॥
తేషామభిమతో యః స్యాచ్చేతసా నిత్యమేవ హి ।
స ధర్మః కథితః సద్భిర్నాన్యేషామితి ధారణా ॥౨౪.౧౮॥
పురాణం ధర్మశాస్త్రం  చ వేదానాముపబృంహణమ్ ।
ఏకస్మాద్బ్రహ్మవిజ్ఞానం  ధర్మజ్ఞానం  తథైకతః  ॥౨౪.౧౯॥
ధర్మం జిజ్ఞాసమానానాం  తత్ప్రమాణతరం స్మృతమ్ ।
ధర్మశాస్త్రం  పురాణాని బ్రహ్మజ్ఞానపరాయణాః   ॥౨౪.౨౦॥
నాన్యతో జాయతే ధర్మో బ్రహ్మవిద్యా  చ వైదికీ  ।
తస్మాద్ధర్మం  పురాణం చ శ్రద్ధాతవ్యం   ద్విజాతిభిః ॥౨౪.౨౧॥

ఇతి శ్రీకూర్మపురాణే  షట్సాహస్ర్యాం  సంహితాయాముపరివిభాగే
చతుర్విశోఽధ్యాయః ॥౨౪॥

౨౫
కూర్మపురాణే ఉత్తరభాగే పఞ్చవింశతితమోఽధ్యాయః ।
వ్యాస ఉవాచ ।
ఏష వోఽభిహితః కృత్స్నో గృహస్థాశ్రమవాసినః   ।
ద్విజాతేః పరమో ధర్మో వర్త్తనాని నిబోధత ॥౨౫.౧॥
ద్వివిధస్తు గృహీ జ్ఞేయః  సాధకశ్చాప్యసాధకః ।
అధ్యాపనం యాజనం చ పూర్వస్యాహుః ప్రతిగ్రహమ్   ।
కుసీదకృషివాణిజ్యం ప్రకుర్వన్తః  స్వయఙ్కృతమ్ ॥౨౫.౨॥
కృషేరభావే వాణిజ్యం తదభావే కుసీదకమ్ ।
ఆపత్కల్పస్త్వయం జ్ఞేయః  పూర్వోక్తో ముఖ్య ఇష్యతే ॥౨౫.౩॥
స్వయం వా కర్షణా  కుర్యాద్వాణిజ్యం వా కుసీదకమ్ ।
కష్టా పాపీయసీ వృత్తిః కుసీదం తద్వివర్జయేత్  ॥౨౫.౪॥
క్షాత్రవృత్తిం   పరాం ప్రహుర్న  స్వయం కర్షణం  ద్విజైః  ।
తస్మాత్ క్షాత్రేణ  వర్త్తేత వర్త్తనే  నాపది ద్విజః ॥౨౫.౫॥
తేన చావాప్యజీవంస్తు వైశ్యవృత్తిం   కృషిం వ్రజేత్  ।
న కథఞ్చన కుర్వీత బ్రాహ్మణః  కర్మ కర్షణమ్  ॥౨౫.౬॥
లబ్ధలాభః  పితౄన్ దేవాన్ బ్రాహ్మణాంశ్చాపి  పూజయేత్ ।
తే తృప్తాస్తస్య  తం దోషం శమయన్తి న సంశయః ॥౨౫.౭॥
దేవేభ్యశ్చ పితృభ్యశ్చ దద్యాద్భాగం తు వింశకమ్ ।
త్రింశద్భాగం  బ్రాహ్మణానాం  కృషిం కుర్వన్ న దుష్యతి ॥౨౫.౮॥
వణిక్ ప్రదద్యాద్ద్విగుణం   కుసీదీ త్రిగుణం  పునః ।
కృషీపాలాన్న దోషేణయుజ్యతే నాత్ర సంశయః ॥౨౫.౯॥
శిలోఞ్ఛం వాప్యాదదీత గృహస్థః  సాధకః పునః ।
విద్యాశిల్పాదయస్త్వన్యే బహవో వృత్తిహేతవః ॥౨౫.౧౦॥

అసాధకస్తు యః ప్రోక్తో  గృహస్థాశ్రమసంస్థితః    ।
శిలోఞ్ఛే తస్య కథితే ద్వే వృత్తీ పరమర్షిభిః  ॥౨౫.౧౧॥
అమృతేనాథవా జీవేన్మృతేనాప్యథవా యది ।
అయాచితం స్యాదమృతం మృతం భేక్షం తుయాచితమ్ ॥౨౫.౧౨॥
కుశూలధాన్యకో వా స్యాత్ కుమ్భీధాన్యక ఏవ వా ।
త్ర్యహ్నికో  వాపి చ భవేదశ్వస్తనిక ఏవ చ ॥౨౫.౧౩॥
చతుర్ణామపి  వై తేషాం ద్విజానాం గృహమేధినామ్ ।
శ్రేయాన్  పరః పరో జ్ఞేయో  ధర్మతో లోకజిత్తమః ॥౨౫.౧౪॥
షట్కర్మకో భవేత్తేషాం త్రిభిరన్యః  ప్రవర్త్తతే   ।
ద్వాభ్యామేకశ్చతుర్థస్తు  బ్రహ్మసత్రేణ   జీవతి ॥౨౫.౧౫॥
వర్త్తయంస్తు శిలోఞ్ఛాభ్యామగ్నిహోత్రపరాయణః  ।
ఇష్టిః  పార్వాయణాన్తాయాః కేవలా నిర్వపేత్ సదా ॥౨౫.౧౬॥
న లోకవృతిం వర్త్తేత వృత్తిహేతోః  కథఞ్చన ।
అజిహ్మామశఠాం శుద్ధాం  జీవేద్బ్రాహ్మణజీవికామ్ ॥౨౫.౧౭॥
యాచిత్వా వాఽపి సద్భ్యోఽన్నం పితౄన్దేవాంస్తు  తోషయేత్ ।
యాచయేద్వా శుచిం దాన్తం న తృప్యేత స్వయం తతః ॥౨౫.౧౮॥
యస్తు ద్రవ్యార్జనం   కృత్వా గృహస్థస్తోషయేన్న  తు ।
దేవాన్ పితౄంశ్చ విధినా శునాంయోనిం వ్రజత్యధః  ॥౨౫.౧౯॥
ధర్మశ్చార్థశ్చ  కామశ్చ శ్రేయో మోక్షశ్చతుష్టయమ్  ।
ధర్మాద్విరుద్ధః  కామః స్యాద్బ్రాహ్మణానాం తు నేతరః ॥౨౫.౨౦॥
యోఽర్థో ధర్మాయ నాత్మార్థం  సోఽర్థో నార్థస్తథేతరః   ।
తస్మాదర్థం  సమాసాద్య దద్యాద్వై  జుహుయాద్ద్విజః  ॥౨౫.౨౧॥
ఇతి శ్రీకూర్మపురాణే  షట్సాహస్ర్యాం  సంహితాయాముపరివిభాగే
పఞ్చవింశోఽధ్యాయః ॥౨౫॥

౨౬
కూర్మపురాణే ఉత్తరభాగే షడ్వింశతితమోఽధ్యాయః ।
వ్యాస ఉవాచ ।

అథాతః సమ్ప్రవక్ష్యామి దానధర్మమనుత్తమమ్ ।
బ్రహ్మణాభిహితం  పూర్వమృషీణాం బ్రహ్మవాదినామ్  ॥౨౬.౧॥
అర్థానాముదితే  పాత్రే శ్రద్ధయా   ప్రతిపాదనమ్  ।
దానమిత్యభినిర్దిష్టం   భుక్తిముక్తిఫలప్రదమ్  ॥౨౬.౨॥
యద్దదాతి  విశిష్టేభ్యః  శ్రద్ధయా   పరయాయుతః ।
తద్విచిత్రమహం  మన్యే శేషం కస్యాపి రక్షతి ॥౨౬.౩॥
నిత్యం నైమిత్తికం  కామ్యం త్రివిధం  దానముచ్యతే ।
చతుర్థం  విమలం ప్రోక్తం   సర్వదానోత్తమోత్తమమ్ ॥౨౬.౪॥
అహన్యహని యత్ కిఞ్చిద్దీయతేఽనుపకారిణే  ।
అనుద్దిశ్య  ఫలం తస్మాద్బ్రాహ్మణాయ తు నిత్యకమ్ ॥౨౬.౫॥
యత్ తు పాపోపశాన్త్యర్థం  దీయతే విదుషాం కరే ।
నైమిత్తికం  తదుద్దిష్టం   దానం సద్భిరనుష్ఠితమ్  ॥౨౬.౬॥
అపత్యవిజయైశ్వర్యస్వర్గార్థం    యత్ ప్రదీయతే  ।
దానం తత్ కామ్యమాఖ్యాతమృషిభిర్ధర్మచిన్తకైః   ॥౨౬.౭॥
యదీశ్వరప్రీణనార్థం   బ్రహ్మవిత్సు  ప్రదీయతే  ।
చేతసా ధర్మయుక్తేన దానం తద్విమలం శివమ్ ॥౨౬.౮॥
దానధర్మం నిషేవేత పాత్రమాసాద్య  శక్తితః  ।
ఉత్పత్స్యతే హి తత్పాత్రం  యత్ తారయతి సర్వతః ॥౨౬.౯॥
కుటుమ్బభక్తవసనాద్దేయం  యదతిరిచ్యతే ।
అన్యథా దీయతే యద్ధి న తద్దానం  ఫలప్రదమ్  ॥౨౬.౧౦॥
శ్రోత్రియాయ   కులీనాయ వినీతాయ తపస్వినే ।
వృత్తస్థాయ  దరిద్రాయ  ప్రదేయం  భక్తిపూర్వకమ్ ॥౨౬.౧౧॥
యస్తు దద్యాన్మహీం భక్త్యా బ్రాహ్మణాయాహితాగ్నయే  ।
సయాతి పరమం స్థానం  యత్ర గత్వా న శోచతి ॥౨౬.౧౨॥
ఇక్షుభిః సన్తతాం భుమిం యవగోధూమశలినీమ్ ।
దదాతి వేదవిదుషే యః స భూయో న జాయతే ॥౨౬.౧౩॥
గోచర్మమాత్రామపి  వాయోభూమిం సమ్ప్రయచ్ఛతి ।
బ్రాహ్మణాయ  దరిద్రాయ  సర్వపాపైః  ప్రముచ్యతే  ॥౨౬.౧౪॥

భూమిదానాత్ పరం దానం విద్యతే నేహ కిఞ్చన ।
అన్నదానం తేన తుల్యం విద్యాదానం తతోఽధికమ్ ॥౨౬.౧౫॥
యోబ్రాహ్మణాయ  శాన్తాయ శుచయే ధర్మశాలినే ।
దదాతి విద్యాం విధినా బ్రహ్మలోకే  మహీయతే ॥౨౬.౧౬॥
దద్యాదహరహస్త్వన్నం శ్రద్ధయా   బ్రహ్మచారిణే  ।
సర్వపాపవినిర్ముక్తో బ్రహ్మణః  స్థానమాప్నుయాత్  ॥౨౬.౧౭॥
గృహస్థాయాన్నదానేన  ఫలం ప్రాప్నోతి  మానవః ।
ఆమమేవాస్య దాతవ్యం దత్త్వాఽఽప్నోతి పరాం గతిమ్ ॥౨౬.౧౮॥
వైశాఖ్యాం  పౌర్ణమాస్యాం  తు బ్రాహ్మణాన్  సప్త పఞ్చ వా ।
ఉపోష్య విధినా శాన్తః శుచిః ప్రయతమానసః  ॥౨౬.౧౯॥
పూజయిత్వా తిలైః  కృష్ణైర్మధునా  చ విశేషతః ।
గన్ధాదిభిః  సమభ్యర్చ్య వాచయేద్వా స్వయం వదేత్ ॥౨౬.౨౦॥
ప్రీయతాం  ధర్మరాజేతి యద్వా మనసి వర్త్తతే ।
యావజ్జీవకృతం  పాపం తత్క్షణాదేవ  నశ్యతి ॥౨౬.౨౧॥
కృష్ణాజినే  తిలాన్ కృత్త్వా హిరణ్యం మధుసర్పిషీ ।
దదాతి యస్తు విప్రాయ  సర్వం తరతి దుష్కృతమ్ ॥౨౬.౨౨॥
కృతాన్నముదకుమ్భం చ వైశాఖ్యాం  చ విశేషతః ।
నిర్దిశ్య  ధర్మరాజాయ విప్రేభ్యో  ముచ్యతే భయాత్ ॥౨౬.౨౩॥
సువర్ణతిలయుక్తైస్తు   బ్రాహ్మణాన్  సప్త పఞ్చ వా ।
తర్పయేదుదపాత్రైస్తు  బ్రహ్మహత్యాం  వ్యపోహతి ॥౨౬.౨౪॥
(మాఘమాసే తు విప్రస్తు  ద్వాదశ్యాం సముపోషితః ।)
శుక్లామ్వరధరః  కృష్ణైస్తిలైర్హుత్వా     హుతాశనమ్ ।
ప్రదద్యాద్బ్రాహ్మణేభ్యస్తు  తిలానేవ సమాహితః ।
జన్మప్రభృతి  యత్పాపం సర్వం తరతి వై ద్విజః ॥౨౬.౨౫॥
అమావస్యామనుప్రాప్య  బ్రాహ్మణాయ  తపస్వినే ।
యత్కిచిద్దేవదేవేశం  దద్యాద్వోద్దిశ్య  శఙ్కరమ్ ॥౨౬.౨౬॥
ప్రీయతామీశ్వరః  సోమో మహాదేవః సనాతనః ।

సప్తజన్మకృతం పాపం తత్క్షణాదేవ  నశ్యతి ॥౨౬.౨౭॥
యస్తు కృష్ణచతుర్దశ్యాం   స్నాత్వా దేవం పినాకినమ్ ।
ఆరాధయేద్ద్విజముఖే  న తస్యాస్తి పునర్భవః ॥౨౬.౨౮॥
కృష్ణాష్టమ్యాం   విశేషేణ ధార్మికాయ ద్విజాతయే ।
స్నాత్వాఽభ్యర్చ్య యథాన్యాయం పాదప్రక్షాలనాదిభిః  ॥౨౬.౨౯॥
ప్రీయతాం  మే మహాదేవో దద్యాద్ద్రవ్యం  స్వకీయకమ్ ।
సర్వపాపవినిర్ముక్తః ప్రాప్నోతి  పరమాం గతిమ్ ॥౨౬.౩౦॥
ద్విజైః  కృష్ణచతుర్దశ్యాం   కృష్ణాష్టమ్యాం   విశేషతః ।
అమావాస్యాయాం వై భక్తైస్తు  పూజనీయస్త్రిలోచనః  ॥౨౬.౩౧॥
ఏకాదశ్యాం నిరాహారో ద్వాదశ్యాం పురుషోత్తమమ్ ।
అర్చయేద్బాహ్మణముఖే స గచ్ఛేత్ పరమం పదమ్ ॥౨౬.౩౨॥
ఏషా తిథిర్వైష్ణవీ   స్యాద్ద్వాదశీ  శుక్లపక్షకే  ।
తస్యామారాధయేద్దేవం  ప్రయత్నేన  జనార్దనమ్  ॥౨౬.౩౩॥
యత్కిఞ్చిద్దేవమీశానముద్దిశ్య   బ్రాహ్మణే  శుచౌ ।
దీయతే విష్ణవే  వాపి తదనన్తఫలప్రదమ్  ॥౨౬.౩౪॥
యోహియాం దేవతామిచ్ఛేత్ సమారాధయితుం నరః ।
బ్రాహ్మణాన్  పూజయేద్యత్నాత్ స తస్యాస్తోషహేతుతః ॥౨౬.౩౫॥
ద్విజానాం వపురాస్థాయ  నిత్యం తిష్ఠన్తి   దేవతాః ।
పూజ్యన్తే బ్రాహ్మణాలాభే  ప్రతిమాదిష్వపి  క్వచిత్ ॥౨౬.౩౬॥
తస్మాత్ సర్వప్రయత్నేన  తత్ తత్ ఫలమభీప్సుభిః ।
ద్విజేషు దేవతా నిత్యం పూజనీయా విశేషతః ॥౨౬.౩౭॥
విభూతికామః సతతం పూజయేద్వై  పురన్దరమ్  ।
బ్రహ్మవర్చసకామస్తు  బ్రహ్మాణం  బ్రహ్మకాముకః  ॥౨౬.౩౮॥
ఆరోగ్యకామోఽథ రవిం ధనకామోహుతాశనమ్ ।
కర్మణాం సిద్ధికామస్తు  పూజయేద్వై  వినాయకమ్ ॥౨౬.౩౯॥
భోగకామస్తు శశినం బలకామః సమీరణమ్ ।
ముముక్షుః సర్వసంసారాత్ ప్రయత్నేనార్చయేద్ధరిమ్   ॥౨౬.౪౦॥

యస్తు యోగం తథా మోక్షం ఇచ్ఛేత్తజ్జ్ఞానమైశ్వరమ్   ।
సోఽర్చయేద్వై  విరూపాక్షం ప్రయత్నేన  మహేశ్వరమ్ ॥౨౬.౪౧॥
యే వాఞ్ఛన్తి మహాయోగాన్ జ్ఞానాని  చ మహేశ్వరమ్ ।
తే పూజయన్తిభూతేశం కేశవం చాపి భోగినః ॥౨౬.౪౨॥
వారిదస్తృప్తిమాప్నోతి  సుఖమక్షయ్యమన్నదః ।
తిలప్రదః  ప్రజామిష్టాం   దీపదశ్చక్షురుత్తమమ్ ॥౨౬.౪౩॥
భూమిదః సర్వమాప్నోతి దీర్ఘమాయుర్హిరణ్యదః   ।
గృహదోఽగ్ర్యాణి  వేశ్మాని రూప్యదో రూపముత్తమమ్ ॥౨౬.౪౪॥
వాసోదశ్చన్ద్రసాలోక్యమశ్విసాలోక్యమశ్వదః  ।
అనడుదః శ్రియం  పుష్టాం  గోదో వ్రధ్నస్య  విష్టపమ్  ॥౨౬.౪౫॥
యానశయ్యాప్రదో  భార్యామైశ్వర్యమభయప్రదః   ।
ధాన్యదః శాశ్వతం సౌఖ్యం బ్రహ్మదో  బ్రహ్మసాత్మ్యతామ్  ॥౨౬.౪౬॥
ధాన్యాన్యపి యథాశక్తి విప్రేషు  ప్రతిపాదయేత్  ।
వేదవిత్సు విశిష్టేషు  ప్రేత్య  స్వర్గం  సమశ్నుతే ॥౨౬.౪౭॥
గవాం వా సమ్ప్రదానేన సర్వపాపైః  ప్రముచ్యతే  ।
ఇన్ధనానాం  ప్రదానేన  దీప్తాగ్నిర్జాయతే  నరః ॥౨౬.౪౮॥
ఫలమూలాని శాకాని భోజ్యాని వివిధాని చ ।
ప్రదద్యాద్బ్రాహ్మణేభ్యస్తు  ముదాయుక్తః సదా భవేత్ ॥౨౬.౪౯॥
ఔషధం స్నేహమాహారం రోగిణే రోగశాన్తయే ।
దదానో రోగరహితః సుఖీ దీర్ఘాయురేవ  చ ॥౨౬.౫౦॥
అసిపత్రవనం  మార్గం  క్షురధారాసమన్వితమ్ ।
తీవ్రితాపం  చ తరతి ఛత్రోపానత్ప్రదో  నరః ॥౨౬.౫౧॥
యద్యదిష్టతమం  లోకే యచ్చాపి దయితం గృహే ।
తత్తద్గుణవతే  దేయం తదేవాక్షయమిచ్ఛతా ॥౨౬.౫౨॥
అయనే విషువే చైవ  గ్రహణే  చన్ద్రసూర్యయోః  ।
సఙ్క్రాన్త్యాదిషు కాలేషు దత్తం భవతి చాక్షయమ్ ॥౨౬.౫౩॥
ప్రయాగాదిషు  తీర్థేషు  పుణ్యేష్వాయతనేషు చ ।

దత్త్వా చాక్షయమాప్నోతి నదీషు చ వనేషు చ ॥౨౬.౫౪॥
దానధర్మాత్ పరో ధర్మో భూతానాం నేహ విద్యతే ।
తస్మాద్విప్రాయ  దాతవ్యం శ్రోత్రియాయ   ద్విజాతిభిః ॥౨౬.౫౫॥
స్వర్గాయుర్భూతికామేన  తథా పాపోపశాన్తయే ।
ముముక్షుణా చ దాతవ్యం బ్రాహ్మణేభ్యస్తథాఽన్వహమ్  ॥౨౬.౫౬॥
దీయమానం తుయోమోహాద్గోవిప్రాగ్నిసురేషు   చ ।
నివారయతి పాపాత్మా తిర్యగ్యోనిం వ్రజేత్  తు సః ॥౨౬.౫౭॥
యస్తు ద్రవ్యార్జనం   కృత్వా నార్చయేద్బ్రాహ్మణాన్ సురాన్ ।
సర్వస్వమపహృత్యైనం  రాజా రాష్ట్రాత్  ప్రవాసయేత్  ॥౨౬.౫౮॥
యస్తు దుర్భిక్షవేలాయామన్నాద్యం న ప్రయచ్ఛతి  ।
మ్రియమాణేషు  విప్రేషు  బ్రాహ్మణః  స తు గర్హితః  ॥౨౬.౫౯॥
న తస్మాత్ ప్రతిగృహ్ణీయాత్   న వై దేయఞ్చ తస్య హి ।
అఙ్కయిత్వా స్వకాద్రాష్ట్రాత్   తం రాజా విప్రవాసయేత్  ॥౨౬.౬౦॥
యస్త్వసద్భ్యో దదాతీహ న ద్రవ్యం  ధర్మసాధనమ్ ।
స పూర్వాభ్యధికః పాపీ నరకే పచ్యతే నరః ॥౨౬.౬౧॥
స్వాధ్యాయవన్తో యే విప్రా విద్యావన్తో జితేన్ద్రియాః  ।
సత్యసంయమసంయుక్తాస్తేభ్యో  దద్యాద్ద్విజోత్తమాః  ॥౨౬.౬౨॥
సుభుక్తమపి విద్వాంసం ధార్మికం భోజయేద్ద్విజమ్  ।
న తుమూర్ఖమవృత్తస్థం   దశరాత్రముపోషితమ్  ॥౨౬.౬౩॥
సన్నికృష్టమతిక్రమ్య   శ్రోత్రియం   యః ప్రయచ్ఛతి  ।
స తేన కర్మణా పాపీ దహత్యాసప్తమం కులమ్ ॥౨౬.౬౪॥
యదిస్యాదధికో విప్రః  శీలవిద్యాదిభిః స్వయమ్ ।
తస్మై  యత్నేన దాతవ్యం అతిక్రమ్యాపి  సన్నిధిమ్ ॥౨౬.౬౫॥
యోఽర్చ్చితం ప్రతిగృహ్ణీయాద్దద్యాదర్చితమేవ    చ ।
తావుభౌ గచ్ఛతః స్వర్గం  నరకం తు విపర్యయే ॥౨౬.౬౬॥
న వార్యపి ప్రయచ్ఛేత  నాస్తికే హైతుకేఽపి  చ ।
పాషణ్డేషు  చ సర్వేషు నావేదవిది ధర్మవిత్ ॥౨౬.౬౭॥

అపూపం చ హిరణ్యం చ గామశ్వం పృథివీం తిలాన్ ।
అవిద్వాన్ ప్రతిగృహ్ణానో   భస్మీ భవతి కాష్ఠవత్  ॥౨౬.౬౮॥
ద్విజాతిభ్యో ధనం లిప్సేత్ ప్రశస్తేభ్యో   ద్విజోత్తమః ।
అపి వా జాతిమాత్రేభ్యో  న తు శూద్రాత్  కథఞ్చన ॥౨౬.౬౯॥
వృత్తిసఙ్కోచమన్విచ్ఛేన్నేహేత ధనవిస్తరమ్ ।
ధనలోభే ప్రసక్తస్తు   బ్రాహ్మణ్యాదేవ  హీయతే ॥౨౬.౭౦॥
వేదానధీత్య సకలాన్ యజ్ఞాంశ్చావాప్య  సర్వశః ।
న తాం గతిమవాప్నోతి సఙ్కోచాద్యామవాప్నుయాత్ ॥౨౬.౭౧॥
ప్రతిగ్రహరుచిర్న   స్యాత్యాత్రార్థం   తు ధనం హరేత్ ।
స్థిత్యర్థాదధికం   గృహ్ణన్  బ్రాహ్మణో యాత్యధోగతిమ్ ॥౨౬.౭౨॥
యస్తు యాచనకో నిత్యం న స స్వర్గస్య  భాజనమ్ ।
ఉద్వేజయతి భూతాని యథా చౌరస్తథైవ  సః ॥౨౬.౭౩॥
గురూన్ భృత్యాంశ్చోజ్జిహీర్షన్   అర్చిష్యన్ దేవతాతిథీన్ ।
సర్వతః ప్రతిగృహ్ణీయాన్న   తు తృప్యేత్ స్వయం తతః ॥౨౬.౭౪॥
ఏవం గృహస్థో యుక్తాత్మా దేవతాఽతిథిపూజకః ।
వర్త్తమానః సంయాతాత్మాయాతి తత్ పరమం పదమ్ ॥౨౬.౭౫॥
పుత్రే నిధాయ వా సర్వం గత్వాఽరణ్యం తు తత్త్వవిత్ ।
ఏకాకీ విచరేన్నిత్యముదాసీనః సమాహితః ॥౨౬.౭౬॥
ఏష వః కథితో ధర్మో గృహస్థానాం  ద్విజోత్తమాః ।
జ్ఞాత్వా  తు తిష్ఠేన్నియతం  తథాఽనుష్ఠాపయేద్ద్విజాన్   ॥౨౬.౭౭॥
ఇతి దేవమనాదిమేకమీశం గృహధర్మేణ సమర్చయేదజస్రమ్  ।
సమతీత్య స సర్వభూతయోనిం ప్రకృతిం  వై స పరం న యాతి జన్మ ॥౨౬.౭౮॥
ఇతి శ్రీకూర్మపురాణే  షట్సాహస్ర్యాం  సంహితాయాముపరివిభాగే
షడ్వింశోఽధ్యాయః ॥౨౬॥

౨౭
కూర్మపురాణే ఉత్తరభాగే సప్తవింశతితమోఽధ్యాయః
వ్యాస ఉవాచ ।

ఏవం గృహాశ్రమే  స్థిత్వా  ద్వితీయం భాగమాయుషః ।
వానప్రస్థాశ్రమం    గచ్ఛేత్ సదారః సాగ్నిరేవ చ ॥౨౭.౧॥
నిక్షిప్య భార్యాం పుత్రేషు  గచ్ఛేద్వనమథాపి వా ।
దృష్ట్వాఽపత్యస్య  చాపత్యం జర్జరీకృతవిగ్రహః   ॥౨౭.౨॥
శుక్లపక్షస్య  పూర్వాహ్ణే ప్రశస్తే   చోత్తరాయణే ।
గత్వాఽరణ్యం నియమవాంస్తపః కుర్యాత్ సమాహితః ॥౨౭.౩॥
ఫలమూలాని పూతాని నిత్యమాహారమాహరేత్ ।
యతాహారో భవేత్ తేన పూజయేత్ పితృదేవతాః ॥౨౭.౪॥
పూజయిత్వాఽతిథిం నిత్యం స్నాత్వా చాభ్యర్చయేత్ సురాన్ ।
గృహాదాదాయ చాశ్నీయాదష్టౌ గ్రాసాన్  సమాహితః ॥౨౭.౫॥
జటాశ్చ బిభృయాన్నిత్యం నఖరోమాణి నోత్సృజేత్ ।
స్వాధ్యాయం సర్వదా కుర్యాన్నియచ్ఛేద్వాచమన్యతః ॥౨౭.౬॥
అగ్నిహోత్రం  చ జుహుయాత్ పఞ్చయజ్ఞాన్  సమాచరేత్ ।
మున్యన్నైర్వివిధైర్వన్యైః    శాకమూలఫలేన చ ॥౨౭.౭॥
చీరవాసా భవేన్నిత్యం స్నాయాత్ త్రిషవణం  శుచిః ।
సర్వభూతానుకమ్పీ స్యాత్ ప్రతిగ్రహవివర్జితః    ॥౨౭.౮॥
దర్శేన పౌర్ణమాసేన  యజేత నియతం ద్విజః ।
ఋక్షేష్వాగ్రయణే  చైవ  చాతుర్మాస్యాని చాహరేత్ ॥౨౭.౯॥
ఉత్తరాయణం చ క్రమశో  దక్షస్యాయనమేవ చ ।
వాసన్తైః  శారదైర్మేధ్యైర్మున్యన్నైః    స్వయమాహృతైః  ॥౨౭.౧౦॥
పురోడాశాంశ్చరూంశ్చైవ  ద్వివిధం నిర్వపేత్ పృథక్ ।
దేవతాభ్యశ్చ తద్ధుత్వా  వన్యం మేధ్యతరం హవిః ॥౨౭.౧౧॥
శేషం సముపభుఞ్జీత  లవణం చ స్వయం కృతమ్ ।
వర్జయేన్మధుమాంసాని  భౌమాని కవచాని చ ॥౨౭.౧౨॥
భూస్తృణం శిగ్రుకం  చైవ  శ్లేష్మాతకఫలాని  చ ।
న ఫాలకృష్టమశ్నీయాదుత్సృష్టమపి   కేనచిత్ ॥౨౭.౧౩॥
న గ్రామజాతాన్యార్త్తోఽపి   పుష్పాణి చ ఫలాని చ ।
శ్రావణేనైవ   విధినా వహ్నిం పరిచరేత్ సదా ॥౨౭.౧౪॥

vyAsagItAkUrmapurANa.pdf 75



వ్యాసగీతా కూర్మపురాణే అధ్యాయాః ౧౨-౩౩

న ద్రుహ్యేత్  సర్వభూతాని నిర్ద్వన్ద్వో   నిర్భయో భవేత్ ।
న నక్తం కిఞ్చిదశ్నీయాద్రాత్రౌ  ధ్యానపరో భవేత్ ॥౨౭.౧౫॥
జితేన్ద్రియో  జితక్రోధస్తత్త్వజ్ఞానవిచిన్తకః     ।
బ్రహ్మచారీ  భవేన్నిత్యం న పత్నీమపి సంశ్రయేత్  ॥౨౭.౧౬॥
యస్తు పత్న్యా వనం గత్వా మైథునం  కామతశ్చరేత్ ।
తద్వ్రతం తస్య లుప్యేత ప్రాయశ్చిత్తీయతే  ద్విజః ॥౨౭.౧౭॥
తత్ర యో జాయతే గర్భో న సంస్పృశ్యో ద్విజాతిభిః ।
న హి వేదేఽధికారోఽస్య తద్వంశేప్యేవమేవ హి ॥౨౭.౧౮॥
అధః శయీత సతతం సావిత్రీజాప్యతత్పరః
శరణ్యః సర్వభూతానాం సంవిభాగపరః సదా ॥౨౭.౧౯॥
పరివాదం మృషావాదం నిద్రాఽఽలస్యం  వివర్జయేత్  ।
ఏకాగ్నిరనికేతః స్యాత్ ప్రోక్షితాం  భూమిమాశ్రయేత్  ॥౨౭.౨౦॥
మృగైః  సహ చరేద్వాసం తైః  సహైవ  చ సంవసేత్ ।
శిలాయాం శర్కరాయాం వా శయీత సుసమాహితః ॥౨౭.౨౧॥
సద్యః ప్రక్షాలకో  వా స్యాన్మాససఞ్చయికోఽపి వా ।
షణ్మాసనిచయో వా స్యాత్ సమానిచయ ఏవ వా ॥౨౭.౨౨॥
త్యజేదాశ్వయుజే మాసి సమ్పన్నం పూర్వసఞ్చితమ్ ।
జీర్ణాని  చైవ  వాసాంసి శాకమూలఫలాని చ ॥౨౭.౨౩॥
దన్తోలూఖలికో వా స్యాత్ కాపోతీం వృత్తిమాశ్రయేత్  ।
అశ్మకుట్టో భవేద్వాఽపి కాలపక్వభుగేవ వా ॥౨౭.౨౪॥
నక్తం చాన్నం సమశ్నీయాద్దివా  చాహృత్య శక్తితః  ।
చతుర్థకాలికో  వా స్యాత్ స్యాద్వాచాష్టమకాలికః  ॥౨౭.౨౫॥
చాన్ద్రాయణవిధానైర్వా   శుక్లే కృష్ణే చ వర్త్తయేత్ ।
పక్షే పక్షే సమశ్నీయాద్ద్యవాగూం  క్వథితాం సకృత్ ॥౨౭.౨౬॥
పుష్పమూలఫలైర్వాపి  కేవలైర్వర్త్తయేత్   సదా ।
స్వాభావికైః  స్వయం శీర్ణైర్వైఖానసమతే   స్థితః  ॥౨౭.౨౭॥
భూమౌ వా పరివర్త్తేత తిష్ఠేద్వా  ప్రపదైర్దినమ్    ।

స్థానాసనాభ్యాం  విహరేన్న క్వచిద్ధైర్యముత్సృజేత్  ॥౨౭.౨౮॥
గ్రీష్మే  పఞ్చతపాస్తద్వత్ వర్షాస్వభ్రావకాశకః   ।
ఆర్ద్రవాసాస్తు  హేమన్తే క్రమశో  వర్ద్ధయంస్తపః  ॥౨౭.౨౯॥
ఉపస్పృశ్య త్రిషవణం  పితృదేవాంశ్చ తర్పయేత్ ।
ఏకపాదేన తిష్ఠేత  మరీచీన్ వా పిబేత్ తదా ॥౨౭.౩౦॥
పఞ్చాగ్నిర్ధూమపో  వా స్యాదుష్మపః సోమపోఽథ వా ।
పయః పిబేచ్ఛుక్లపక్షే  కృష్ణాపక్షే  తు గోమయమ్ ॥౨౭.౩౧॥
శీర్ణపర్ణాశనో   వా స్యాత్ కృచ్ఛ్రైర్వా  వర్త్తయేత్ సదా ।
యోగాభ్యాసరతశ్చ స్యాద్రుద్రాధ్యాయీ   భవేత్ సదా ॥౨౭.౩౨॥
అథర్వశిరసోఽధ్యేతా వేదాన్తాభ్యాసతత్పరః ।
యమాన్ సేవేత సతతం నియమాంశ్చాప్యతన్ద్రితః  ॥౨౭.౩౩॥
కృష్ణాజినః  సోత్తరీయః శుక్లయజ్ఞోపవీతవాన్   ।
అథ చాగ్నీన్ సమారోప్య స్వాత్మని ధ్యానతత్పరః ॥౨౭.౩౪॥
అనగ్నిరనికేతః స్యాన్మునిర్మోక్షపరో భవేత్ ।
తాపసేష్వేవ విప్రేషు యాత్రికం  భైక్షమాహరేత్  ॥౨౭.౩౫॥
గృహమేధిషు చాన్యేషు ద్విజేషు వనవాసిషు ।
గ్రామాదాహృత్య  చాశ్నీయాదష్టౌ గ్రాసాన్  వనే వసన్ ॥౨౭.౩౬॥
ప్రతిగృహ్య  పుటేనైవ  పాణినా శకలేన వా ।
వివిధాశ్చోపనిషద ఆత్మసంసిద్ధయే  జపేత్ ॥౨౭.౩౭॥
విద్యావిశేషాన్ సావిత్రీం  రుద్రాధ్యాయం  తథైవ  చ ।
మహాప్రాస్థానికం   వాసౌ కుర్యాదనశనం తు వా ।
అగ్నిప్రవేశమన్యద్వా  బ్రర్హ్మార్పణవిధౌ   స్థితః  ॥౨౭.౩౮॥
యస్తు సమ్యగిమమాశ్రమం  శివం

సంశ్రయన్త్యశివపుఞ్జనాశనమ్   ।
తే విశన్తి పరమైశ్వరం  పదం

యాన్తి యత్ర గతమస్య సంస్థితేః  ॥౨౭.౩౯॥
ఇతి శ్రీకూర్మపురాణే  షట్సాహస్ర్యాం  సంహితాయాముపరివిభాగే
సప్తవిశోఽధ్యాయః ॥౨౭॥

౨౮
కూర్మపురాణే ఉత్తరభాగే అష్టావింశతితమోఽధ్యాయః  ।
వ్యాస ఉవాచ ।
ఏవం వనాశ్రమే  స్థిత్వా  తృతీయం భాగమాయుషః ।
చతుర్థమాయుషో  భాగం సంన్యాసేన నయేత్ క్రమాత్  ॥౨౮.౧॥
అగ్నీనాత్మనీ సంస్థాప్య  ద్విజః ప్రవ్రజితో   భవేత్ ।
యోగాభ్యాసరతః శాన్తో బ్రహ్మవిద్యాపరాయణః  ॥౨౮.౨॥
యదా మనసి సఞ్జాతం  వైతృష్ణ్యం   సర్వవస్తుషు ।
తదా సంన్యాసమిచ్ఛన్తి పతితః స్యాద్విపర్యయే ॥౨౮.౩॥
ప్రాజాపత్యాం  నిరూప్యేష్టిమాగ్నేయీమథవా  పునః ।
దాన్తః పక్వకషాయోఽసౌ బ్రహ్మాశ్రమముపాశ్రయేత్    ॥౨౮.౪॥
జ్ఞానసంన్యాసినః  కేచిద్వేదసన్న్యాసినః పరే ।
కర్మసంన్యాసినస్త్వన్యే త్రివిధాః  పరికీర్తితాః ॥౨౮.౫॥
యః సర్వసఙ్గనిర్ముక్తో  నిర్ద్వన్ద్వశ్చైవ    నిర్భయః ।
ప్రోచ్యతే  జ్ఞానసంన్యాసీ  స్వాత్మన్యేవ వ్యవస్థితః  ॥౨౮.౬॥
వేదమేవాభ్యసేన్నిత్యం నిర్ద్వన్దో  నిష్పరిగ్రహః  ।
ప్రోచ్యతే  వేదసంన్యాసీ ముముక్షుర్విజితేన్ద్రియః  ॥౨౮.౭॥
యస్త్వగ్నీనాత్మసాత్కృత్వా బ్రహ్మార్పణపరో  ద్విజః ।
జ్ఞేయః  స కర్మసంన్యాసీ మహాయజ్ఞపరాయణః  ॥౨౮.౮॥
త్రయాణామపి  చైతేషాం  జ్ఞానీ  త్వభ్యధికో మతః ।
న తస్య విద్యతే కార్యం న లిఙ్గం  వా విపశ్చితః ॥౨౮.౯॥
నిర్మమో నిర్భయః శాన్తో నిర్ద్వన్ద్వః   పర్ణభోజనః  ।
జీర్ణకౌపీనవాసాః  స్యాన్నగ్నో వా ధ్యానతత్పరః ॥౨౮.౧౦॥
బ్రహ్మచారీ  మితాహారో గ్రామాదన్నం  సమాహరేత్ ।
అధ్యాత్మమతిరాసీత నిరపేక్షో నిరామిషః ॥౨౮.౧౧॥
ఆత్మనైవ  సహాయేన సుఖార్థీ విచరేదిహ ।

నాభినన్దేత  మరణం నాభినన్దేత  జీవితమ్ ॥౨౮.౧౨॥
కాలమేవ ప్రతీక్షేత  నిదేశం భృతకో యథా ।
నాధ్యేతవ్యం న వక్తవ్యం శ్రోతవ్యం  న కదాచన ॥౨౮.౧౩॥
ఏవం జ్ఞాత్వా  పరోయోగీ బ్రహ్మభూయాయ  కల్పతే ।
ఏకవాసాఽథవా విద్వాన్ కౌపీనాచ్ఛాదనస్తథా ॥౨౮.౧౪॥
ముణ్డీ శిఖీ వాఽథ భవేత్ త్రిదణ్డీ  నిష్పరిగ్రహః  ।
కాషాయవాసాః సతతం ధ్యానయోగపరాయణః ॥౨౮.౧౫॥
గ్రామాన్తే  వృక్షమూలే వా వసేద్దేవాలయేఽపి  వా ।
సమః శత్రౌ చ మిత్రే చ తథా మానాపమానయోః ॥౨౮.౧౬॥
భైక్ష్యేణ  వర్త్తయేన్నిత్యం నైకాన్నాదీ  భవేత్ క్వచిత్ ।
యస్తు మోహేన వాన్యస్మాదేకాన్నాదీ భవేద్యతిః ॥౨౮.౧౭॥
న తస్య నిష్కృతిః కాచిద్ధర్మశాస్త్రేషు   కథ్యతే ।
రాగద్వేషవిముక్తాత్మా సమలోష్టాశ్మకాఞ్చనః  ॥౨౮.౧౮॥
ప్రాణిహింసానివృత్తశ్చ  మౌనీ స్యాత్ సర్వనిఃస్పృహః ।
దృష్టిపూతం  న్యసేత్ పాదం వస్త్రపూతం  జలం పిబేత్ ।
శాస్త్రపూతాం  వదేద్వాణీం మనః పూతం సమాచరేత్ ॥౨౮.౧౯॥
నైకత్ర  నివసేద్దేశే  వర్షాభ్యోఽన్యత్ర  భిక్షుకః ।
స్నానశౌచరతో నిత్యం కమణ్డలుకరః  శుచిః ॥౨౮.౨౦॥
బ్రహ్మచర్యరతో  నిత్యం వనవాసరతో భవేత్ ।
మోక్షశాస్త్రేషు  నిరతో బ్రహ్మచారీ  జితేన్ద్రియః  ॥౨౮.౨౧॥
దమ్భాహఙ్కారనిర్ముక్తో నిన్దాపైశున్యవర్జితః    ।
ఆత్మజ్ఞానగుణోపేతో  యతిర్మోక్షమవాప్నుయాత్ ॥౨౮.౨౨॥
అభ్యసేత్ సతతం వేదం ప్రణవాఖ్యం  సనాతనమ్ ।
స్నాత్వాఽఽచమ్య విధానేన శుచిర్దేవాలయాదిషు  ॥౨౮.౨౩॥
యజ్ఞోపవీతీ  శాన్తాత్మా కుశపాణిః సమాహితః ।
ధౌతకాషాయవసనో భస్మచ్ఛన్నతనూరహః ॥౨౮.౨౪॥
అధియజ్ఞం  బ్రహ్మ  జపేదాధిదైవికమేవ  వా ।
ఆధ్యాత్మికం చ సతతం వేదాన్తాభిహితం చ యత్ ॥౨౮.౨౫॥

పుత్రేషు  చాఽథ నివసన్ బ్రహ్మచారీ  యతిర్మునిః ।
వేదమేవాభ్యసేన్నిత్యం స యాతి పరమాం గతిమ్ ॥౨౮.౨౬॥
అహింసా సత్యమస్తేయం బ్రహ్మచర్యం  తపః పరమ్ ।
క్షమా దయా చ సన్తోషో వ్రతాన్యస్య  విశేషతః ॥౨౮.౨౭॥
వేదాన్తజ్ఞాననిష్ఠో  వా పఞ్చ యజ్ఞాన్  సమాహితః ।
జ్ఞాన  ధ్యాన సమాయుక్తో భిక్షార్థే నైవ  తేన హి ॥౨౮.౨౮॥
(వే -కుర్యాదహరహః స్నాత్వా భిక్షాన్నేనైవ  తేన హి)

హోమమన్త్రాఞ్జపేన్నిత్యం   కాలే కాలే సమాహితః ।
స్వాధ్యాయం చాన్వహం కుర్యాత్ సావిత్రీం  సన్ధ్యయోర్జపేత్   ॥౨౮.౨౯॥
ధ్యాయీత సతతం దేవమేకాన్తే పరమేశ్వరమ్ ।
ఏకాన్తే వర్జయేన్నిత్యం  కామం క్రోధం  పరిగ్రహమ్  ॥౨౮.౩౦॥
ఏకవాసా ద్వివాసా వా శిఖీ యజ్ఞోపవీతవాన్  ।
కమణ్డలుకరో  విద్వాన్ త్రిదణ్డీ  యాతి తత్పరమ్ ॥౨౮.౩౧॥
ఇతి శ్రీకూర్మపురాణే  షట్సాహస్ర్యాం
సంహితాయాముపరివిభాగేఽష్టావింశోఽధ్యాయః  ॥౨౮॥

౨౯
కూర్మపురాణే ఉత్తరభాగే ఏకోనత్రింశత్తమోఽధ్యాయః   ।
వ్యాస ఉవాచ ।
ఏవం స్వాశ్రమనిష్ఠానాం   యతీనాం నియతాత్మనామ్ ।
భైక్షేణ  వర్త్తనం ప్రోక్తం   ఫలమూలైరథాపి  వా ॥౨౯.౧॥
ఏకకాలం చరేద్భైక్షం  న ప్రసజ్యేత  విస్తరే ।
భైక్ష్యప్రసక్తో   హి యతిర్విషయేష్వపి సజ్జతి  ॥౨౯.౨॥
సప్తాగారం చరేద్భైక్షమలాభాత్  తు పునశ్చరేత్ ।
ప్రక్షాల్య  పాత్రే భుఞ్జీయాదద్భిః  ప్రక్షాలయేత్  తు పునః ॥౨౯.౩॥
అథవాఽన్యదుపాదాయ పాత్రే భుఞ్జీత  నిత్యశః ।
భుక్త్వా తత్ సన్త్యజేత్ పాత్రం  యాత్రామాత్రమలోలుపః   ॥౨౯.౪॥

విధూమే సన్నముసలే వ్యఙ్గారే  భుక్తవజ్జనే  ।
వృత్తే శరావసమ్పాతే భిక్షాం నిత్యం యతిశ్చరేత్ ॥౨౯.౫॥
గోదోహమాత్రం  తిష్ఠేత  కాలం భిక్షురధోముఖః ।
భిక్షేత్యుక్త్వా సకృత్ తూష్ణీమశ్నీయాద్వాగ్యతః  శుచిః ॥౨౯.౬॥
ప్రక్షాల్య  పాణిపాదౌ చ సమాచమ్య యథావిధి ।
ఆదిత్యే దర్శయిత్వాన్నం భుఞ్జీత  ప్రాఙ్ముఖోత్తరః  ॥౨౯.౭॥
హుత్వా ప్రాణాహుతీః  పఞ్చ గ్రాసానష్టౌ  సమాహితః ।
ఆచమ్య దేవం బ్రహ్మాణం  ధ్యాయీత పరమేశ్వరమ్ ॥౨౯.౮॥
అలాబుం దారుపాత్రం  చ మృణ్మయం వైణవం  తతః ।
చత్వారి యతిపాత్రాణి  మనురాహ ప్రజాపతిః  ॥౨౯.౯॥
ప్రాగ్రాత్రే   పరరాత్రే చ మధ్యరాత్రే తథైవ  చ ।
సన్ధ్యాస్వగ్నివిశేషేణ  చిన్తయేన్నిత్యమీశ్వరమ్ ॥౨౯.౧౦॥
కృత్వా హృత్పద్మనిలయే విశ్వాఖ్యం విశ్వసమ్భవమ్ ।
ఆత్మానం సర్వభూతానాం పరస్తాత్ తమసః స్థితమ్  ॥౨౯.౧౧॥
సర్వస్యాధారభూతానామానన్దం  జ్యోతిరవ్యయమ్ ।
ప్రధానపురుషాతీతమాకాశం  దహనం శివమ్ ॥౨౯.౧౨॥
తదన్తః సర్వభావానామీశ్వరం బ్రహ్మరూపిణమ్  ।
ధ్యాయేదనాదిమధ్యాన్తమానన్దాదిగుణాలయమ్  ॥౨౯.౧౩॥
మహాన్తం పురుషం బ్రహ్మ  బ్రహ్మాణం  సత్యమవ్యయమ్ ।
తరుణాదిత్యసఙ్కాశం మహేశం విశ్వరూపిణమ్ ॥౨౯.౧౪॥
ఓఙ్కారాన్తేఽథ చాత్మానం సంస్థాప్య  పరమాత్మని ।
ఆకాశే దేవమీశానం ధ్యాయీతాకాశమధ్యగమ్ ॥౨౯.౧౫॥
కారణం సర్వభావానామానన్దైకసమాశ్రయమ్   ।
పురాణం పురుషం శుభ్రం  ధ్యాయన్ ముచ్యేత బన్ధనాత్  ॥౨౯.౧౬॥
యద్వా గుహాయాం ప్రకృతం  జగత్సమ్మోహనాలయే ।
విచిన్త్య పరమం వ్యోమ సర్వభూతైకకారణమ్  ॥౨౯.౧౭॥
జీవనం సర్వభూతానాం యత్ర లోకః ప్రలీయతే  ।

ఆనన్దం  బ్రహ్మణః  సూక్ష్మం యత్ పశ్యన్తి ముముక్షవః ॥౨౯.౧౮॥
తన్మధ్యే నిహితం బ్రహ్మ  కేవలం జ్ఞానలక్షణమ్  ।
అనన్తం సత్యమీశానం విచిన్త్యాసీత సంయతః ॥౨౯.౧౯॥
గుహ్యాద్గుహ్యతమం  జ్ఞానం  యతీనామేతదీరితమ్ ।
యోఽనుతిష్ఠేన్మహేశేన  సోఽశ్నుతేయోగమైశ్వరమ్  ॥౨౯.౨౦॥
తస్మాద్ధ్యానరతో  నిత్యమాత్మవిద్యాపరాయణః ।
జ్ఞానం  సమభ్యసేద్బ్రాహ్మం యేన ముచ్యేత బన్ధనాత్  ॥౨౯.౨౧॥
గత్వా పృథక్ స్వమాత్మానం సర్వస్మాదేవ కేవలమ్ ।
ఆనన్దమజరం  జ్ఞానం  ధ్యాయీత చ పునః పరమ్ ॥౨౯.౨౨॥
యస్మాత్ భవన్తి భూతాని యద్గత్వా  నేహ జాయతే ।
స తస్మాదీశ్వరో దేవః పరస్మాద్యోఽధితిష్ఠతి  ॥౨౯.౨౩॥
యదన్తరే తద్గగనం  శాశ్వతం శివమచ్యుతమ్ ।
యదాహుస్తత్పరో యః స్యాత్ స దేవః స్యాన్మహేశ్వరః ॥౨౯.౨౪॥
వ్రతాని యాని భిక్షూణాం తథైవోపవ్రతాని   చ ।
ఏకైకాతిక్రమే   తేషాం ప్రాయశ్చిత్తం  విధీయతే ॥౨౯.౨౫॥
ఉపేత్య చ స్త్రియం  కామాత్ ప్రాయశ్చిత్తం  సమాహితః ।
ప్రాణాయామసమాయుక్తః  కుర్యాత్ సాన్తపనం శుచిః ॥౨౯.౨౬॥
తతశ్చరేత నియమాత్ కృచ్ఛ్రం సంయతమానసః ।
పునరాశ్రమమాగమ్య  చరేద్భిక్షురతన్ద్రితః  ॥౨౯.౨౭॥
న నర్మయుక్తమనృతం హినస్తీతి మనీషిణః ।
తథాపి చ న కర్త్తవ్యం ప్రసఙ్గో  హ్యేష దారుణః ॥౨౯.౨౮॥
ఏకరాత్రోపవాసశ్చ  ప్రాణాయామశతం  తథా ।
ఉక్త్వా నూనం ప్రకర్తవ్యం   యతినా ధర్మలిప్సునా ॥౨౯.౨౯॥
పరమాపద్గతేనాపి  న కార్యం స్తేయమన్యతః  ।
స్తేయాదభ్యధికః కశ్చిన్నాస్త్యధర్మ ఇతి స్మృతిః ॥౨౯.౩౦॥
హింసా చైషాపరా  దిష్టా యా చాత్మజ్ఞాననాశికా  ।
యదేతద్ద్రవిణం  నామ ప్రాణా  హ్యేతే బహిశ్చరాః ॥౨౯.౩౧॥

స తస్య హరతి ప్రాణాన్ యోయస్య హరతే ధనమ్ ।
ఏవం కృత్వా స దుష్టాత్మా  భిన్నవృత్తో వ్రతాహతః  ।
భూయో నిర్వేదమాపన్నశ్చరేచ్చాన్ద్రాయణవ్రతమ్   ॥౨౯.౩౨॥
విధినా శాస్త్రదృష్టేన   సంవత్సరమితి శ్రుతిః  ।
భూయో నిర్వేదమాపన్నశ్చరేద్భిక్షురతన్ద్రితః  ॥౨౯.౩౩॥
అకస్మాదేవ హింసాం తు యది భిక్షుః సమాచరేత్ ।
కుర్యాత్కృఛ్రాతికృచ్ఛ్రం  తు చాన్ద్రాయణమథాపి  వా ॥౨౯.౩౪॥
స్కన్నమిన్ద్రియదౌర్బల్యాత్  స్త్రియం  దృష్ట్వా  యతిర్యది ।
తేన ధారయితవ్యా వై ప్రాణాయామాస్తు  షోడశ ॥౨౯.౩౫॥
దివాస్కన్నే త్రిరాత్రం   స్యాత్ ప్రాణాయామశతం  తథా ।
ఏకాన్తే మధుమాంసే చ నవశ్రాద్ధే  తథైవ  చ ।
ప్రత్యక్షలవణే  చోక్తం ప్రాజాపత్యం  విశోధనమ్ ॥౨౯.౩౬॥
ధ్యాననిష్ఠస్య  సతతం నశ్యతే సర్వపాతకమ్ ।
తస్మాన్మహేశ్వరం జ్ఞాత్వా  తస్య ధ్యానపరో భవేత్ ॥౨౯.౩౭॥
యద్బ్రహ్మ పరమం జ్యోతిః ప్రతిష్ఠాక్షరమద్వయమ్   ।
యోఽన్తరా పరమం బ్రహ్మ  స విజ్ఞేయో  మహేశ్వరః ॥౨౯.౩౮॥
ఏష దేవో మహాదేవః కేవలః పరమః శివః ।
తదేవాక్షరమద్వైతం  తదాదిత్యాన్తరం పరమ్ ॥౨౯.౩౯॥
యస్మాన్మహీయసో దేవః స్వధామ్ని జ్ఞానసంస్థితే   ।
ఆత్మయోగాహ్వయే తత్త్వే మహాదేవస్తతః స్మృతః ॥౨౯.౪౦॥
నాన్యం దేవం మహాదేవాద్వ్యతిరిక్తం ప్రపశ్యతి  ।
తమేవాత్మానమాత్మేతి యః సయాతి పరమం పదమ్ ॥౨౯.౪౧॥
మన్యన్తే యే స్వమాత్మానం విభిన్నం పరమేశ్వరాత్ ।
న తే పశ్యన్తి తం దేవం వృథా తేషాం పరిశ్రమః  ॥౨౯.౪౨॥
ఏకమేవ పరం బ్రహ్మ  విజ్ఞేయం  తత్త్వమవ్యయమ్ ।
స దేవస్తు మహాదేవో నైతద్విజ్ఞాయ   బధ్యతే ॥౨౯.౪౩॥
తస్మాద్యతేత నియతం యతిః సంయతమానసః ।
జ్ఞానయోగరతః  శాన్తో మహాదేవపరాయణః ॥౨౯.౪౪॥

ఏష వః కథితో విప్రో యతీనామాశ్రమః  శుభః ।
పితామహేన విభునా మునీనాం పూర్వమీరితమ్ ॥౨౯.౪౫॥
నాపుత్రశిష్యయోగిభ్యో  దద్యాదిదమనుత్తమమ్ ।
జ్ఞానం  స్వయమ్భునా ప్రోక్తం   యతిధర్మాశ్రయం  శివమ్ ॥౨౯.౪౬॥
ఇతి యతినియమానామేతదుక్తం విధానం

పశుపతిపరితోషే యద్భవేదేకహేతుః ।
న భవతి పునరేషాముద్భవో వా వినాశః

ప్రణిహితమనసో  యే నిత్యమేవాచరన్తి ॥౨౯.౪౭॥
ఇతి శ్రీకూర్మపురాణే  షట్సాహస్ర్యాం  సంహితాయాముపరివిభాగే
ఏకోనత్రింశోఽధ్యాయః  ॥౨౯॥

౩౦
కూర్మపురాణే ఉత్తరభాగే త్రింశత్తమోఽధ్యాయః   ।
వ్యాస ఉవాచ ।
అతః పరం ప్రవలక్ష్యామి  ప్రాయశ్చిత్తవిధిం  శుభమ్ ।
హితాయ సర్వవిప్రాణాం  దోషాణామపనుత్తయే ॥ ౩౦.౧॥
అకృత్వా విహితం కర్మ కృత్వా నిన్దితమేవ  చ ।
దోషమాప్నోతి పురుషః ప్రాయశ్చిత్తం  విశోధనమ్ ॥ ౩౦.౨॥
ప్రాయశ్చిత్తమకృత్వా  తు న తిష్ఠేద్బ్రాహ్మణః  క్వచిత్ ।
యద్బ్రూయుర్బ్రాహ్మణాః శాన్తా విద్వాంసస్తత్సమాచరేత్ ॥ ౩౦.౩॥
వేదార్థవిత్తమః   శాన్తో ధర్మకామోఽగ్నిమాన్ ద్విజః ।
స ఏవ స్యాత్ పరో ధర్మో యమేకోఽపి వ్యవస్యతి ॥ ౩౦.౪॥
అనాహితాగ్నయో విప్రాస్త్రయో   వేదార్థపారగాః  ।
యద్బ్రూయుర్ధర్మకామాస్తే  తజ్జ్ఞేయం  ధర్మసాధనమ్ ॥ ౩౦.౫॥
అనేకధర్మశాస్త్రజ్ఞా  ఊహాపోహవిశారదాః ।
వేదాధ్యయనసమ్పన్నాః సప్తైతే  పరికీర్త్తితాః ॥ ౩౦.౬॥
మీమాంసాజ్ఞానతత్త్వజ్ఞా  వేదాన్తకుశలా ద్విజాః ।
ఏకవింశతివిఖ్యాతాః ప్రాయశ్చిత్తం  వదన్తి వై ॥ ౩౦.౭॥

బ్రహ్మహా  మద్యపః స్తేనో  గురుతల్పగ ఏవ చ ।
మహాపాతకినస్త్వేతే యశ్చైతైః   సహ సంవసేత్ ॥ ౩౦.౮॥
సంవత్సరం తు పతితైః  సంసర్గం  కురుతే తు యః ।
యానశయ్యాసనైర్నిత్యం  జానన్ వై పతితో భవేత్ ॥ ౩౦.౯॥
యాజనంయోనిసమ్బన్ధం  తథైవాధ్యాపనం  ద్విజః ।
కృత్వా సద్యః పతత్యేవ సహ భోజనమేవ చ ॥ ౩౦.౧౦॥
అవిజ్ఞాయాథ యోమోహాత్ కుర్యాదధ్యాపనం ద్విజః ।
సంవత్సరేణ పతతి సహాధ్యయనమేవ చ ॥ ౩౦.౧౧॥
బ్రహ్మాహా  ద్వాదశాబ్దాని  కుటిం కృత్వా వనే వసేత్ ।
భైక్షమాత్మవిశుద్ధ్యర్థే   కృత్వా శవశిరోర్ధ్వజమ్  ॥ ౩౦.౧౨॥
బ్రాహ్మణావసథాన్  సర్వాన్ దేవాగారాణి వర్జయేత్  ।
వినిన్దన్  స్వయమాత్మానం బ్రాహ్మణం  తం చ సంస్మరన్ ॥ ౩౦.౧౩॥
అసఙ్కల్పితయోగ్యాని సప్తాగారాణి సంవిశేత్ ।
విధూమే శనకైర్నిత్యం  వ్యఙ్గారే  భుక్తవజ్జనే  ॥ ౩౦.౧౪॥
ఏకకాలం చరేద్భైక్షం  దోషం విఖ్యాపయన్ నృణామ్ ।
వన్యమూలఫలైర్వాపి  వర్త్తయేద్వై  సమాశ్రితః  ॥ ౩౦.౧౫॥
కపాలపాణిః ఖట్వాఙ్గీ బ్రహ్మచర్యపరాయణః  ।
పూర్ణే తు ద్వాదశే వర్షే బ్రహ్మహత్యాం  వ్యపోహతి ॥ ౩౦.౧౬॥
అకామతః కృతే పాపే ప్రాయశ్చిత్తమిదం  శుభమ్ ।
కామతో మరణాచ్ఛుద్ధిర్జ్ఞేయా   నాన్యేన కేనచిత్ ॥ ౩౦.౧౭॥
కుర్యాదనశనం వాఽథ భృగోః పతనమేవ వా ।
జ్వలన్తం వా విశేదగ్నిం జలం వా ప్రవిశేత్  స్వయమ్ ॥ ౩౦.౧౮॥
బ్రాహ్మణార్థే  గవార్థే వా సమ్యక్ ప్రాణాన్  పరిత్యజేత్ ।
బ్రహ్మహత్యాపనోదార్థమన్తరా   వా మృతస్య తు ॥ ౩౦.౧౯॥
దీర్ఘామయావినం  విప్రం  కృత్వానామయమేవ వా ।
దత్త్వా చాన్నం సువిదుషే బ్రహ్మహత్యాం  వ్యపోహతి ॥ ౩౦.౨౦॥
అశ్వమేధావభృథకే స్నాత్వా వా శుధ్యతే ద్విజః ।
సర్వస్వం వా వేదవిదే బ్రాహ్మణాయ  ప్రదాయ  తు ॥ ౩౦.౨౧॥

సరస్వత్యాస్త్వరుణయా సఙ్గమే  లోకవిశ్రుతే  ।
శుధ్యేత్ త్రిషవణస్నానాత్  త్రిరాత్రోపోషితో   ద్విజః ॥ ౩౦.౨౨॥
గత్వా రామేశ్వరం పుణ్యం స్నాత్వా చైవ  మహోదధౌ ।
బ్రహ్మచర్యాదిభిర్యుక్తో  దృష్ట్వా  రుద్రం  విముచ్యతే ॥ ౩౦.౨౩॥
కపాలమోచనం నామ తీర్థం  దేవస్య శూలినః ।
స్నాత్వాఽభ్యర్చ్య పితౄన్ దేవాన్ బ్రహ్మహత్యాం  వ్యపోహతి ॥ ౩౦.౨౪॥
యత్ర దేవాదిదేవేన భైరవేణామితౌజసా  ।
కపాలం స్థాపితం  పూర్వం బ్రహ్మణః  పరమేష్ఠినః  ॥ ౩౦.౨౫॥
సమభ్యర్చ్య మహాదేవం తత్ర భైరవరూపిణమ్  ।
తర్పపిత్వా పితౄన్ స్నాత్వా ముచ్యతే బ్రహ్మహత్యయా  ॥ ౩౦.౨౬॥
ఇతి శ్రీకూర్మపురాణే  షట్సాహస్ర్యాం  సంహితాయాముపరివిభాగే త్రిశోఽధ్యాయః ॥౩౦॥

౩౧
కూర్మపురాణే ఉత్తరభాగే ఏకత్రింశత్తమోఽధ్యాయః   ।
ఋషయ ఊచుః ।
కథం దేవేన రుద్రేణ  శఙ్కరేణాతితేజసా ।
కపాలం బ్రహ్మణః  పూర్వం స్థాపితం  దేహజం భువి ॥ ౩౧.౧॥
సూత ఉవాచ ।
శ‍ృణుధ్వమృషయః పుణ్యాం కథాం పాపప్రణాశనీమ్  ।
మాహాత్మ్యం దేవదేవస్య మహాదేవస్య ధీమతః ॥ ౩౧.౨॥
పురా పితామహం దేవం మేరుశ‍ృఙ్గే మహర్షయః  ।
ప్రోచుః  ప్రణమ్య  లోకాదిం కిమేకం తత్త్వమవ్యయమ్ ॥ ౩౧.౩॥
స మాయయామహేశస్య మోహితో లోకసమ్భవః ।
అవిజ్ఞాయ  పరం భావం స్వాత్మానం ప్రాహ  ధర్షిణమ్  ॥ ౩౧.౪॥
అహం ధాతా జగద్యోనిః స్వయమ్భూరేక ఈశ్వరః ।
అనాదిమత్పరం బ్రహ్మ  మామభ్యర్చ్య విముచ్యతే ॥ ౩౧.౫॥
అహం హి సర్వదేవానాం ప్రవర్త్తకనివర్త్తకః   ।

న విద్యతే చాభ్యధికో మత్తో లోకేషు కశ్చన ॥ ౩౧.౬॥
తస్యైవం  మన్యమానస్య జజ్ఞే నారాయణాంశజః ।
ప్రోవాచ  ప్రహసన్  వాక్యం రోషతామ్రవిలోచనః  ॥ ౩౧.౭॥
కిం కారణమిదం బ్రహ్మన్  వర్త్తతే తవ సామ్ప్రతమ్ ।
అజ్ఞానయోగయుక్తస్య  న త్వేతదుచితం తవ ॥ ౩౧.౮॥
అహం ధాతా హి లోకానాం జజ్ఞే నారాయణాత్ప్రభోః ।
న మామృతేఽస్య జగతో జీవనం సర్వదా క్వచిత్ ॥ ౩౧.౯॥
అహమేవ పరం జ్యోతిరహమేవ పరా గతిః ।
మత్ప్రేరితేన భవతా సృష్టం  భువనమణ్డలమ్  ॥ ౩౧.౧౦॥
ఏవం వివదతోర్మోహాత్ పరస్పరజయైషిణోః  ।
ఆజగ్ముర్యత్ర తౌ దేవౌ వేదాశ్చత్వార ఏవ హి ॥ ౩౧.౧౧॥
అన్వీక్ష్య దేవం బ్రహ్మాణం  యజ్ఞాత్మానం  చ సంస్థితమ్  ।
ప్రోచుః  సంవిగ్నహృదయాయాథాత్మ్యం పరమేష్ఠినః  ॥ ౩౧.౧౨॥
ఋగ్వేద ఉవాచ ।
యస్యాన్తఃస్థాని  భూతాని యస్మాత్సర్వం ప్రవర్త్తతే   ।
యదాహుస్తత్పరం తత్త్వం స దేవః స్యాన్మహేశ్వరః ॥ ౩౧.౧౩॥
యజుర్వేద ఉవాచ ।
యోయజ్ఞైరఖిలైరీశో  యోగేన చ సమర్చ్యతే ।
యమాహురీశ్వరం దేవం స దేవః స్యాత్ పినాకధృక్ ॥ ౩౧.౧౪॥
సామవేద ఉవాచ ।
యేనేదం భ్రామ్యతే  విశ్వం యదాకాశాన్తరం శివమ్ ।
యోగిభిర్విద్యతే తత్త్వం మహాదేవః స శఙ్కరః ॥ ౩౧.౧౫॥
అథర్వవేద ఉవాచ ।
యం ప్రపశ్యన్తి   దేవేశం యతన్తో యతయః పరమ్ ।
మహేశం పురుషం రుద్రం  స దేవో భగవాన్ భవః ॥ ౩౧.౧౬॥
ఏవం స భగవాన్ బ్రహ్మా  వేదానామీరితం శుభమ్ ।
శ్రుత్వాఽఽహ  ప్రహసన్  వాక్యం విశ్వాత్మాఽపి విమోహితః ॥ ౩౧.౧౭॥
కథం తత్పరమం బ్రహ్మ  సర్వసఙ్గవివర్జితమ్   ।

రమతే భార్యయా సార్ద్ధం  ప్రమథైశ్చాతిగర్వితైః    ॥ ౩౧.౧౮॥
ఇతిరితేఽథ భగవాన్ ప్రణవాత్మా  సనాతనః ।
అమూర్త్తో మూర్తిమాన్ భూత్వా వచః ప్రాహ  పితామహమ్ ॥ ౩౧.౧౯॥
ప్రణవ  ఉవాచ ।
న హ్యేష భగవానీశః స్వాత్మనో వ్యతిరిక్తయా ।
కదాచిద్రమతే  రుద్రస్తాదృశో  హి మహేశ్వరః ॥ ౩౧.౨౦॥
అయం స భగవానీశః స్వయఞ్జ్యోతిః  సనాతనః ।
స్వానన్దభూతా  కథితా దేవీ ఆగన్తుకా శివా ॥ ౩౧.౨౧॥
ఇత్యేవముక్తేఽపి తదా యజ్ఞమూర్త్తేరజస్య  చ ।
నాజ్ఞానమగమన్నాశమీశ్వరస్యైవ   మాయయా ॥ ౩౧.౨౨॥
తదన్తరే మహాజ్యోతిర్విరిఞ్చో విశ్వభావనః ।
ప్రాపశ్యదద్భుతం  దివ్యం పూరయన్ గగనాన్తరమ్ ॥ ౩౧.౨౩॥
తన్మధ్యసంస్థం  విమలం మణ్డలం  తేజసోజ్జ్వలమ్  ।
వ్యోమమధ్యగతం దివ్యం ప్రాదురాసీద్ద్విజోత్తమాః   ॥ ౩౧.౨౪॥
స దృష్ట్వా  వదనం దివ్యం మూర్ధ్ని  లోకపితామహః ।
తైజసం  మణ్డలం  ఘోరమాలోకయదనిన్దితమ్  ॥ ౩౧.౨౫॥
ప్రజజ్వాలాతికోపేన  బ్రహ్మణః  పఞ్చమం శిరః ।
క్షణాదపశ్యత మహాన్ పురుషో నీలలోహితః ॥ ౩౧.౨౬॥
త్రిశూలపిఙ్గలో   దేవో నాగయజ్ఞోపవీతవాన్  ।
తం ప్రాహ  భగవాన్ బ్రహ్మా  శఙ్కరం నీలలోహితమ్ ॥ ౩౧.౨౭॥
జానామి భగవాన్ పూర్వం లలాటాదద్య శఙ్కరమ్ ।
ప్రాదుర్భూతం  మహేశానం మామతః శరణం వ్రజ  ॥ ౩౧.౨౮॥
శ్రుత్వా  సగర్వవచనం పద్మయోనేరథేశ్వరః ।
ప్రాహిణోత్  పురుషం కాలం భైరవం  లోకదాహకమ్ ॥ ౩౧.౨౯॥
స కృత్వా సుమహద్యుద్ధం  బ్రహ్మణా  కాలభైరవః  ।
చకర్త్త తస్య వదనం విరిఞ్చస్యాథ పఞ్చమమ్ ॥ ౩౧.౩౦॥
నికృత్తవదనో దేవో బ్రహ్మా  దేవేన శమ్భునా ।
మమార చేశోయోగేన జీవితం ప్రాప  విశ్వసృక్ ॥ ౩౧.౩౧॥

88 sanskritdocuments.org



వ్యాసగీతా కూర్మపురాణే అధ్యాయాః ౧౨-౩౩

అథాన్వపశ్యద్గిరిశం  మణ్డలాన్తరసంస్థితమ్   ।
సమాసీనం మహాదేవ్యా మహాదేవం సనాతనమ్ ॥ ౩౧.౩౨॥
భుజఙ్గరాజవలయం  చన్ద్రావయవభూషణమ్  ।
కోటిసూర్యప్రతీకాశం  జటాజూటవిరాజితమ్ ॥ ౩౧.౩౩॥
శార్దూలచర్మవసనం  దివ్యమాలాసమన్వితమ్ ।
త్రిశూలపాణిం  దుష్ప్రేక్ష్యం యోగినం భూతిభూషణమ్ ॥ ౩౧.౩౪॥
యమన్తరాయోగనిష్ఠాః  ప్రపశ్యన్తి   హృదీశ్వరమ్ ।
తమాదిమేకం బ్రహ్మాణం  మహాదేవం దదర్శ హ ॥ ౩౧.౩౫॥
యస్య సా పరమా దేవీ శక్తిరాకాశసంస్థితా  ।
సోఽనన్తైశ్వర్యయోగాత్మా  మహేశో దృశ్యతే కిల ॥ ౩౧.౩౬॥
యస్యాశేషజగద్బీజం విలయంయాతి మోహనమ్ ।
సకృత్ప్రణామమాత్రేణ  స రుద్రః  ఖలు దృశ్యతే ॥ ౩౧.౩౭॥
యోఽథ నాచారనిరతాస్తద్భక్తానేవ కేవలమ్ ।
విమోచయతి లోకాత్మా నాయకో దృశ్యతే కిల ॥ ౩౧.౩౮॥
యస్య బ్రహ్మాదయో  దేవా ఋషయో బ్రహ్మవాదినః  ।
అర్చయన్తి సదా లిఙ్గం  విశ్వేశః ఖలు దృశ్యతే ॥ ౩౧.౩౯॥
యస్యాశేషజగత్సూతిః విజ్ఞానతనురీశ్వరః  ।
న ముఞ్చతి సదా పార్శ్వం శఙ్కరోఽసౌ చ దృశ్యతే ॥ ౩౧.౪౦॥
విద్యాసహాయో భగవాన్ యస్యాసౌ మణ్డలాన్తరమ్  ।
హిరణ్యగర్భపుత్రోఽసావీశ్వరో  దృశ్యతే పరః ॥ ౩౧.౪౧॥
పుష్పం వా యది వా పత్రం  యత్పాదయుగలే జలమ్ ।
దత్త్వా తరతి సంసారం రుద్రోఽసౌ  దృశ్యతే కిల ॥ ౩౧.౪౨॥
తత్సన్నిధానే సకలం నియచ్ఛతి సనాతనః ।
కాలం కిల సయోగాత్మా కాలకాలో హి దృశ్యతే ॥ ౩౧.౪౩॥
జీవనం సర్వలోకానాం త్రిలోకస్యైవ   భూషణమ్ ।
సోమః స దృశ్యతే దేవః సోమో యస్య విభూషణమ్ ॥ ౩౧.౪౪॥
దేవ్యా సహ సదా సాక్షాద్యస్య యోగః స్వభావతః ।

గీయతే పరమా ముక్తిః మహాదేవః స దృశ్యతే ॥ ౩౧.౪౫॥
యోగినోయోగతత్త్వజ్ఞా వియోగాభిముఖోఽనిశమ్ ।
యోగం ధ్యాయన్తి దేవ్యాఽసౌ సయోగీ దృశ్యతే కిల ॥ ౩౧.౪౬॥
సోఽనువీక్ష్య మహాదేవం మహాదేవ్యా సనాతనమ్ ।
వరాసనే సమాసీనమవాప పరమాం స్మృతిమ్ ॥ ౩౧.౪౭॥
లబ్ధ్వా  మాహేశ్వరీం దివ్యాం సంస్మృతిం భగవానజః ।
తోషయామాస వరదం సోమం సోమవిభూషణమ్ ॥ ౩౧.౪౮॥
బ్రహ్మోవాచ  ।
నమో దేవాయ మహతే మహాదేవ్యై  నమో నమః ।
నమః శివాయ శాన్తాయ శివాయై సతతం నమః ॥ ౩౧.౪౯॥
ఓం నమో బ్రహ్మణే  తుభ్యం విద్యాయై తే నమో నమః ।
మూలప్రకృతయే  తుభ్యం మహేశాయ నమో నమః ॥ ౩౧.౫౦॥
నమో విజ్ఞానదేహాయ  చిన్తాయై తే నమో నమః ।
నమోఽస్తు కాలకాలాయ ఈశ్వరాయై నమో నమః ॥ ౩౧.౫౧॥
నమో నమోఽస్తు రుద్రాయ  రుద్రాణ్యై   తే నమో నమః ।
నమో నమస్తే కామాయమాయాయై చ నమో నమః ॥ ౩౧.౫౨॥
నియన్త్రే సర్వకార్యాణాం క్షోభికాయై నమో నమః ।
నమోఽస్తు తే ప్రకృతయే  నమో నారాయణాయ చ ॥ ౩౧.౫౩॥
యోగాదాయ నమస్తుభ్యం యోగినాం గురవే నమః ।
నమః సంసారనాశాయ సంసారోత్పత్తయే నమః ॥ ౩౧.౫౬॥
నిత్యానన్దాయ  విభవే నమోఽస్త్వానన్దమూర్త్తయే  ।
నమః కార్యవిహీనాయ విశ్వప్రకృతయే  నమః ॥ ౩౧.౫౭॥
ఓఙ్కారమూర్త్తయే తుభ్యం తదన్తః సంస్థితాయ  చ ।
నమస్తే వ్యోమసంస్థాయ  వ్యోమశక్త్యై  నమో నమః ॥ ౩౧.౫౮॥
ఇతి సోమాష్టకేనేశం  ప్రణిపత్య  పితామహః ।
పపాత దణ్డవద్భూమౌ  గృణన్ వై శతరుద్రియమ్  ॥ ౩౧.౫౯॥
అథ దేవో మహాదేవః ప్రణతార్తిహరో  హరః ।

ప్రోవాచోత్థాప్య   హస్తాభ్యాం ప్రీతోఽస్మి  తవ సామ్ప్రతమ్ ॥ ౩౧.౬౦॥
దత్త్వాఽస్మై  పరమంయోగమైశ్వర్యమతులం  మహత్ ।
ప్రోవాచాన్తే  స్థితం  దేవం నీలలోహితమీశ్వరమ్ ॥ ౩౧.౫౯॥
ఏష బ్రహ్మాఽస్య  జగతః సమ్పూజ్యః ప్రథమః  స్థితః  ।
ఆత్మనా రక్షణీయస్తే గురుర్జ్యేష్ఠః   పితా తవ ॥ ౩౧.౬౦॥
అయం పురాణపురుషో న హన్తవ్యస్త్వయాఽనఘ  ।
స్వయోగైశ్వర్యమాహాత్మ్యాన్మామేవ  శరణం గతః ॥ ౩౧.౬౧॥
అయం చ యజ్ఞో భగవాన్ సగర్వో భవతాఽనఘ ।
శాసితవ్యో విరిఞ్చస్య ధారణీయం శిరస్త్వయా ॥ ౩౧.౬౨॥
బ్రహ్మహత్యాపనోదార్థం   వ్రతం  లోకే ప్రదర్శయన్  ।
చరస్వ సతతం భిక్షాం సంస్థాపయ  సురద్విజాన్ ॥ ౩౧.౬౩॥
ఇత్యేతదుక్త్వా వచనం భగవాన్ పరమేశ్వరమ్ ।
స్థానం  స్వాభావికం దివ్యం యయౌ తత్పరమం పదమ్ ॥ ౩౧.౬౪॥
తతః స భగవానీశః కపర్దీ నీలలోహితః ।
గ్రాహయామాస  వదనం బ్రహ్మణః  కాలభైరవమ్  ॥ ౩౧.౬౫॥
చర త్వం పాపనాశార్థం  వ్రతం  లోకహితావహమ్ ।
కపాలహస్తో భగవాన్ భిక్షాం గృహ్ణాతు  సర్వతః ॥ ౩౧.౬౬॥
ఉక్త్వైవం  ప్రాహిణోత్  కన్యాం బ్రహ్మహత్యేతి  విశ్రుతామ్  ।
దంష్ట్రాకరాలవదనాం  జ్వాలామాలావిభూషణామ్ ॥ ౩౧.౬౭॥
యావద్వారాణసీం దివ్యాం పురీమేష గమిష్యతి ।
తావత్ విభీషణాకారా హ్యనుగచ్ఛ త్రిశూలినమ్  ॥ ౩౧.౬౮॥
ఏవమాభాష్య కాలాగ్నిం ప్రాహ  దేవో మహేశ్వరమ్ ।
అటస్వ నిఖిలం లోకం భిక్షార్థీ మన్నియోగతః ॥ ౩౧.౬౯॥
యదా ద్రక్ష్యసి  దేవేశం నారాయణమనామయమ్ ।
తదాఽసౌ వక్ష్యతి స్పష్టముపాయం  పాపశోధనమ్ ॥ ౩౧.౭౦॥
స దేవదేవతావాక్యమాకర్ణ్య  భగవాన్ హరః ।
కపాలపాణిర్విశ్వాత్మా చచార భువనత్రయమ్  ॥ ౩౧.౭౧॥

ఆస్థాయ  వికృతం వేషం దీప్యమానం స్వతేజసా ।
శ్రీమత్  పవిత్రం  రుచిరం లేచనత్రయసంయుతమ్  ॥ ౩౧.౭౨॥
కోటిసూర్యప్రతీకాశైః   ప్రమథైశ్చాతిగర్వితైః    ।
భాతి కాలాగ్నినయనో మహాదేవః సమావృతః ॥ ౩౧.౭౩॥
పీత్వా తదమృతం దివ్యమానన్దం  పరమేష్ఠినః  ।
లీలావిలాసబహులో లోకానాగచ్ఛతీశ్వరః ॥ ౩౧.౭౪॥
తం దృష్ట్వా  కాలవదనం శఙ్కరం కాలభైరవమ్  ।
రూపలావణ్యసమ్పన్నం నారీకులమగాదను ॥ ౩౧.౭౫॥
గాయన్తి వివిధం గీతం నృత్యన్తి  పురతః ప్రభోః  ।
సస్మితం ప్రేక్ష్య  వదనం చక్రుర్భ్రూభఙ్గమేవ   చ ॥ ౩౧.౭౬॥
స దేవదానవాదీనాం దేశానభ్యేత్య శూలధృక్ ।
జగామ విష్ణోర్భవనం  యత్రాస్తే   మధుసూదనః ॥ ౩౧.౭౭॥
నిరీక్ష్య దివ్యభవనం శఙ్కరో లోకశఙ్కరః ।
సహైవ  భూతప్రవరైః   ప్రవేష్టుముపచక్రమే    ॥ ౩౧.౭౮॥
అవిజ్ఞాయ  పరం భావం దివ్యం తత్పారమేశ్వరమ్ ।
న్యవారయత్ త్రిశూలాఙ్కం  ద్వారపాలో మహాబలః ॥ ౩౧.౭౯॥
శఙ్ఖచక్రగదాపాణిః   పీతవాసా మహాభుజః ।
విష్వక్సేన ఇతి ఖ్యాతో విష్ణోరంశసముద్భవః  ॥ ౩౧.౮౦॥
(అథైనం  శఙ్కరగణం యుయుధే విష్ణుసమ్భవః  ।
భీషణో భైరవాదేశాత్  కాలవేగ ఇతి శ్రుతః  )॥
విజిత్య తం కాలవేగం క్రోధసంరక్తలోచనః  ।
దుద్రావాభిముఖం  రుద్రం  చిక్షేప చ సుదర్శనమ్ ॥ ౩౧.౮౧॥
అథ దేవో మహాదేవస్త్రిపురారిస్త్రిశూలభృత్   ।
తమాపతన్తం సావజ్ఞమాలోకయదమిత్రజిత్   ॥ ౩౧.౮౨॥
తదన్తరే మహద్భూతం యుగాన్తదహనోపమమ్ ।
శూలేనోరసి నిర్భిద్య పాతయామాస తం భువి ॥ ౩౧.౮౩॥
స శూలాభిహతోఽత్యర్థం  త్యక్త్వా స్వం పరమం బలమ్ ।
తత్యాజ జీవితం దృష్ట్వా  మృత్యుం వ్యాధిహతా ఇవ ॥ ౩౧.౮౪॥

నిహత్య విష్ణుపురుషం  సార్ధం  ప్రమథపుఙ్గవైః    ।
వివేశ చాన్తరగృహం సమాదాయ కలేవరమ్ ॥ ౩౧.౮౫॥
నిరీక్ష్య జగతో హేతుమీశ్వరం భగవాన్ హరిః ।
శిరో లలాటాత్ సమ్భిద్య రక్తధారామపాతయత్ ॥ ౩౧.౮౬॥
గృహాణ భగవన్ భిక్షాం మదీయామమితద్యుతే ।
న విద్యతేఽన్యా హ్యుచితా తవ త్రిపురమర్దన   ॥ ౩౧.౮౭॥
న సమ్పూర్ణం  కపాలం తద్బ్రహ్మణః పరమేష్ఠినః  ।
దివ్యం వర్షసహస్రం   తు సా చ ధారా ప్రవాహితా  ॥ ౩౧.౮౮॥
అథాబ్రవీత్  కాలరుద్రం  హరిర్నారాయణః ప్రభుః  ।
సంస్తూయ వైదికైర్మన్త్రైర్బహుమానపురఃసరమ్    ॥ ౩౧.౮౯॥
కిమర్థమేతద్వదనం  బ్రహ్మణో  భవతా ధృతమ్ ।
ప్రోవాచ  వృత్తమఖిలం భగవాన్ పరమేశ్వరః ॥ ౩౧.౯౦॥
సమాహూయహృషీకేశో బ్రహ్మహత్యామథాచ్యుతః  ।
ప్రార్థయామాస   దేవేశో విముఞ్చేతి త్రిశూలినమ్  ॥ ౩౧.౯౧॥
న తత్యాజాథ సా పార్శ్వం వ్యాహృతాఽపి మురారిణా ।
చిరం ధ్యాత్వా జగద్యోనిం శఙ్కరం ప్రాహ  సర్వవిత్ ॥ ౩౧.౯౨॥
వ్రజస్వ  భగవన్ దివ్యాం పురీం వారాణసీం శుభామ్ ।
యత్రాఖిలజగద్దోషాత్   క్షిప్రం  నాశయతీశ్వరః ॥ ౩౧.౯౩॥
తతః సర్వాణి భూతాని తీర్థాన్యాయతనాని  చ ।
జగామ లీలయా దేవో లోకానాం హితకామ్యయా ॥ ౩౧.౯౪॥
సంస్తూయమానః ప్రమథైర్మహాయోగైరితస్తతః    ।
నృత్యమానో మహాయోగీ హస్తన్యస్తకలేవరః  ॥ ౩౧.౯౫॥
తమభ్యధావద్భగవాన్ హరిర్నారాయణః ప్రభుః  ।
అథాస్థాయాపరం  రూపం నృత్యదర్శనలాలసః ॥ ౩౧.౯౬॥
నిరీక్షమాణో గోవిన్దం  వృషేన్ద్రాఙ్కితశాసనః  ।
సస్మితోఽనన్తయోగాత్మా నృత్యతి స్మ పునః పునః ॥ ౩౧.౯౭॥

అథ సానుచరో రుద్రః  సహరిర్ధర్మవాహనః  ।
భేజే మహాదేవపురీం వారాణసీతి విశ్రుతామ్  ॥ ౩౧.౯౮॥
ప్రవిష్టమాత్రే   దేవేశే బ్రహ్మహత్యా  కపర్దినీ  ।
హా హేత్యుక్త్వా సనాదం వై పాతాలం ప్రాప  దుఃఖితా ॥ ౩౧.౯౯॥
ప్రవిశ్య  పరమం స్థానం  కపాలం బ్రహ్మణో  హరః ।
గణానామగ్రతో  దేవః స్థాపయామాస  శఙ్కరః ॥ ౩౧.౧౦౦॥
స్థాపయిత్వా  మహాదేవో దదౌ తచ్చ కలేవరమ్ ।
ఉక్త్వా సజీవమస్త్వితి విష్ణవేఽసౌ  ఘృణానిధిః ॥ ౩౧.౧౦౧॥
యే స్మరన్తి మమాజస్రం  కాపాలం వేషముత్తమమ్ ।
తేషాం వినశ్యతి క్షిప్రమిహాముత్ర  చ పాతకమ్ ॥ ౩౧.౧౦౨॥
ఆగమ్య తీర్థప్రవరే   స్నానం కృత్వా విధానతః ।
తర్పయిత్వా పితౄన్ దేవాన్ ముచ్యతే బ్రహ్మహత్యయా  ॥ ౩౧.౧౦౩॥
అశాశ్వతం జగజ్జ్ఞాత్వా  యేఽస్మిన్ స్థానే  వసన్తి వై ।
దేహాన్తే తత్ పరం జ్ఞానం  దదామి పరమం పదమ్ ॥ ౩౧.౧౦౪॥
ఇతీదముక్త్వా భగవాన్ సమాలిఙ్గ్య  జనార్దనమ్  ।
సహైవ  ప్రమథేశానైః   క్షణాదన్తరధీయత ॥ ౩౧.౧౦౫॥
స లబ్ధ్వా  భగవాన్ కృష్ణో విష్వక్సేనం త్రిశూలినః  ।
స్వం దేశమగాత్ తూష్ణీం  గృహీత్వా పరమం బుధః ॥ ౩౧.౧౦౬॥
ఏతద్వః కథితం పుణ్యం మహాపాతకనాశనమ్ ।
కపాలమోచనం తీర్థం  స్థాణోః  ప్రియకరం  శుభమ్ ॥ ౩౧.౧౦౭॥
య ఇమం పఠతేఽధ్యాయం బ్రాహ్మణానాం  సమీపతః ।
వాచికైర్మానసైః   పాపైః  కాయికైశ్చ  విముచ్యతే ॥ ౩౧.౧౦౮॥
ఇతి శ్రీకూర్మపురాణే  షట్సాహస్ర్యాం  సంహితాయాముపరివిభాగే
ఏకత్రిశోఽధ్యాయః  ॥ ౩౧॥

౩౨
కూర్మపురాణే ఉత్తరభాగే ద్వాత్రింశత్తమోఽధ్యాయః   ।
వ్యాస ఉవాచ ।
సురాపస్తు సురాం తప్తామగ్నివర్ణాం  స్వయం పిబేత్ ।
తయా స కాయే నిర్దగ్ధే  ముచ్యతే తు ద్విజోత్తమః ॥ ౩౨.౧॥
గోమూత్రమగ్నివర్ణం   వా గోశకృద్రసమేవ  వా ।
పయో ఘృతం జలం వాఽథ ముచ్యతే పాతకాత్ తతః ॥ ౩౨.౨॥
జలార్ద్రవాసాః  ప్రయతో  ధ్యాత్వా నారాయణం హరిమ్ ।
బ్రహ్మహత్యావ్రతం   చాథ చరేత్ పాపప్రశాన్తయే  ॥ ౩౨.౩॥
సువర్ణస్తేయకృద్విప్రో   రాజానమభిగమ్య తు ।
స్వకర్మ ఖ్యాపయన్ బ్రూయాన్మాం  భవాననుశాస్త్వితి ॥ ౩౨.౪॥
గృహీత్వా ముసలం రాజా సకృద్ధన్యాత్  తతః స్వయమ్ ।
వధే తు శుద్ధ్యతే  స్తేనో  బ్రాహ్మణస్తపసాథవా  ॥ ౩౨.౫॥
స్కన్ధేనాదాయ  ముసలం లకుడం వాఽపి ఖాదిరమ్ ।
శక్తిం  చాదాయ తీక్ష్ణాగ్రామాయసం   దణ్డమేవ  వా ॥ ౩౨.౬॥
రాజా తేన చ గన్తవ్యో ముక్తకేశేన ధావతా ।
ఆచక్షాణేన తత్పాపమేవఙ్కర్మాఽస్మి శాధి మామ్ ॥ ౩౨.౭॥
శాసనాద్వా విమోక్షాద్వా స్తేనః స్తేయాద్విముచ్యతే  ।
అశాసిత్వా తు తం రాజా స్తేనస్యాప్నోతి కిల్బిషమ్ ॥ ౩౨.౮॥
తపసాపనోతుమిచ్ఛంస్తు సువర్ణస్తేయజం   మలమ్ ।
చీరవాసా ద్విజోఽరణ్యే చరేద్బ్రహ్మహణో వ్రతమ్  ॥ ౩౨.౯॥
స్నాత్వాఽశ్వమేధావభృథే పూతః స్యాదథవా ద్విజః ।
ప్రదద్యాద్వాఽథ  విప్రేభ్యః  స్వాత్మతుల్యం హిరణ్యకమ్ ॥ ౩౨.౧౦॥
చరేద్వా వత్సరం కృచ్ఛ్రం బ్రహ్మచర్యపరాయణః  ।
బ్రాహ్మణః  స్వర్ణహారీ  తు తత్పాపస్యాపనుత్తయే ॥ ౩౨.౧౧॥
గురోర్భార్యాం సమారుహ్య బ్రాహ్మణః  కామమోహితః ।
అవగూహేత్ స్త్రియం  తప్తాం దీప్తాం కార్ష్ణాయసీం  కృతామ్ ॥ ౩౨.౧౨॥
స్వయం వా శిశ్నవృషణావుత్కృత్యాధాయ చాఞ్చలౌ ।

ఆతిష్ఠేద్దక్షిణామాశామానిపాతాదజిహ్మగః   ॥ ౩౨.౧౩॥
గుర్వఙ్గనాగమః  శుద్ధ్యై  చరేద్బ్రహ్మహణో వ్రతమ్  ।
శాఖాం వా కణ్టకోపేతాం  పరిష్వజ్యాథ వత్సరమ్ ॥ ౩౨.౧౪॥
అధః శయీత నియతో ముచ్యతే గురుతల్పగః ।
కృచ్ఛ్రం వాబ్దం  చరేద్విప్రశ్చీరవాసాః  సమాహితః ॥ ౩౨.౧౫॥
అశ్వమేధావభృథకే స్నాత్వా వా శుద్ధ్యతే  నరః ।
కాలేఽష్టమే  వా భుఞ్జానో  బ్రహ్మచారీ  సదావ్రతీ  ॥ ౩౨.౧౬॥
స్థానాశనాభ్యాం  విహరంస్త్రిరహ్నోఽభ్యుపయత్నతః  ।
అధఃశాయీ త్రిభిర్వర్షైస్తద్వ్యపోహతి    పాతకమ్ ॥ ౩౨.౧౭॥
చాన్ద్రాయణాని  వా కుర్యాత్ పఞ్చ చత్వారి వా పునః ।
పతితైః  సమ్ప్రయుక్తాత్మా అథ వక్ష్యామి నిష్కృతిమ్ ॥ ౩౨.౧౮॥
పతితేన తు సంసర్గం  యో యేన కురుతే ద్విజః ।
స తత్పాపాపనోదార్థం  తస్యైవ  వ్రతమాచరేత్  ॥ ౩౨.౧౯॥
తప్తకృచ్ఛ్రం చరేద్వాఽథ సంవత్సరమతన్ద్రితః  ।
షాణ్మాసికే తు సంసర్గే ప్రాయశ్చిత్తార్ధమాచరేత్   ॥ ౩౨.౨౦॥
ఏభిర్వ్రతైరపోహన్తి  మహాపాతకినో మలమ్ ।
పుణ్యతీర్థాభిగమనాత్  పృథివ్యాం వాఽథ నిష్కృతిః ॥ ౩౨.౨౧॥
బ్రహ్మహత్యా  సురాపానం స్తేయం గుర్వఙ్గనాగమః  ।
కృత్వా తైశ్చాపి  సంసర్గం  బ్రాహ్మణః  కామకారతః ॥ ౩౨.౨౨॥
కుర్యాదనశనం విప్రః  పుణ్యతీర్థే సమాహితః ।
జ్వలన్తం వా విశేదగ్నిం ధ్యాత్వా దేవం కపర్దినమ్  ॥ ౩౨.౨౩॥
న హ్యన్యా నిష్కృతిర్దృష్టా  మునిభిర్ధర్మవాదిభిః  ।
తస్మాత్ పుణ్యేషు తీర్థేషు  దహన్వాపి స్వదేహకమ్ ॥ ౩౨.౨౪॥
ఇతి శ్రీకూర్మపురాణే  ద్వాత్రింశోఽధ్యాయః  ॥ ౩౨॥

౩౩
కూర్మపురాణే ఉత్తరభాగే త్రయస్త్రింశత్తమోఽధ్యాయః   ।
వ్యాస ఉవాచ ।
గత్వా దుహితరం విప్రః  స్వసారం వా స్నుషామపి ।
ప్రవిశేజ్జ్వలనం   దీప్తం మతిపూర్వమితి స్థితిః  ॥ ౩౩.౧॥
మాతృష్వసాం మాతులానీం తథైవ  చ పితృష్వసామ్ ।
భాగినేయీం సమారుహ్య కుర్యాత్ కృచ్ఛ్రాతికృచ్ఛ్రకౌ ॥ ౩౩.౨॥
చాన్ద్రాయణం  చ కుర్వీత తస్య పాపస్య శాన్తయే ।
ధ్యాయన్ దేవం జగద్యోనిమనాదినిధనం పరమ్ ॥ ౩౩.౩॥
భ్రాతృభార్యాం  సమారుహ్య కుర్యాత్ తత్పాపశాన్తయే ।
చాన్ద్రాయణాని  చత్వారి పఞ్చ వా సుసమాహితః ॥ ౩౩.౪॥
పైతృష్వస్త్రేయీం   గత్వా తు స్వస్రీయాం  మాతురేవ చ ।
మాతులస్య సుతాం వాఽపి గత్వా చాన్ద్రాయణం  చరేత్ ॥ ౩౩.౫॥
సఖిభార్యాం సమారుహ్య గత్వా శ్యాలీం తథైవ  చ ।
అహోరాత్రోషితో  భూత్వా తతః కృచ్ఛ్రం సమాచరేత్ ॥ ౩౩.౬॥
ఉదక్యా గమనే విప్రస్త్రిరాత్రేణ    విశుధ్యతి ।
చాణ్డాలీగమనే  చైవ  తప్తకృచ్ఛ్రత్రయం  విదుః ॥ ౩౩.౭॥
శుద్ధిసాన్తపనేన  స్యాన్నాన్యథా నిష్కృతిః స్మృతా ।
మాతృగోత్రాం  సమారుహ్య సమానప్రవరాం  తథా ॥ ౩౩.౮॥
చాద్రాయణేన  శుధ్యేత ప్రయతాత్మా  సమాహితః ।
బ్రాహ్మణో  బ్రాహ్మణీం  గత్వా కృచ్ఛ్రమేకం సమాచరేత్ ॥ ౩౩.౯॥
కన్యకాన్ దూషయిత్వా తు చరేచ్చాన్ద్రాయణవ్రతమ్   ।
అమానుషీషు పురుష ఉదక్యాయామయోనిషు ॥ ౩౩.౧౦॥
రేతః సిక్త్వా జలే చైవ  కృచ్ఛ్రం సాన్తపనం చరేత్ ।
వార్ద్ధికీగమనే  విప్రస్త్రిరాత్రేణ    విశుద్ధ్యతి  ॥ ౩౩.౧౧॥
గవి మైథునమాసేవ్య  చరేచ్చాన్ద్రాయణవ్రతమ్   ।
వేశ్యాయాం మైథునం  కృత్వా ప్రాజాపత్యం  చరేద్ద్విజః  ॥ ౩౩.౧౨॥
పతితాం చ స్త్రియం  గత్వా త్రిభిః  కృచ్ఛ్రైర్విశుద్ధ్యతి   ।

పుల్కసీగమనే చైవ  కృచ్ఛ్రం చాన్ద్రాయణం  చరేత్ ॥ ౩౩.౧౩॥
నటీం శైలూషకీం  చైవ  రజకీం వేణుజీవినీమ్ ।
గత్వా చాన్ద్రాయణం  కుర్యాత్ తథా చర్మోపజీవినీమ్ ॥ ౩౩.౧౪॥
బ్రహమచారీ  స్త్రియం  గచ్ఛేత్ కథఞ్చిత్కామమోహితః ।
సప్తాగారం చరేద్భైక్షం  వసిత్వా గర్దభాజినమ్  ॥ ౩౩.౧౫॥
ఉపస్పృశేత్ త్రిషవణం  స్వపాపం పరికీర్త్తయన్ ।
సంవత్సరేణ చైకేన  తస్మాత్ పాపాత్ ప్రముచ్యతే  ॥ ౩౩.౧౬॥
బ్రహ్మహత్యావ్రతశ్చాపి   షణ్మాసానాచరేద్యమీ ।
ముచ్యతే హ్యవకీర్ణీ తు బ్రాహ్మణానుమతే  స్థితః  ॥ ౩౩.౧౭॥
సప్తరాత్రమకృత్వా  తు భైక్షచర్యాగ్నిపూజనమ్  ।
రేతసశ్చ సముత్సర్గే ప్రాయశ్చిత్తం  సమాచరేత్ ॥ ౩౩.౧౮॥
ఓఙ్కారపూర్వికాభిస్తు మహావ్యాహృతిభిః సదా ।
సంవత్సరం తు భుఞ్జానో  నక్తం భిక్షాశనః శుచిః ॥ ౩౩.౧౯॥
సావిత్రీం  చ జపేచ్చైవ  నిత్యం క్రోధవివర్జితః   ।
నదీతీరేషు తీర్థేషు  తస్మాత్ పాపాద్విముచ్యతే ॥ ౩౩.౨౦॥
హత్వా తు క్షత్రియం  విప్రః  కుర్యాద్బ్రహ్మహణో వ్రతమ్  ।
అకామతో వై షణ్మాసాన్ దద్యాత్ పఞ్చశతం గవామ్ ॥ ౩౩.౨౧॥
అబ్దం  చరేద్యానయతో వనవాసీ సమాహితః ।
ప్రాజాపత్యం  సాన్తపనం తప్తకృచ్ఛ్రం తు వా స్వయమ్ ॥ ౩౩.౨౨॥
ప్రమాదాత్కామతో  వైశ్యం  కుర్యాత్ సంవత్సరత్రయమ్  ।
గోసహస్రన్తు  పాదం చ కుర్యాద్బ్రహ్మహణో వ్రతమ్  ॥ ౩౩.౨౩॥
కృచ్ఛ్రాతికృచ్ఛ్రౌ వా కుర్యాచ్చాన్ద్రాయణమథావి  వా ।
సంవత్సరం వ్రతం  కుర్యాచ్ఛూద్రం  హత్వా ప్రమాదతః  ॥ ౩౩.౨౪॥
గోసహస్రార్ద్ధపాదం   చ దద్యాత్ తత్పాపశాన్తయే ।
అష్టౌ వర్షాణి  వా త్రీణి  కుర్యాద్బ్రహ్మహణో వ్రతమ్  ।
హత్వా తు క్షత్రియం  వైశ్యం  శూద్రం  చైవ  యథాక్రమమ్  ॥ ౩౩.౨౫॥
నిహత్య బ్రాహ్మణీం  విప్రస్త్వష్టవర్షం     వ్రతం  చరేత్ ।
రాజకన్యాం వర్షషట్కం  వైశ్యాం  సంవత్సరత్రయమ్  ॥ ౩౩.౨౬॥

వత్సరేణ విశుద్ధ్యేత  శూద్రీం  హత్వా ద్విజోత్తమః ।
వైశ్యాం  హత్వా ద్విజాతిస్తు కిఞ్చిద్దద్యాద్ద్విజాతయే   ॥ ౩౩.౨౭॥
అన్త్యజానాం వధే చైవ  కుర్యాచ్చాన్ద్రాయణం  వ్రతమ్  ।
పరాకేణాథవా శుద్ధిరిత్యాహ  భగవానజః ॥ ౩౩.౨౮॥
మణ్డూకం  నకులం కాకం బిడాలం ఖరమూషకౌ ।
శ్వానం హత్వా ద్విజః కుర్యాత్ షోడశాంశం వ్రతం  తతః ॥ ౩౩.౨౯॥
పయః పిబేత్ త్రిరాత్రం   తు శ్వానం హత్వా హ్యయన్త్రితః  ।
మార్జారం  వాఽథ నకులంయోజనం వాధ్వనో వ్రజేత్  ॥ ౩౩.౩౦॥
కృచ్ఛ్రం ద్వాదశరాత్రం  తు కుర్యాదశ్వవధే ద్విజః ।
అర్చ్చాం కార్ష్ణాయసీం  దద్యాత్ సర్పం హత్వా ద్విజోత్తమః ॥ ౩౩.౩౧॥
పలాలభారకం షణ్డే సీసకం చైకమాషకమ్  ।
ఘృతకుమ్భం వరాహే తు తిలద్రోణం  చ తిత్తిరే ॥ ౩౩.౩౨॥
శుకం ద్విహాయనం వత్సం క్రౌఞ్చం  హత్వా త్రిహాయనమ్  ।
హత్వా హంసం బలాకాం చ బకం బర్హిణమేవ  చ ॥ ౩౩.౩౩॥
వానరం శ్యేనభాసౌ చ స్పర్శయేద్బ్రాహ్మణాయ గామ్ ।
క్రవ్యాదాంస్తు  మృగాన్ హత్వా ధేనుం దద్యాత్ పయస్వినీమ్ ॥ ౩౩.౩౪॥
అక్రవ్యాదాన్  వత్సతరీముష్ట్రం  హత్వా తు కృష్ణలమ్  ।
కిఞ్చిద్దేయన్తు  విప్రాయ  దద్యాదస్థిమతాం  వధే ॥ ౩౩.౩౫॥
అనస్థ్నాం  చైవ  హింసాయాం ప్రాణాయామేన  శుధ్యతి ।
ఫలదానాం తు వృక్షాణాం ఛేదనే జప్యమృక్షతమ్ ॥ ౩౩.౩౬॥
గుల్మవల్లీలతానాం  తు పుష్పితానాం చ వీరుధామ్ ।
అన్యేషాం చైవ  వృక్షాణాం సరసానాం చ సర్వశః ॥ ౩౩.౩౭॥
ఫలపుష్పోద్భవానాం చ ఘృతప్రాశో  విశోధనమ్ ।
హస్తినాం చ వధే దృష్టం  తప్తకృచ్ఛ్రం విశోధనమ్ ॥ ౩౩.౩౮॥
చాన్ద్రాయణం  పరాకం వా గాం హత్వా తు ప్రమాదతః  ।
మతిపూర్వవధే చాస్యాః ప్రాయశ్చిత్తం  న విద్యతే ॥ ౩౩.౩౯॥
ఇతి శ్రీకూర్మపురాణే  షట్సాహస్ర్యాం  సంహితాయాముపరివిభాగే

త్రయస్త్రింశోఽధ్యాయః   ॥ ౩౩॥
ఇతి వ్యాసగీతా సమాప్తా
kUrmapurANa uttarabhAge adhyAya 12-33

Chaudhuri Narayan Singh, in his preface to

Kurma Purana with Hindi translation 1962 (DLI)

says that chapters 12-33 are Vyasa Gita. This

is repeated by Anand Swarup Gupta in critical

edition of Kurma Purana (DLI). Some others (V

Raghavan’s list, Kurma Purana Calcutta edition

1890) are of the opinion that the complete

Uttarabhaga of Kurma Purana is Vyasa Gita. This

would mean Ishvara Gita is a part of Vyasa Gita.

